
ДАВААН ДЭЭР

	— 1 —

	Хаврын дунд сарын эхэн үе. Өвөл эрт өнгөрснөөс газар ногоорон хаврын урь эрт орлоо. Мал төллөж эхэллээ. Оройхон айлуудын дэргэдэх толгодоор бэлчиж байгаа хонин сүргийн дунд хурга ишиг эхээ даган гүйлдэнэ. Ахшоки дахь айлуудын ихэнх нь одоо хэр нь байшингаасаа гараагүй. Өвөлжөөний дэргэд зөвхөн тачирхан ногоон дээр барьсан Айгеримийн бага гэр түүний хөрш Башей, Злихагийн бор гэр бөмбийнө. Өдөр бүрийнхээ заншлаараа Абай Баймагамбетийг дагуулаад өвөлжөөний ар дахь агь бүрхсэн толгой дээр гарч сууна. Эдний дэргэд оройн бэлчээрт гарсан хонь хургыг харж яваа хөрш Байкадам, Дархан, Кишкене молда нар сонин яриа сонсож сурсан заншлаараа чимээгүй ирж цуг сууцгааж билээ. Тэд энэ хавраас эхлэн энд довцог дээр гарах бүрдээ элдвийн сонин яриа дэлгэдгийг анддаггүй байлаа. Байторы урьд Хунаанбайн айлд хуян өвчинд нэрвэгдэж үгүйрэл, хоосрол бэрх амьдралын дунд бор хоногийг барж явсан юм. Сүүлд Абай түүнийг дэргэдээ нүүлгэн авч эмнэн домнож хүний зэрэгт хүргэсэн түүхтэй. Энэ мэт Бүркитбай шиг урьдын үгээгүй хоосон өвчин зовлонтой ядуусыг хөрш болгон дэргэдээ нүүлгэн авсны нэг нь энд суугаа Байкадам бөгөөд Хунаанбайн бусад гэрээс өршөөл хүртэж үзээгүй явснаа Абайн дэргэд хүслээрээ ирж гайгүй сайн төвхнөжээ. Тэд хоорондоо үргэлж элдвийн яриа дэлгэн суудаг байлаа. Абай хот айл, хөршүүдтэйгээ нөхөрсөг бас тусархаг байдаг нь хэний ч өмнө илхэн харагдаж байдаг юм. Одоогийн энэ яриаг Абай биш Баймагамбет эхэлж сонирхолтой нэгэн үйл явдалд нь дөнгөж ортол Баймагамбет Абайг гүн баяслаар ширтэн

	— Недерлан гэдэг улсад Лейд хэмээх хотонд инквизиц1 гэдэг шүүх байжээ гэлээ. 

	Энэ өвөлжингөө ном үзэж удаан суусан Абай гэрийнхээ хүмүүст, Ербол Баймагамбетэд Кишкене молда бас яриаг нь ойлгож чаддаг болсон өөрийн үр хүүхэд Абдрахман, Күлбадан, Магаш нарт уншсан номоо сонин болгож ярьж өгдөг байсан юм. Үүнээс арваад хоногийн тэртээ юмыг чин сэтгэлээсээ сонирхон, сонсож тогтоож чаддаг Баймагамбетэд нэгэн сонин роман ярьсан юм... Тэр нь дундад зууны үед европт болсон нэгэн том үйлийг өгүүлэх бөгөөд Баймагамбетийн саяны эхэлсэн роман билээ. Түмэнтэйгээ зангирсан хэцүү бэрх үйлтэй номыг ярихдаа хязгааргүй шуналтай, дүрүүд нь тоолж баршгүй олон атал тэдний хоорондох элдэв зөрөлдөөн үйлсийг Абай ганцхан удаа ярихад Баймагамбет амархан тогтоож чаддаг байв. Сонссоноо тэр өдрөөс эхлэн хөрш гэрүүдийн эмэгтэйчүүд, малчид, айлчин гийчдэд торж түгдрэлгүй уран яруу сонирхолтой хэлж өгдөг байлаа. Энэ өвөл Баймагамбетийн үлгэрч, туульч гэдэг нь Ахшоки, Корыхаар барахгүй Чингэсээс Семей хүртэл дуулджээ. Түүнийг яриагаа дөнгөж эхлэхэд дэргэд нь суусан Кишкене молда Байторы нар дотроо ихэд баярласныг хэлэх юун билээ. Учир нь Абайд тусгайлан сонсгож, өөрийгөө шалгуулан суухдаа Баймагамбет хөндлөнгийн хүнд анхаарлаа сарниулдаггүй, хүн ирлээ гэж ярианыхаа чигийг алддаггүй хүн билээ. Өнөө орой хөршүүдээс гадна тэдний дэргэд хүүхдүүд нь ирж суужээ. Эр хүний зэрэгт хүрсэн Акылбай Корик дахь Нурганымынд очилгүй яриаг сонсохоор зориуд үлдсэн нь энэ ажээ. Арабаар гайгүй сайн уншдаг хичээнгүй хүү Абиш, авьяас билигтэй шавийн нэг болж айлынхандаа энхрийлэгддэг Магаш цөм ярианд татагджээ. Нар шингэх дөхлөө. Хаврын оройн сэрүүн чийглэг салхи гарч тух алдууллаа.

	Гэлээ ч номын амтанд татагдсан энэ хэсэг хүмүүс Баймагамбетийг чимээгүй ширтэж суухдаа, толгодыг морин төвөргөөнөөр цочоон, давхиж ирсэн морьтныг огтхон ч мэдсэнгүй дэргэд нь давхин ирж мориноосоо харайн буухад л тэд сая мэдэв. Саяын хүний гүү нь усан хулгана болтлоо хөлөрчээ. Урт зам туулсан эл гийчин нь Жидебай дахь Абайн том гэрийн хөрш Асылбай бөгөөд хотоос ирсэн нь энэ байжээ. Тойрон суусан хүмүүсээс айл, аймгийнхны мэнд усыг асууж цаадуул нь хотын сониныг асууж сонирхоход Баймагамбетийн яриа тасалдан, харин Абай:

	— Хотоос ямар сонинтой ирэв? гэхэд Асылбай нэгэн түгшүүртэй мэдээ дуулгахын урьд

	— Сонсоцгоосон уу, үгүй юу? Хот газрын онц сонин зүйл гэвэл хааны тухай бөөн яриа болж байна. Одоо үед биднийг захирч байгаа цагаан хаан бурхан болж гэнэ. Энэ нь өөрийн үхэл биш, нэгэн хүн буудсан гэнэ гэлээ. Кишкене молда энэ мэдээг сонсонгоо уруулаа өмөлзүүлэн ном уншихад ямрыг нь ч мэдээгүй Байторы ламыг дуурайн залбирлаа. Абай хирдхийн

	— Юу, үүнийг хэн хэлэв? Хэдийд тэр вэ? гэж чухалчлан асуухад Асылбай тодорхой юм ярьсангүй, зүгээр тойм төдий юм ярив.

	— Хальсаар сар илүү болж гэнэ. Семей хотынхон тэр аяараа шуугьж байна. Буудсан хүмүүс баригдаж, хальсан хааны ширээнд түүний хүү заларч ард олноосоо тангаргийг нь авч гэнэ. Тэгээд алийг нь хэлж барах вэ, юу ч гэсэн хот даяар бөөн шуугиан цааш нь мэдсэн юмгүй гэв.

	Абай «Хаан хальжээ» гэдэг мэдээг сонсохын хамт анд найз Михайловыгаа санав. Тэр дотроо «Тийм ээ. Евгений Петрович шиг хүмүүсийн үйл явдал аюултай болох ёсгүй. Гараараа юуг ч хийж чадах, толгойдоо тархитай, цээжиндээ зоригтой тийм хүмүүс, үргэлж туугдан цөлөгдөөд байхгүй. Бүх оросыг чичрүүлэх ямар нэгэн хөдөлгөөнд бэлтгэж таарна. Ер нь тийм явдал болсон байлгүй дээ» гэж бодлоо. Хааныг алсан тэдгээр хүмүүс жирийн хүмүүс биш ээ! Энэ мэдээ ор үндэсгүй цуурхал ч биш байх гэж бодовч дуугарсангүй. Энэ үед гэнэхэн зантай өвгөн Байторы, Дархан бас тэдэн шиг цагаан сэтгэлтэй Кишкене молда хааныг алсан нь үзэгдэж дуулдаагүй бузар хэрэг гэх зэргээр ам мэдэн шуугилдав.

	— Ээ бурхан минь, хааны зарлигаар харцыг алдаг сан, хаан хүртэл алагддаг байжээ.

	— Энэ алуурчны зүрхэнд эвэр ургасан юм уу? Хэний гар зүрхлээ бол? Тэр мануухай биш! «Чамаас би дутуу юу?» гэсэн хаан биш боловч хаан шиг тийм ихэс дээдсийн нэг байлгүй. Жирийн хүн хаантай эвдрэлцэхгүй ч өөр өрсөлдөгч байдаг байлгүй?

	— Хэн ч болов нүдгүй сохор эрчүүдийн нэг байж таарна гэлцэнэ.

	Тойрон суусан хүмүүс хааны үхэлд харамсан гашуудсан царайгүй харин яаж алагдав? Хэн алав гэдгийг улайран сонирхоцгооно.

	Кишкене молда цугларагсдад их лам багшийн үүрэг гүйцэтгэж

	— Бурхны номд өөрийн чинь улс орныг захирч байгаа хааныг хүндэл гэдэг. Шашин шүтлэг нь ямар ч болов тэр огт хамаагүй гэдэг. Хаанаа хөнөөнө гэдэг бол хилэгнэм бузар хэрэг. Хүн төрөлхтний үзэл санаа эвдэрсний бузар булай тэмдэг бус уу! Ямар ч үед, хаанаа харц иргэн нь алав гэдгийг ном зохиолоос ер уншиж үзсэнгүй. Гайхалтайгаар эвдэрч байгаа юм байна даа. Хорвоо ертөнцийн нүгэлтэй зүйл болжээ гэлээ. 

	Абай өөрийнхөө бодолд автсан хэвээрээ сууснаа Кишкене молдагийн хэлсэн үгийн эцсийг сонсмогц инээмсэглэн босож

	— Кишкене молда гуай! Харгис тушаал, эрх мэдэл ноёлсон газар төдий чинээ хэцүү бэрх байдаг юм. Та түүнийг яаж мэдэх вэ дээ! Тэр бууг чиглүүлсэн гарыг хэчнээн уур хилэн, өшөө хонзон эзэгнэн буудуулсныг энд сууж байгаад яаж мэдэх вэ дээ? гэж хэлээд гэр тийш явах замдаа

	— Баймагамбет аа? Та маргааш Семей рүү яв. Энэ мэдээг сонсонгуут орхиж яагаад ч болохгүй. Надаас захиа авч хот руу очиж бүх мэдээг сонсоод ир гэлээ.

	Хэлсэн ёсоор нь маргааш өглөө хот орсон Баймагамбет гурван өдрийн дараа эргэж ирэхдээ Абайгаас, Михайловт өгсөн захиаг хүргэж, богц дүүрэн шинэ номтой, Семейн «Мужийн мэдээлэл» нэртэй сонин бас Михайловаас Абайд бичсэн захиаг авчирсан юм.

	Михайлов их л товч бичжээ. Гэхдээ болсон явдлыг одоохондоо илэрхий болсон мэдээнүүдийн дагуу нэгийг нь ч орхилгүй өгүүлсэн байна. «Хаврын эхэн сарын шинийн нэгний өдөр Петербург хотод өдрийн нэгээс хоёр цагийн хооронд өвлийнхөө ордон тийш зугаалгаас буцаж явсан хааныг зориуд хүлээж байсан хэсэг хүмүүс буудсан ба тэр өдөр өвлийнхөө ордонд, үдээс хойш хүнд шархнаас болж хаан хальжээ.

	Буудсан хүмүүсийн нэг хэсэг нь баригдаж гэнэ. Энэ мэдээ үндэсгүй худлаа биш ээ! Тэр шөнөдөө орос даяар цахилгаан мэдээгээр дотоод яамны сайд гүн Лорис - Меликов зарласан мөн 2-р мэдээг бусад орны хаадад гадаад явдлын яамны сайд Гирс мэдээлсэн» гэжээ. Евгенийн Петрович мужийн сайдын тушаал ёсоор Семей хотод болсон үйл явдлын тухай бичжээ.

	Семей хотын дарга 3-р сарын 2-ны өдөр хотын гарнизоны хамт бүх байгууллага, албан хаагч хүмүүсийг цуглуулж, юуны түрүүнд бурхан болсон хааны гашуудлыг ёслон тэмдэглэжээ. Дараа нь бүх цэрэг байгууллагын эздээс аваад харц ядуусыг хүртэл шинэ хаан 3-р Александрт шударгаар зүтгэх тангаргийг авчээ. Захианыхаа эцэст Евгений Петрович нууц тушаал ёсоор өөрөө ажлаас халагдсан тухайгаа бичжээ. Бас Абайд тоглоом болгон «Энэ дээ Ибрагим Кунанбаевич! Хорвоод ийм хэргүүд болж байна. Эрхэм танд тэр тухай мэдээг ганц Баймагамбетээр дамжуулан мэдэгдсэн минь төдий л хангалттай биш биз ээ! Ахшокид хэчнээн сэтгэл тань хорогдовч хот ирж энэ тухай чихээрээ сонсоод буцвал илүүдэхгүй болов уу» гэжээ.

	«Мужийн мэдээ» сонин хааны үхлийн тухай Михайловын захидлаас илүү юм төдийлөн нийтэлсэнгүй.

	Ийм нөхцөлд тэдний хүлцэнгүй боолууд нь ой гутам зэвүүн үгээр утах ёстой сон. Захирагчдын хоншоор хад мөргөж, нүд нь нүглийн ташуурт шилбүүрдүүлж ухаан алдацгаав уу? Үгэнд өчнөөн харамч болсон нь тэднээс үргэж байгаа алдаргүй хувь заяаны тавилан уу? Ямар ямар учир бол оо бол доо? гэж Абай дотроо бодлоо.

	Маргааш нь Абай Баймагамбет хоёр хос морь хөллөсөн тэргэнд сууж Семей хотыг чиглэн довтолж одов. Газар сэргэж замын шороо дагшран саад болох шалбааг үгүй болжээ. Цоргим халуун, шороо тоос ч хаврын улиралд сэргэн мандсан уудам хорвоогийн нүүр царайд тортог болон тогтоогүй эргэн тойрон тув тунгалаг ажээ. Замын дагуу тачирхан ургасан агь соёолон байгаа алтан зул тачирхан хялгана энэ бүгд Ахшоки ба Семейн хоорондох уул, нурууд, урт урт хөндий хоолой, булаг шанд нуурын захыг бүхэлд нь нөмрөн торгон өнгөөрөө хучжээ. Тэдний нүүрийг зөөлөн салхи илбэн таална.

	Баймагамбет аль ч үед ер тордоггүй үргэлж хатируулдаг заншилтай ажээ. Өвөлжингөө тэжээсэн хос морийг ийм явдалтай болгох гэж өөрөө үе үе уяж үсэргэсэн юм. Одоо тэр хар дэлт хул морьд хөлрөх ч үгүй, харин эздийгээ бахдуулан агь бүрхсэн уудам хөндий дундуур газар цавчлан тургиж замын хайр чулууг үсэргэн, хатирна. Баймагамбет өдөржингөө урт замыг туулахдаа Абайтай зэрэгцэн сууж морьдоо хааяа урт шилбүүрээр ороолгон нэлээд хэдэн хоногийн түрүүнд дуусгалгүй орхисон «Харанхуй цаг Марта бүсгүй хоёр» романы адал явдлыг ярьж эхэллээ. Тэр романы түмэнтээ зангирсан ээдрээтэй үйл явдал нь: Төр улсынхаа шашнаас шүтлэг ондоотой цуут эр Дик ба түүнтэй сүсэг нэгтэй ариун сэтгэлтэй эрэлхэг баатар Улаан сахалтын тухай өгүүлнэ. Шашны харгис шүүхийн зальхай туршуул, ховч эмэгтэйн эсрэг эвлэршгүй тэмцдэг шургуу зоригт эмэгтэй Мартагийн тухай бас өгүүлнэ. Марта эцсийн эцэст Дикийг чөлөөлдөг ажээ.

	Лейден хотноо цусан гартай харгис хуультай шүүх бий. Тэр нь тэнэг бөгөөд алуурчин шашны лам нараар толгойлуулсан шүүх байжээ. Энэ романд хүн төрөлхтний ариун шударга шинж чанар төгс бий. Бурхны номыг амандаа уншиж суусан мөртөө өдөртөө өчнөөн хүний цусыг урсгаж, тамын зовлонд амьдаар нь хийж суугаа шашны том толгойлогч, хүний үнэргүй амьтан ч бий. Намуухан мэлтийж байгаа усан дээр тусч, инээмсэглэнхэн гэрэлтсэн сарны туяа шиг цав цагаан сэтгэлтэй сэвгүй ариун дурлал ч бий.

	Баймагамбет эдгээрийг хүүрнэн суухдаа баатар бүхний тэмүүлэл, дотоод бодол санаанаас нь үргэлж дээшээ халин, шударга шүүмжлэгчийн үүрэг гүйцэтгэн дүр бүрийг өөрийн хэлээр нь, өөрийн байр сууринаас нь мэдлэг хүмүүжилд нь авцалдуулан бүхий л талаар амьдруулан дуурайна. Баймагамбет тэр романы бичлэгийн сонин хэлбэрийг эвдэлгүй, бас төөрч будилалгүй аажуу өрнүүлнэ. Үүний өмнө «Мянга нэг шөнийн үлгэр», хасгийн туульс, Персийн «40 тоть», Туркийн «Жаргалын дуун» зэргийг ярьдаг байсан нь нэг ёсны дасгал сургууль болжээ. Сүүлийн үед Баймагамбет дорно дахины болон хасгийн үлгэрүүдээс зөвхөн «Рустем», «Жамшид», «Шаркен», «Гурван сохор», «Сейтгаталыг», «Едил Жайк», «Жунар Корык», «Ертөситик»-ийг ярьдаг болжээ. Энэ бол Баймагамбетийн сэргэг хурц оюунд үүрд шингэсэн мартагдашгүй эрдэнэсийн сан билээ. Эдгээр туульсын нэгийг л оройн бүрэнхийгээс өглөөний нар гарах хүртэл шөнөжингөө яриад арай чуу дуусдаг байлаа. Үлгэрч Баймагамбетийн ялгаж авсан эдгээр үлгэр дээр Абайтай хамт нэмж баяжуулсан европ, Оросын романууд бий. Тэдний хамгийн сонирхолтой нь Баймагамбетийн хэлснээр «Их Петр», «Дубровский» ажээ. Цагаан арьстнаас нүүдэлчдийн нутгаар тархсан «Валентий Луй» бас «Хар хул», «Доголон франц» гэх зэрэг зохиолоос гадна «Харанхуй цаг Марта бүсгүй хоёр» гэдэг роман нэмэгдэв.

	Баймагамбет өөрөө Орос болон үндэсний ямар ч ном үзсэнгүй хэдий тийм ч Абайн уншсан сонирхолтой ном бүрийгээ түүнд ярьж өгдөг байв. Их номтой танилцсан нь Баймагамбетийн зан төлөвт нөлөөлж, хэдийнээ өөр болж, бас биеэ авч явахдаа энгийн хасгуудаас ондоо бүр Абайн ажигласнаар өөрийнхөө цогцост эрдэм номын сор шимийг өдөр тутам шингээж хүн хүнээс онцгой эрдэмтэй өөр хүн болсоор байлаа. Хурц цэнхэр нүд, зангирсан хөмсөг бас монхордуу том хамар нь Баймагамбетийг их л содон өөр харагдуулна. Одоо ч гэсэн Абайд Баймагамбет хасаг залуу биш өөр нэг үндэстнээс ирсэн замын хань нөхөр мэт санагдлаа. Дикийг оргуулахад Улаан сахалтын гаргасан дөл шиг зориг бодол оюуныг нь бишрэн ярихад нь Абай Баймагамбетийг бахдан ширтлээ. Нөхрийн төлөө амиа өгөх өгөөмөр зориг, өндөр хүнлэг чанар Улаан сахалтад байгаа нь үнэн юм бол зарим үед тийм чанар нөхөрсөг ёс энэ Баймагамбетад бас л шингэсэн юм шиг бодогдоход Абай Баймагамбетийг улам баясгалантай, анхааралтай ширтэн ярьж байгаа зүйлийг нь ганц үг гээлгүй сонсоно. Тобыктын Иргызбайн дотор эдүгээг хүртэл энэ Баймагамбет шиг хүн төрсөн түүхгүй. Абайн халамжийн ачаар сонссон ном судар, үлгэр туулиуд түүнийг шинэ хүн болгон хүмүүжүүлжээ. Баймагамбет үнэнхүү шулуун шударга зантай, үнэнээс гажиж, худал хэлэхийг хорвоод амьд насандаа хатуу цээрлэдэг хүн билээ.

	Бас Абайн үнэн сэтгэлээсээ баярладаг нэг зан чанар нь гэвэл хэдийд ч хоёр хүний хооронд яс хаяж нэгийг нь нөгөөд нь өшрүүлэхээр хов жив зөөдөггүй явдал юм. Хэдийд ч Абайн аливаа нууцыг хүнд ярьдаггүй хадгалдгаараа төрсөн дүү, амраг ханиас нь ч илүүтэй. Энэ өвөл Айгерим тэр тухай нэг үг хаяж «Магашт өнөө өглөө Абай юу гэсэн бэ?» гэж асуувал «Би яаж мэдэх вэ дээ, өөрөөс нь асуу» гэж билээ. Абайн үгийг хамгаалж тэмцэх нь бүр ч ултай. Ядаж «Хүүхдийн тухай эцгийн үгийг эхэд нь сонсговол нүгэл» гэж боддог юм.

	Абай зам зуур Баймагамбетийг онцгой ер бусын хүн болгон бодсоор явахын хамт дотроо нэгэн зүйлд бас ихэд баяр хөөр болон баясан явлаа. Энэ нь орос номоос үлгэр дуурайлал болгон сурсан түүний өгөөмөр сайхан хүмүүжлийн тухай бодол билээ.

	... Баймагамбет бид хоёр хоосон уншаад яваа бус харин, ажиглавал бас түүнээс сурч хүмүүжиж яваа юм байна шүү! Гэхдээ Баймагамбет надаас арай залуувтар нэг л чигээрээ дуусдаг үнэнч шударга юм уу даа! Тийм ээ! Үүнээс номын аливаа дуурайлал илт үзэгдэж магадгүй! Тэгвэл Баймагамбетад миний одоогийн мэдлэг чинээний тэн хагасалсан дүр, хэлбэр тодорч байгаа биш үү! Нэг үгээр хэлэхэд энэ миний толь, улс зоныхоо дунд өөрчлөгдөж байгаа хүмүүсийн толь нь болох биз ээ! гэж дүгнэлээ. Гэхдээ тэр, нөхрөө гомдоож магадгүй гэж санаад тэр бодлоо хэлэлгүй тас нуулаа. Харин түүний оронд Баймагамбетийн яриагаар өдрийн урт, замын холд зугаа болгон явлаа. Ярьж дуусахад нь хуучин дадсанаараа роман доторх Дик, Улаан сахалтын зарим гүн учир утгатай шим сор нь болсон үгийг Абай улам өнгөлөн урлаж, давтан хэлж өглөө. Тэд зам дахь Күшикбайд үд өнгөрүүлэн морьдоо хэд хазлуулж замын хүнснээсээ идээд цааш довтолсоор шөнө айл амьтан унтаж байх үест хот хүрч Тинибекийн хаалгыг тогшжээ. Яг тэнд хүрэн хүртлээ Баймагамбет ярьсаар явсан билээ. Энэ удаа Михайлов Абай хоёрын уулзалт урьдынхаасаа яриа хөөрөөтэй болж, заримдаа хэчнээн хугацаа өнгөрснийг ч мэдэхээ больдог байв. Евгений Петрович Абайг аль хэдийнээс хүсэн хүлээсэн мэт найр тавин угтжээ. Хаан хальснаас хойш ажлаас халагдсан Михайлов сүүлийн хэдэн сар чөлөөтэй байв. Тэр хоёр өдөр шөнө ялгалгүй дуртай цагтаа чөлөөтэй уулздаг боллоо. Захидалд дурдаагүй олон янзын сониныг Михайлов уулзсан даруйдаа ярьжээ. Энэ нь 4-р сарын эхэн байсан учир Петерт болсон үйл явдлын эцэс нь юунд хүрснийг Михайлов сайн мэдэж байв. Ард түмнийхээ тусын тулд, халуун амь, бүлээн цусаа хайрлаагүй 5 идэр эрсийн тухай болон, мохошгүй зоригоор бүх оросыг донсолгож, хааныг алсан тэдгээр зоригтнууд ямар гаралтай болох тухай, 4-р сарын 3-нд гарсан мэдэгдлийн тухай, тэр өдөр Петербургийн Семеновын талбайд дүүжлүүрийн гохонд амь үрэгдсэн Желябовын тухай, бас оросын ард түмний, охин баатар зоригт эмэгтэй Софья Перовскаягийн тухай, саяхан сонссон мэдээгээ цөмийг нь ярьсан билээ.

	Хаант засаг гурван сарын нэгний үйл явдлаас ихэд айсныг нь Михайлов төсөөлж байв.

	Тэр өдөр хааны ордноос гаргасан яаралтай мэдэгдэлд урьд өмнө хаадын амнаас гараагүй шинэ зүйл байгааг Михайлов онцлон шоглож суулаа. Тэр бичигт «аж ахуй, нийгмийн асуудал, ард түмний байдлыг хайхрахгүй байж болохгүй» гэсэн үг оржээ. Михайлов энэ мэдэгдлийг Абайд уншиж өгөөд:

	— Үүнд «нийгмийн» гэсэн нэг ч болов урьд огт гардаггүй байсан үг оржээ. Хаан үхсэний маргааш нь ихсийн албан бичигт ийм үг орох болсон нь оросын хаан ширээ ганхаж байгааг харуулж байгаа юм. Тэмцэл дээдсийг нэлээд айлгаж гэж бодож болно гээд инээлээ.

	Абай хэзээний бүх зүйлийг анхааралтай сонсож бас сонирхон асуудаг заншилтай билээ. Урьд Михайловтан уулзаж ярилцахдаа цааш нь даамжран алив зүйлийг гүнзгийрүүлдэггүй байлаа. Гэтэл хааны аминд хүртлээ өрнөсөн энэ лут тэмцэл Абайд «Хувьсгалын замаар замнаж буй оросын ард түмний хүсэл эрмэлзэл хүч чадал, уур хилэн, тэмүүлэл зориг нь мөн ч яндашгүйеэ» гэж бишрэх сэтгэл төрүүлсэн билээ.

	Ингэхэд хажууд нь суугаа Михайлов улам ойр дотно, төрөл садан шиг нь санагдаж, хүн хүнээс онцгой хүний хайр талархлыг хүлээж чадах хүн юм гэсэн бодлыг өөрийн эрхгүй төрүүлэв. Абай хүслийнхээ дээжээр асуусан зарим зүйл нь гэнэхэн болж байгааг хайхралгүй Михайловаас санаандаа орсон бүхнийг асууж мэдэхийг хүсэн

	— Хаант засаг айсан нь үнэн юм бол арай ондоогоор хандаж, хавчигдаж яваа тань шиг олон хүмүүст өршөөл үзүүлэх байсан биш үү? Гэтэл түүний оронд мужийн сайд таныг ажлаас халж байдгийн учир нь юу сан бил ээ? гэв.

	Михайлов тэр асуултад инээмсэглэн, хоёр гарынхаа алгыг дэлгэн, хэсэг зуур чимээгүй сууснаа

	— Ибрагим Хунаанбаевич! Олон түмний тэмцэл ийм далайцад хүрсэн үед дотор нь нуугдаж байсан үйл явдал, тайлж болшгүй зангилаанууд тодордог юм гээд Абайн сүүлчийн асуултад хариу болгож, — Би энэ ажилд бусад түшмэдтэй адил эрхтэй орсон хүн биш, цөлөгдсөн хүний ёсоор цагдаагийн хараанд үргэлж далдирч явдаг юм. Эндхийн цагдаагийн газар Петербургээс тоо бүртгэлийн хороо нээх тушаал авсан. Тэгэхээр намайг сайндаа ажилд аваагүй харин аргагүйдэхийн эрхэнд авсан юм. Танай хязгаар эрдэмтэй чадалтай хүнээр элбэг биш шүү дээ! гэж инээснээ: — Ер нь тоо бүртгэлийн ажил гэж юү вэ? Энэ бол шинжлэх ухааны замаар хийгдэх ажил шүү дээ. Тэгэхээр юугаар эхлээд ямар байдалд зогсоох хэрэгтэйг бидний орос хэлээр товч хэлэхэд «Тэр ангийн махыг юутай хольж яаж идэхийг» мэдэх хүн энэ хотод үгүй болохоор л намайг ажилд оруулсан хэрэг. Би оюутан байх цагтаа эрдэм шинжилгээний ажил оролдож энэ тэрийг сонирхож байсан юм. Шинэ ажлыг эхлэн явуулах найдвартай хүн олдохгүй болохоор аргаа бараад намайг хэргэм зэрэг нь өчүүхэн, хийх ажил нь ахиухан энэ ажилдаа авсан юм шүү дээ. Би ч гэсэн хий хоосон явахгүйн тулд тэр ажлыг хүлээж авсан юм. Ибрагим Хунаанбаевич, надад нэг өвчин бий. Тэр өвчнийг миний төрж өссөн эх орон минь надад шингээж, бас түүгээр тарьж ургуулсан үр хөврөл лав байх шиг санагддаг. Би аж амьдралдаа ажил үйлсдээ шинжлэх ухаанд, ер нь юунд ч сэтгэл шулуудан шимтвэл тэрийг гүнзгий ойлгохыг хүсдэг. Би тэр тоо бүртгэлийг амьдралд нэвтрүүлэхийн тулд шууд ажилдаа эхлэн орж танай газар нутгийн аж ахуй, хүмүүсийн тоо, тэдний амьдрал жинхэнэ ахуй байдлыг нь танин мэдэхийн тулд үнэн баримт цуглуулж шинжлэх ухааны аргаар судалж таньж эхэлсэн юм. Гэтэл өнөөдөр ийм байдалд хүрч урьдын итгэлгүй Михайлов халагдах нь тэр ээ. Гэвч би ажилгүй байсан ч нэгэнт эхэлсэн хэргээ эцэст нь хүргэж танай ард түмэн, идээшин дассан нутгийн нь тухай хэзээ нэг цагт хэрэг болох хөдөлмөр хийж юун магад! гэлээ.

	Хоёр нөхрийн яриа үүгээр цэглээд хэсэг болсны дараа нэгэн зүйлийг гэнэт санаж түүнд бахадсан юм шиг талбиун инээгээд анхныхаа сэдсэн хамгийн үнэтэй яриандаа эргэж орлоо.

	— Би хувьсгалчдын дотроос томд нь орохоор хүн биш ээ! Намайг залуугаар минь өвс шиг хяргасан юм. Их сургуулийн 3-р ангид сурдаг хорьхон настай хувьсгалчид хэчнээн зориг байв гэж дээ! Над шиг хүнтэй хаант засаг барагтай л бол тооцоо бодохгүй. Гэлээ ч сүүлийн үед үнэхээр нэгэн зүйлд баясаж суудаг боллоо. Бид бүхий бодол, хүмүүжил маань удирдах удирдагчтай шүү! Тэр хааныг алсан, биднээс илүү сэргэлэн тэр хүмүүс болон бид бүхэнд удирдагч бий. Тэр Чернышевский билээ. Үнэндээ хувьсгалч бүхэн жигдгүй. Гэхдээ хэчнээн олон янз боловч өнгөрсөн арван таваас хорин жилийн дотор өсөж өндийж хатуужсан эрэлхэг хувьсгалч бүхэн Чернышевскийгээс сурсан юм.

	Өнөөдөр Сибирийн хамгийн алс бөглүү Якутын хязгаар Вилсой гэдэг бурхны хараал хүрсэн нутгаас, хаан алагдсаны дараа Чөрнышевский цөллөгөөс буцжээ. Та тун сайхан үеэр ирлээ. Би Чернышевскийг Астарханьд буцах тухай дөнгөж өнөөдөр захидал хүлээж авлаа. Над шиг олон түмэн, энэ өдрүүдэд үнэхээр өршөөл үзэхгүй. Харин зовох хавчигдах нь хуучнаасаа улам чангарч ирэх нь мэдээж, гэхдээ та үүнийг юу гэж бодож байна? Орос дахь эрх чөлөөний төлөө тэмцэгчдийн хамгийн том төлөөлөгч яг энэ хавчлагын өдрүүдэд бага ч болов эрх мэдлээ олж авлаа. Харгислал айн сандарч байгаагаа харуулж байгаа биш үү!? гэхэд

	— Евгений Петрович аа, хэрэв тийм удирдагч хүнийг өршөөсөн юм чинь яваандаа таныг ч бас өршөөж болох юм биш үү гэлээ. 

	Михайлов хал үзэж хашир суусан хүн тул иймэрхүү гэнэхэн зүйлд шүүмжлэлтэй ханддаг ажээ.

	— Би зөвхөн Чернышевскийн өөрийн нь тулд баярлаж байгаа юм. Гэхдээ энэ үнэн эрх чөлөө биш ээ! Зөвхөн ард олны бодол, бүх орос дургүйцэж байгааг мэдсэн хаант засгийн зохиож байгаа цаг үеийн арга заль мөн, үнэн гэж бүү бодогтун! Ард түмнийг төөрөгдүүлж, ард олныг аргадсан тоглоом төдийхнөөс хэтрэхгүй гэлээ.

	Энэ ярианы явцад Абайн сонирхлыг татсан Чернышевскийн тухай өөр нэг сөхөгдөөгүй асуудал гарч ирлээ. Абай хааныг алсан тэдгээр хүмүүсийн хамгийн гол удирдагч нь Чернышевский байжээ гэж бодсон байлаа. Тэгтэл Михайлов «Хааныг алсан явдалд Чернышевский ямар ч холбогдолгүй» гэжээ.

	Абай энэ тухай лавшруулан асууж

	— Чернышевский гар бие оролцоогүй ч гэсэн бодол санаа, хэлсэн үг нь тус болоогүй гэж үү? гэв. 

	Михайлов хариу өгүүлсэн нь

	— Хамгийн гол нь хааныг алахад Чернышевскийн үг сургамж нь ч, гар нь ч оролцоогүй, оролцох ч үгүй.

	Энэ хэргийг үйлдэгсэд Чернышевскийн хувьсгалч үзэл санааг дэвшилт ёсоор ухамсартай ойлгох улс биш ээ! Өөрсдийнхөөрөө дутуу дулимаг ойлгосон тэдэнтэй Чернышевскийн үзэл санаа огтхон ч нийлэхгүй. Тэд алсан боловч Чернышевскийн зам биш гэлээ.

	Хаан үхэвч оронд нь дараачийн хаан сууна. Хаанчлалыг бүрмөсөн устгах алсын зам энэ биш. Чернышевскийн сургаснаар хаанчлалын эсрэг нийт ард түмэн, тариачид сая сая хүмүүс оролцох ёстой. Оросын тариачдад зориулан «Зарцлагдсан тариачид, тэдний нөхдөд мэнд хүргэе» гэж Чернышевскийн тараасан тунхгийн тухай Михайлов дэлгэрэнгүй ярилаа.

	Тэрхүү Чернышевскийн тариачдыг хаант байгууллын эсрэг, гартаа сүхээ барьж тэмцэлд босохыг уриалжээ. Тариачдын толгой дээр эзэгнэн суугаа, эрх дураараа тонгочигчид бол ордны эзэд мөн. Хаан 1861 онд эрх чөлөө олголоо гэж хуурсан юм. Учир нь хаан ард түмний хаан биш эздийн хаан, тэдний эрх ашгийг бодож байна. «Ард түмэн та нарыг хуурсан» юм гэжээ.

	Чернышевскийн энэ тунхаглалыг Михайлов оюутан байхдаа цээжилсэн байжээ. Тэр үед сэтгэлд нь хоногшсон нэг хэсгийг тэр хэвээр өгүүлэн: 

	 

	«Та нарыг хуурлаа, төөрөгдүүлэхийг оролдож байна. Тэд эзэд биш бол өөр юу байх билээ. Та нар эздийн зарц бол эзэд өөрсдөө хааны зарц юм. Хаан бас тэдэнд түшиглэдэг эзэн мөн. Тиймээс хаан эзэд, баячуудынхаа ашиг сонирхлыг хамгаалж байна» 

	 

	гэснээ цааш нь

	 

	«Үнэнхүү эрх чөлөө байдаг юм бол бүх эрхийг ард түмэн эдлэг. Харин олон захирагчид, ард түмэнд захирагдаг. Бүх барлаг зарц нарыг дарлахаа болиг» 

	 

	гэсэн байдаг юм. Эзэд ноёд, хаант засгийн эсрэг уур хилэнгийн хурц сүхээ далайн олон түмэн нүд тайлах ёстойг ийнхүү өгүүлжээ. Эс тэгвэл ингэж дөрөв таван хүн, нэг газар хааныг, нөгөө газар сайдыг алавч, зөвхөн энд, тэнд бутран сарниж, олноосоо тасархай хөгжил хөдөлгөөнгүй явцуу хэсэг болно гэжээ. Чернышевскийн 

	 

	«Аливаа хүч зоригийн эхийг ард түмнээсээ авах хэрэгтэй» 

	 

	гэсэн нь Абайн сэтгэлд тун яруу тодорхой, үнэн үг мэт санагджээ. Ард түмний оюуныг сэргээж харгис бурангуйн уурхай болсон хаант засгийн эсрэг тэмцэх үйлд тийм хэмжээнд ард түмнийг хүргэх ёстой! «Олныхоо хайр халамжийг хүлээсэн хүн тэдэндээ эргэж төлөх ганц өр нь энэ юм» гэж Абай дотроо цэгнэн бодлоо. Үүнтэй хамт сонирхож баршгүй өөр зүйл бас бий. Абай хамжлагат ёсны эсрэг тэмцсэн оросын хөвгүүдийн тэмцэл, хувь заяаг Михайловаас ахин асууж сонирхов. Михайлов олон жил цөлөгдөн, алс хязгаарт явавч, хуучин бууны хугархай гэгчээр юм болгоныг мэддэг дороо суурьтай, дотроо бодолтой хүн билээ. Хаант засгийн эсрэг тэмцсэн бүх хүчин, хүмүүсийн үйл ажиллагааг эхнээс нь аваад эцсийг нь хүртэл мэддэг учир Абайд олон хувьсгалчийн ажил үйлсийг алжаалгүй удаан ярилаа. 

	Өнөө өглөө Абай найзынхаа нэгэн сонин байдлыг ажиглажээ.

	Хаант засгийн эсрэг тэмцэгчдийн хэсэг олон боловч, Михайлов тэр бүрийг дэмждэггүй бололтой!

	Өөрөө орь ганцаараа одож, цөхөрч гүйцэн эх нутгаасаа тасран суувч түүний бүх хүсэл, тэмүүлэл түшиг тулгуур нь, амьдралын гэрэл гэгээ нь Чернышевский мэт санагджээ. Абай Михайловаас Хаант засгийн эсрэг тэмцлийн эх үүсвэр орост хэдий үеэс бий болсныг сонирхон асуув.

	Абайн ийнхүү уулзаж байхад дөхмийг бодож Баймагамбеттай хамт голын цаад захад гарч Каримийнд байдаг болов. Бяцхан арлын ой, модыг ногоон навчаараа бүрхэн айсуй хаврын өдрүүдэд хоёулаа гарч гол даган зугаална. 

	Заримдаа завинд суугаад Михайловын суудаг байшингийн тушаах «хурандаагийн аралд» гарч сонирхолтой зүйл ярилцаад буцдаг байлаа. Михайловтай тэгж уулзах бүрд Абай цоо шинэ юм сонсон нэгээсээ нөгөө нь илүү сонин санагддаг байв. Абайгаас дөнгөж дөрвөн насаар ах Михайлов өөрөө биечлэн оролцож, өөрийн нүдээр үзэн, чихээр сонссон бүх үйл явдал нь Абайн хувьд оройд нь гаршгүй оргил, нэвтэлж боломгүй хэрэм мэт гайхамшигтай санагдаж билээ. Абайн бодлоор бол энэ нь бичиж баршгүй гайхамшигтай туульс юм. Туульс гэдэг үг ч багадна. Учир нь хэдий сайн туульс байлаа гэхэд ганц л эрийн тухай өгүүлдэг шүү дээ. Үүнд баатарлаг эрсүүд үй олноороо бий. Хэчнээн гэж санана! Харгислал бол мянга насалсан бузар булай амьтан юм. Хаанчлал бол зарлиг, эрх мэдэл, хоргой торгон дээл, шар алаг цол хэргэм зүүж, ширээнээ залраад хүнгэнэн суугаа газар дэлхийг эзэгнэн суугаа бурангуй ёс юм. Михайлов бас хаант засгийн эсрэг тэмцлийн эх сурвалжийг дэлгэн тайлбарлаж Пушкиний үеэс эхлэн Белинский, Герценээр дараалуулан Чернышевскийн ачаар улам ч оволзон буцалсныг нь бас хаант засгийг устгах гэж Каракозовын хийсэн оролдлого бүтэлгүй болж дүүжлүүрт амиа өгснийг нөхөд нь түүнээс ч долоон дор үхлээр дууссаныг дурсан ярилаа. Каракозовын бүлгийн удирдагч байсан Ишутин мөн энэ Сибирьд туугдан ирж, Сибирийн аймшигт нэгэн буланд газар булагдсанаас хойш дөнгөж хоёрхон жил өнгөрчээ. Хааныг сүйх тэрэгнээс буунгуут, ойрхноос буудаад онож чадаагүй Каракозовыг Абай «Яасан ч азгүй амьтан бэ дээ» гэж бодлоо. Тэр эр 4-р сарын 1-нд дүүжлүүлжээ.

	Сүүлд баригдсан үеэл ах нь болох Ишутин үйлээ үзэхээ Петербург, Сибирьд ямар аймшигт гяндан байдгийг анх сонслоо. Шлиссельбургийн гяндан, Алексеевын Равелин, Үркетийн, Александровын төв гэх зэрэг цус гаргалгүй амийг нь авч, амыг нь барилгүй амьсгааг нь боодог хүн төрөлхтний гутамшигт там байгааг мэдлээ.

	Алахын ёслол хийж тоглоно гэдэг маань Абайн бодлоор бузар мунхгийн хамгийн зэрлэг дүр, араатан махчны дүр шиг санагдана.

	Михайловыг ярих тусам Абайн гайхан бишрэх нь хэмжээлшгүй болсоор байв.

	1864 оны 5-р сарын 19-нд хаант засаг тэмцэгчдийн сор ард түмний бахархал болсон Чернышевскийг Петербург хотноо Мытнын чөлөөнд гарган олны өмнө гутамшигт баганын дэргэд тохуурхан шийтгэсэн билээ. Михайлов үүнийг нэгд нэгэнгүй ярив. Тэр үед өөрөө хэдийн цөлөгдөөд байсан бөгөөд тэр явдал Михайловыг баригдсанаас хойш хоёр жилийн дараа болжээ. Бүүр сүүлд Абай Андреевтэй учирч Михайлов онцгой хүн юм аа гэж өөрийнхөө бахархсан сэтгэлээр ярихад Андреев түүнд, Михайловын тухай бас нэг өөр зүйл ярьсан юм.

	«Михайлов ухаантай эр, хүнлэг оюун ухаан нь эрт сэрж, эрт тодорсон юм. Дөнгөж хорьхон нас хүрэнгүүтээ тэр үнэнч хувьсгалч болохоо харуулсан юм. Түүний ар гэр төрөл төрөгсөд нь цөмөөрөө хувьсгалын хэрэгт амь биеэ зориулсан юм» гэж хэлжээ. Мытнын чөлөөнд болсон хэргээс нэгэн зүйлийг Михайлович Абайд огт хэлээгүй байв. Энэ нь түүний даруу зангаас болсон биз ээ. Ярианы нь үзүүр тэр сэдэв рүү чиглэхэд Андреев

	— Чернышевскийг шийтгэх өдөр Евгений Петровичийн дүү охин яасныг танд ярьсан уу? гэж асуув.

	Абай тэр тухай ер сонсоогүй байлаа. Андреев дотроо «Тийм байх ёстой» гэсэн юм шиг Михайловын биеэ барьж чаддаг зантайд нь талархан инээмсэглэж:

	— Тэгвэл Чернышевскийн шийтгэлийг унших үед тойрон хүрзэлсэн үй түмэн хүн дундаас ганц залуухан бүсгүй гарч ирээд нэг баглаа цэцгийг Чернышевскийн өлмийд шидэж тэгээд «Баяртай нөхөр минь» гэж хашхиран ард түмний гүн хайр талархлыг илэрхийлжээ. Эргэн тойрон гайхаж зогссон хааны түшмэд, алуурчид, цэргүүдийн нүдэнд «Намайг хар» гэсэн юм шиг зоригтой очиж тэр цэцгийг өмнө нь хаясан юм шүү! «Та нар шийтгэж байгаа бол ард түмэн бид өлмий нь хүрсэн шороог ч хүндэлнэ» гэсэн утга учир төгөлдөр гүн гүнзгий арга байлаа. Тэр цэцгийг Чернышевский тийш шидсэн бүсгүй бол Мария Михайловна бөгөөд чиний анд Евгений Петровичийн төрсөн дүү нь байсан юм гэв.

	Бүх оросыг бахархуулсан тэр бүсгүй Абайн найз Михайловын дүү байсанд чин зүрхнээсээ бишрэн бахадлаа. Абай одоо л бодож үзэх нь ээ Михайлов өөрийнхөө ажил үйлсийг ярихдаа «Би тэгсэн юм» гэж нэг ч удаа хэлээгүй байв.

	Түмэн олны тусын тулд тэмцсэн зориг баатарлаг үйл явдлыг ярихдаа, тэр бүхнийг хийж байгаа хүн бол өөрөө биш өрөөл бусад гэж Михайлов ярьдаг байлаа. Өөрийгөө зөвхөн олны нэг гэж тоочдог. Түүнийгээ ч нүдэнд харагдмааргүй чигчийн чинээ өчүүхэн зүйл болгон ярина.

	Абай Андреевээс салж гэрийнхээ зүг явахдаа зүрх сэтгэлийг нь эзэмдсэн зүйл бол Михайловын тухай бодол байв. Нөхрийнхөө ажигласнаар Михайлов бүх чадвар, идэвхээрээ нэг бүлгийн цогтой толгойлогч ахмад нь болж үнэхээр чадмаар... Каракозов, Желябов Перовская нарын хийсэн зүйлүүд Михайловын гараар ч хийгдэж болмоор... 

	«Ямагт урагшаа тэмүүлбэл Желябов шиг болж чадна. Тэгвэл амьд явсны хэрэг бүтэж тэмцлийн ач тус гарах сан» гэж Абай саналаа. «Хэрвээ олны нэг нь Михайлов бол энэ хэсэг хэчнээн, хэр зэрэг хүчтэй бүлэг вэ? Энэ хэсэг бол юунаас ч хүчтэй, нэртэй, хотойшгүй нуруутай хэсэг мөн зааны хүч чадлаа хуримтлуулан байгаа амьдралын хүч мөн» гэж бодлоо.

	Абай дараа уулзахдаа Михайловын өөрийн нь үйл ажиллагаа, амьдралаас нь, хэрхэн цөлөгдсөнийг нь асуухаар шийджээ. Абай маргааш орой нь Ирчис мөрний хөвөөн дээрх дотно санагддаг навтгар дээвэртэй жижигхэн байшингийн хаалгыг тогшлоо. Хаалга тавьж өгсөн аманцар авга Домна хэнд ч юм уцаарлан нэг л юм амандаа бувтнасаар Абайг танимагц гэрийн эзэн Михайлов шиг баярлан угтаж

	— Абрагим та байсан юм уу? Ор! ор! Михайлов хүлээж суугаа гэснээ ахин нөгөө зүйлээ өгүүлэх нь

	— ... Би нөгөө хөгшин нохой байх гэж санасан юм. Хойноос минь дагаад салдаггүй шүү! Заримдаа элдвийн юм асууж толгойг минь эргүүлнэ. «Чиний ноён сицилист» гэнэ. Гэрт нь хэн ирдэг вэ? Өөрөө хаашаа их явдаг вэ? Юу идэж, юу уудаг вэ?» гэж элдвийг шалгаах юм. Хөгшин нохой, чамайг! Бас өөрөө дагаад хоцрохгүй атлаа хотод очиж хаалгачин, бүдүүн авгай Конавалахад захисныг нь яана. Тэр ч гэсэн намайг шалаад нөгөөдхийн асуудгийг асуух юм. «Эзэн хааныг алсан сицилист бас хэнийг алах гэнэ вэ? Чамд тийм зүйл ярьдаг уу? Чи айлгүй түүний гэрт яаж суудаг вэ? гэнэ шүү! Надаас юм болгоныг мэдэж авах санаатай. Энэ бүхнийг хийж байгаа тэр зөнөсөн нохой байгаа юм гэлээ.

	Домна Абайг үүдний өрөөнд хүлээлгэн ийнхүү уцаарлан ярих хооронд нь Абай гадуур хувцсаа тайлангаа сонирхон чагналаа.

	Цагаан сэтгэлтэй гэнэхэн зантай энэ авгай далан долоон юм дэлгэн мөддөө салах төлөвгүй байв. «Хөгшин нохой» гэж уурлаж байгаа хүнийг Абай мэддэг юм. Тэр нь энэ хашааны хөгшин цагдаа Селантай билээ. Михайловыг тагнах нууц даалгавар авсан учир тийм тагнах ажилд маруухан арга баашгүй тэр цагдаа тийнхүү мунгинаж байгаа ажээ. Домнагаас юм сонсох гэж дөчин хоног энэ байшинг эргүүлдэх хооронд Михайлов авир төрхийг нь ажиглан яриаг нь сонсон суудаг байлаа. Хөгшин цагдаа Домна авгайн толгойг юу гэж эргүүлэн, юу гэж Домна хариулсныг тухай бүрий сонирхон чагнаж сэмхэн инээж суудаг байлаа. Михайловын энэ сум нэвтлэмгүй, хараал хүрэмгүй чөлөөтэй инээмсэглэл нь Домна авгайд бусад хүний инээдээс ондоо гайхамшигтай талбиун санагддаг юм.

	Михайлов одоо ч гэсэн Домнагийн яриаг зочдын өрөөний үүдэнд ирээд Абайтай толгой дохин мэндлэнгээ инээмсэглэн чагнаж зогсоно. 

	Абай цагаан сэтгэлтэй тэр авгай тийш хүндэтгэсэн байдалтай ширтээд 

	— Домнушки өнөөдөр таны Селантай урьд урьдынхаас ч илүү уурлуулсан бололтой, эсхүл тун саяхан тааралдчихав уу? гэлээ.

	— Тэгээд юу гэж?

	— Өөрийг нь үзэв үү?

	— Өөрийг нь биш, сая энэ хөрш авгай Сидрохинатай тааралдлаа. Ирчис рүү юм угаах гэж очсон чинь, тэр бас хувинтайгаа усны захад ирчхээд надаас тэр Селатийгийн асуусныг асууж байхгүй юу? Ээ чааваас даа, ичих нүүрээ барсан хатаж үхмэр, золигийн худалч амьтад! хэмээн Абай руу харж ташаагаа тулан зогсов.

	— Ганц Евгений Петрович биш, таныг бас асуусан. Танайхаар үргэлж ирээд байдаг боллоо. Чиний Сицилист одоо киргизчүүдэд эсэргүү суртлаа тараадаг болов уу? гэнэ шүү! Шөнө их суух юм захиа бичдэг үү? Аль эсхүл бас нэг газар сүйдлэх бөмбөг хийж байна уу? гэж чалчина.

	Тэгээд юмаа угаачхаад буцаж явсан чинь нөгөө нохой зам тосоод өөрөө зогсож байхгүй юу. «Чамд мөнгө их өгөөд миний тухай бүү хэлээрэй гэж ятгадаг биз! Чи бурханд итгэдэг, сүмд мөргөдөг томоотой авгай шүү дээ! Ариун шашин, бурхандаа эзэн хааныхаа эсрэг хандсан муу хүнийг чи хамгаалах юм. Түүний оронд шөнө юу хийдгийг нь хаалганы завсраар шагайж үзээч. Тийм хүн унтаж байхдаа зүүдэндээ муу муухайг үзэж, таны эсрэг ямар нэг элдвийн үг ярьж болох шүү дээ, тэр үгийг нь сонсож аваад надад хэлээч» гэнэ. Би түүнд

	— Чи бол эхнэр хүүхэдтэй, өөрөө өтөлж байгаа хүн. Аманцар авгай нар шиг ховын үг хөөцөлдөхийн оронд бурхандаа залбир, мөрөөрөө яваа хүнд хар санаа санахын оронд харанхуй авсандаа хатаач, хөдөлмөрөөр амь зуухгүй золбин нохой шиг дайралдсан бүхнийг үнэрлэж явах юм. Чиний хүүхдүүд «эцэгтэй» байх даа? Авгай чинь «нөхөртэй» гэнэ биз? Фү халаг минь чам шиг нөхөртэй байснаас үхсэн дээр гэж хэлсэн. Муу гуйлгачин дээрэнгүй золиг бас нэг арга олжээ.

	«Маргааш бурхандаа залбирахаар сүмд очно. Тэгэхэд чиний муу хүнд тусалж яваагаа нууж байгааг лам багш Кипрен ч асууна. Тэгэхэд нуувал чиний нүүрэнд бүх тариачид нулимах болно. Чиний ингэж явах чинь муу шүү! Зөнөгөрсөн амиа хаацайлж нүх сүвгүй тэнэг авгай даа, чи! Сициалист чамд ямар хэрэгтэй юм бэ? Тэр өөрийнхөө сурсан гутамшигт замд чамайг оруулчхаад хаяж одох болно. Тэгэхэд хотод ч орох газаргүй гудамжинд үлдэх хүн чи болно» гэнэ. Үзэв үү тэр хөгшин нохойг? гээд яриаг нь чимээгүй чагнаж байсан Михайловыг ширтэнэ. 

	Домна Фадеевна тэгснээ хөлөө зөөж ядан тавьсаар цаад өрөөндөө ороход Михайлов, Домна авгайн сүүлийн хэлсэн үгэнд нь зовсон бололтой хоолойгоо засаж өтгөн хөмсгөө хөдөлгөж, нэг хэсэг чив чимээгүй хойш урагшаа холхин байснаа биеэ түргэн татаж сэргэн баясаад Абайн дэргэд зөөлөн сандал дээр суулаа. Түүний одоогийн байдлыг харвал өнөөдрийн уулзалтад Абайн асуух гэсэн бодол яг таармаар санагдана. Абай яриагаа эхэлж

	— Евгений Петрович! Одоо хүртэл би танаас тодорхой асууж мэдээгүй нэг юм байна! Та хаант засагт юунд дургүй болсон юм. Тэр тухай мэдэж болох сон болов уу? гэхэд Михайлов туулж өнгөрүүлсэн нэг явдлаа ярьжээ.

	Тэр Петербургийн их сургуулийн оюутан байхдаа садан Шелгуновтай хамт Чернышевскийн бүлгэмд явдаг байжээ. Тэр үед залуу оюутнуудыг дагуулж нэг удаа том жагсаалд оролцсон байв. Түүнээс болж баригдаж, хоригдоод эцэст нэг найзтайгаа Петрозаводск хотноо цөлөгджээ.

	Тэндээ жил байсны дараагаар Петербург дахь найз нөхдийнхөө зөвлөсөн ёсоор хаанд, нэг оюутантай хамтран захидал бичжээ. Тэр өргөдөл сүүлд юу болсныг Сибирьд туугдан ирсний дараа Михайлов сонссон гэнэ. Хаан Петрогоф дахь зуны ордондоо амарч байхдаа нэртэй нэгэн генералын дэргэд энэ хоёр оюутны өргөдлийг уншсан байжээ. Тэр генералын хэлснээр хаан өргөдлийн эхний хуудсыг уншиж суухдаа «Одоохондоо залуу бүгдээрээ буруугаар эргэчихсэн хүмүүс биш байлгүй, жил илүү зовжээ. Буцаасан ч болох юм уу даа! Гэмшиж засралгүй дээ» гэж өршөөл үзүүлэх царайтай байжээ. Гэтэл захидлын сүүлчийн нүүрийг эргүүлтэл төгсгөлийн хэрд бэх дусаж тэрийг өргөдөл өгөгчийн нэг нь хэлээрээ долоочихсонд цаас бохирдсоныг хаан үзэнгүүт царай нь минчийгээд өргөдлийг шидлэн «Эд буцах ёсгүй, цааш нь хөөх хэрэгтэй, яваг» гэж гэнэ. Тэгж үзгээс гэмгүй дусчихсан бэх их хаан, эрхмүүдийн нүдэнд эсэргүүцэл жагсаал шиг харагдаж Михайлов хуучнаасаа ч хатуу саварт базлуулжээ.

	Михайлов Абайд өөрийнхөө туулж ирсэн замаас хэсэг хэсгээр нь таслан ийнхүү инээдэмтэй зүйлийг дурсахдаа төвшин төлөв, тэгээд их л шогтой ярьж билээ.

	Үүний хамт аль хэдийнээс нааш хэнд ч ам нээж хэлээгүй бараг ярих хүслэн мэт болсон нэгэн явдлыг Михайлов Абайд анх удаа ам нээж өгүүлсэн нь:

	— Ибрагим Хунаанбаевич намайг эндэхийн харгис цагдаа, түшмэд энэ шөнө хааныг алахаар зэхэх юм уу, эсхүл эндэхийн мужийн сайдын гэрийг нүхлэн ухаж байгаа хүн мэтээр үзэх юм. Яаж мэдэх вэ дээ, өвс шиг ханартал хяргахгүй ч гэсэн өөр ямар нэгэн зүйлийг сэдэж болох шүү дээ! Үүнээс хорин жилийн өмнө надтай холбоотой байсан оросын тэмцэгч хөвгүүдийн хүмүүжил, зорьсон зорилго нь хязгааргүй байж билээ. Тэд түймэр асааж чадахаар лут хүч болохын тулд бид нэгдэх гэж ямагт урагшаагаа харан, тэмүүлэн явсан юм. Тэр хэвээрээ ядаж таван жил Петербургт байж их сургуулиа төгсөж амжсан бол, өчигдөр Желябовчуудын алсан хааныг, зөвхөн өргөдлөөрөө айлгахгүй, түүнээс илүү ард түмний сэтгэлд хэзээ ч мөнх хадгалагдан үлдэх, тэмцлийн халуун галаар шатаавал таарах байсан юм.

	Бидний бүлгийг бут ниргэлээ. Өөрөө шуурганд хөөгдсөн хамхуул шиг ганцаараа тасран одлоо. Тэгж бүгдээрээ тал тал тийш цацагдлаа. Гэлээ ч эсэргүүцлийн хүч сулраагүй юм байна. Өсөн батжиж хаант засагт улам заналхийлж байгааг нь 3-р сарын 1-ний хэрэг харуулж байна. Гэхдээ би тэр тэмцэгч бүлгийн дотор байж чадсангүй. Алсад байгаа олон гутрагчдын нэг боллоо. Та намайг юу гэж бодож байна? Уул нь ингэж байж болохгүй ёстой сон. Орос дахь төрийн бодлоготон хувьсгалт тэмцлийн толгойлогч хүн шиг та намайг санах юм. Тэр бол нөхөрлөл, сайн найзын бодол биз! Харин би үнэндээ тэдний эгнээнийхний зөвхөн нэг гишүүн юм гэлээ.

	Энэ тухай Абайн бодол арай л ондоо билээ. Иймд өөр нэг яриа дэлгэн

	— Оросын ард түмэн, энэ үеийн хүмүүс азтай юм. Хэдий гаслан зовлон нь хязгааргүй боловч үүр цайж шөнийн харанхуй хөөх цаг тун дөхөж байх шиг санагдах юм гэхэд

	— Яагаад та ингэж хэлэв. Ямар шалтгаанаас ингэж тааварладаг бил ээ?

	— Гомдоохоосоо өмгөөлдөг хүмүүс нь олон тийм ард түмэн яагаад азгүй байх вэ дээ? Олон гэм хэлсэн маань сая таны «Зөвхөн олны нэг нь би...» гэж хэлснээр нотлогдож байна. Таны адил олны тусын тулд санаа зовдог тэмцдэг эгэл хүмүүс далавчаа дэвээд орхивол юу болох вэ. Та нарын нэг нь хааныг алжээ. Гэтэл цөмөөрөө нэгэн зэрэг хөдөлбөл юу болох вэ? Тэгвэл зовсон түмэнд жинхэнэ аз жаргал хүрээд ирэх болно. Оросын ард түмэн азтай гэсний минь чухам учир энэ ээ гэж Абай хэлээд хэсэг чимээгүй сууснаа

	— Азгүй ирээдүйгүй хөөрхийлөлтэй ард түмэн бол орос биш харин бидний хасгууд байгаа юм. Миний ард түмэн... Биднийг зузаан эсгийгээр бин битүү хучжээ. Тэгээд л бид бүдүүлэг харанхуйн дунд туйлдан эргэлдэж байгаа юм гэв.

	Өнөөдрийн яриа Абай Михайлов хоёрын хэзээний дэлгэсэн урт яриан гол зангилаа нь байсан юм. Аажмаар ийм ярианд шилжихэд энэ хязгаар нутгийн ирээдүйн тухай, гүнзгий сэтгэн боддог үргэлж санаа тавьж явдаг хүн болохыгоо Михайлов харууллаа. Хасгийн ард түмний өмнө нэг сайн юм, нэг муу юм бий. Муугаас нь хагацаж сайнд нь хүрэх зам нь хэцүү! Муу нь гэвэл энэ хязгаар мужийн ихэс түшмэд, ашиг олз, эрх тушаалаас бусдыг тоодоггүй догширсон тэнэгүүд, сайн нь Оросын эрдэм соёл мөн. Гэхдээ одоогийн хасгийн олон түмэнд түүний бүх нууц, таашгүй оньсого мэт хэвээрээ байна.

	Өнөөдрийн хасгууд, орос гэхээрээ Селантай, Сергей нар амбан шиг гүжирмэг эрх тушаалтныг л мэдэж байна. Гэхдээ хасаг түмний дотроос Абай чи танин мэдэж, ойлгон эхэлж байна. Оросын ард түмэнд түүний цаана нуугдсан түм буман гайхамшигт зүйл бий. Тэр бол эрдэм соёл билээ.

	Орчин үеийн орост дэлхийд цуутай эрдэмтэд, таван тивийн хүн ард амтархан уншдаг ном зохиол, ард түмнийхээ үнэн байдал авьяас билгийг хорвоод гайхуулсан агуу их ухаантан соён гийгүүлэгчид бий.

	Тэр бүхэн өнөөдрийн хасаг түмэнд даанч холын танигдашгүй өөр зүйл мэт санагдаж байна. Үүнийг таниулах хоёр арга зам бий. Чам шиг оюун санаа нь эрт сэрсэн зарим нь хань түшгээ Оросын эрдэнэсийн сангаас олж авах хэрэгтэй гэж Михайлов ярив. Абай нэгэн зүйлийг шалгаан

	— Хэрэв Чернышевский энд байсан бол манай хасаг шиг улсад түүний ухамсартай зарим хүмүүст ямар зөвлөгөө өгч ямар зам зааж өгөх сөн бол? Энэ тухай та юу гэж боддог вэ? гэхэд нь Михайлов өөрийн бодсоноор эндэхийн ард түмний ухамсартай мэдлэгтэй хүнд ганц зөв зам юу болохыг тайлбарлаж алхам бүрд нь тус болох юм зөвлөв.

	— Ибрагим Хунаанбаевич! Өмнөө байгаа юм бүхнийг өөрийнхөө тулд нийтийнхээ тулд нэгмөсөн шийдэж болохгүй. Та надад «Зам гэдэг үзүүргүй зүйл» гэж хасгийн нэгэн зүйр үгийг хэлсэн шүү дээ! Хэдийд ч нэг нь эхэлж олон нь дагадаг, нэгэн үрээс түмэн салаа навч дэлгэрнэ. Үүнийг бодож манай ард түмний нэг хэсэг нь «Очоос дөл бадарна» гэдэг. Түүнийг сэтгэлдээ шингээх хэрэгтэй. Ганц таны тулд, би хоёр зүйл хэлмээр байна. Нэгдүгээрт: Хасгийн ирээдүйн тулд, жишээ болгоход таны хүүхдүүдээс эхэлж «сур, сур, сур» тэгэхдээ оросоор сур гэх гэсэн юм. Хоёрдугаарт сурсан эрдмээ олондоо түгээх хэрэгтэй. Харанхуй тал газар ганц бяцхан гэрэл сүүмэлзэх төдий зул боловч чиг зам олоход тус болдог шиг мэдсэнийгээ түмэндээ хүртээвэл хэрэг болно. Тэгж танилцахдаа өнөөдрийн нийгмийн доторх буман зүйлийн өвчнийг таньж, бузар булай шившиг болсон бүхнийг илчлэн багийг нь хуулах хэрэгтэй. Тэгэхдээ шүүмжлэлтэй хандах нь чухал. Таны ард түмэн миний ажигласнаар авьяаслаг дууч ард түмэн юм. Чаддаг сан бол би тэдний домбороор дуу шүлгээр нь, ард олны үгүйрэл хоосролын учрыг дуулж, дарлалыг элэглэн, бас эрдэм мэдлэгийг магтсан ая өргөх сөн. Танай ард түмэн цэцэн цэлмэг хурц үгийг хүндэлдэг. Энэ Семейн сүм дэх лам нарын уншдаг ухуулга, сургаалын үгнээс, үлгэр туульсыг ер бусын түргэн тогтоож сонирхдог юм. Анхаарч үзвэл оросын ард түмнийг, бид бүхнийг энэрэнгүй болгон хүмүүжүүлсэн нь орос ардын шүлэгч нар байсан юм. Үнэндээ тэд, номоор үзэл бодлоо тараасан юм. Гэтэл та нарт ном ч алга байна. Гэхдээ би түүнд зовж байгаа юм биш ээ! Юу боловч ард олны чихэнд тэдэнд тус болох үг хүргэ! Тэд өөрсдөө сэнхэрч сэрнэ. Тийм биз! гэж ярианыхаа эцэст Абайн өвдгийг алгадаад:

	— Та Чернышевскийтэй уулзвал минийхээс арай илүү зөвлөгөө сургамж сонсох сон билээ. Би танд хангамжтай хариу өглөө, гэхдээ замыг чинь заалаа гэж хэлж чадахгүй. Харин Чернышевскийн байр сууринаас, түүний нүдээр харахад удаан хугацаанд сажлах зам хэлж өгсөн ч байж магадгүй. Танай ард түмний түүх бусад соёлт орны түүхээс хойно хоцорсон учир тэгж хэлсэн юм гэлээ. 

	Абай түүний бодлыг өөрийнхөөрөө ойлгож

	— Евгений Петрович би ойлголоо. Өвлийн мөс нь хайлж цэвдэг нь гэсээгүй газар тарьсан ногоо ургахгүй, Чернышевскийн зарим бодлыг энд үр болгон булж болохгүй гэж байх шив дээ гэв. 

	Михайлов ингэж Абайн хурц сэргэлэн оюуныг шагшин их баярлав.

	«Ирлэсэн сүхээ далайцгаа» гэсэн Чөрнышевскийн үг, замаа олоход тус болно. Ибрагим Хунаанбаевич, таны асуултад хариу өгч чадахгүй байна. Таны ард түмэнд, тэмцлийн ямар зам хэрэгтэйг мэдэхгүй тул шууд хэлж болохгүй. Гэхдээ энэ үед түрүүчийн хэдэн арга хамгийн анхны алхам болно гэдгийг Чернышевский өөрөө ч буруу гэхгүй байх гэв. 

	Абайд Михайловын энэ яриа өөрийн чин сэтгэлээс нь төрөн гарсан үг мэт санагдаж, түүнийг бишрэн бахдахад хүргэж билээ. Энэ ярианы эцэст Михайлов Абайгаас гэрээр суралцдаг хүүхдүүдийн тухай асуужээ. Абай мусульман шашны номд төгс болгон Абиш, Магаш зэрэг хүү, Күлбадан зэрэг охиноо орос сургуульд оруулах бодолтой байгаагаа яриад тэднийгээ аль сургуульд оруулах, яаж суралцуулах тухай Михайловтай зөвлөлдсөн билээ.

	— Хэдэн жилийн дотор таны хүүхдүүд орос хэлийг, орос айлд сууж сайн мэддэг болно. Тэр эрдэм нь ард түмэнтэй ард түмнийг, хүнийг хүнтэй адил тэгш эрх чөлөөтэй болгох эрдэм мөн. Харин түшмэл болно гэж бүү суралцаг. «Ард олны явуулсан анхны үр сад нь бид юм. Өөрийнхөө тулд олныхоо тусын тулд өгнө» гэж суралцаг гэлээ.

	Абайн нүдэнд сэргэлэн цовоолог Абиш, Магаш нар харагдах шиг болов. Тэд Михайлов шиг үнэтэй цэнтэй хүн болцгоохыг харж суух мэт санагдав. Тэдний өмссөн хувцас нь хасгийн ч биш, Тобыхтийн ч биш, хот маягтай, нүдэндээ шил хийгээд олон боть номын хуудас эргүүлэн ширээний ард сууж харагдлаа. Олны хайр халамжийг хүртэж, шинэ залуу үеийнхний удирдагч болоод хасгийн хилэнт дууг хангинуулж ард түмний жаргалын зам хайгч, гэрэлт ирээдүйтэй өсвөрийн хүүхдүүдээ үзэх шиг боллоо. «Тэр үе, тэр амьдралыг үзэх сэн! Би та нарт зам тавьж өглөө, гэхдээ би амьдралаас гомдолгүй хагацлаа гэж хэлж чадахаар бол хорвоод өөр хүсэх зүйлгүй, эцэг хүн би болох сон» гэж бодон нэгэн үе мөрөөдлийн оргилд халин дуулжээ. Абайн мөрөөдөлд хүч дэмжлэг өгсөн Михайловын яриаг шинэ ирсэн зочин эрхгүй таслав. Тэр бол өөрсдийн нь нөхөр Андреев билээ.

	Андреев энэ удаа Михайловын сэтгэлийг яриагаараа хөндлөнгөөс хөндөхийн зэрэгцээ Абайд ч бас сонсгох нь зөв гэж санажээ. Амбаны өргөө, шүүх таслах газар, цагдаагийн газар Тобыктийн дотроос цутгаж байгаа мэдэгдэл, өргөдөл, хов, жив, актаар дүүрэн гэнэ. Олон арван хүний тамгатай эсхүл хурууны өндөг даруулж «Түймэр тавилаа», бас нэг нь «айл тонолоо» нөгөөдөх нь «бие шалтгаантай эмэгтэйчүүдийг айлган дутуу хүүхэд гаргууллаа» гэж үргэлж нэг нэгээ хэрэгтэн болгож байгаа ажээ. 

	Андреев үүнийг ярингаа

	— Ибрагим та одоо болж байгаа ноёдын тэмцлийг мэдэхгүй байгаа биз дээ! Ирж байгаа мэдээ сэлт, өргөдөл, гомдлоос үзэхэд, Киргизчүүдийн язгууртны байдал, танай тэндээс тун саяхан эхэлсэн ямар нэгэн цэвдэг хүйтэн амьсгааг авч ирэх юм.

	Ядаж энэ жил сонгууль болох юм шүү дээ. Түүний өмнө Захирагчийн ширээг булаацалдаж байгаа юм уу? Ямар ч болов олны дотор замбараагүй тэмцэл эхэлж, эвдрэлцэж байх шиг байна гэлээ.

	Михайлов сүүлийн хэдэн жил цагдаагийн газар ажиллаж байхдаа хасгийн хошуу ноёд элдэв зарга заалхай, мэдүүлэг, гүжир гүтгэлгээр их хөөцөлддөгийг мэддэг болжээ.

	Ярианы далимд Абайд хандан:

	— Хаант засгийн хууль, Киргизийн тал нутгийнхныг асар их эвдэж байгаа юм байна. Нэгдүгээрт хээл хахууль, хоёрдугаарт оросын хууль киргизийн зан заншил, өвөрмөц байдалд тохироогүйгээс болсон хэрэг. Гуравдугаарт язгууртан, ихэс дээдсийн хооронд бие биеэ итгэдэггүй, дуусашгүй далд занал нэг нэгээ бишүүрхэн хавчих үзэл тун ч их газар авчээ. Үүний улмаас киргизчүүдэд хуулийн өмнө бичгээр худлаа хэлэх нь юу юунаас ч амархан болжээ. Нэгийгээ гүтгэж хэрэгтэн болгохоос зовохоо байжээ. Дүйнгэ бүдүүлэг захирагч, захирах ёсыг дэндүү эвдэж амжсан байна гэв.

	Андреевийн яриаг сонсохын зэрэгцээ

	— Тэр гүтгэлгүүд захирагч нарын тухай юм уу? Тэдний нэрээр бичигдсэн энгийн хүмүүсийн тухай юм уу? гэж асуулаа.

	— Гүтгэлэг бүхнийг язгууртнууд хийж байна! гэж Андреев инээв.

	— Мартаагүй бол эдгээр захирагч нарыг Лосовскийтэй хамт дэмжиж «ард түмэндээ тусархаг, нөхөр ёсны хүн» гэж Ибрагим та сонгуулсан байх аа гээд дахин инээснээ, — Заргалдагчийн бас нэг хэсэг бий. Тэд үнэхээр дарлагдагсад суурины ядуучууд юм. Тэдний зарим нь надад ирж «бидний өргөдлийг авч эздийн хийсэн хүчирхийлэл, зовж зүдэрч байгааг уламжлан хариуг минь авч аль» гэх юм.

	Абай тийм зарга язгууртан нараас ч гарч байгааг мэдээд тэд хэн, хэн болох, ямар учиртайг асуулаа. Андреев хүмүүсийн нэрийг тогтоож аваагүй учир нэрлэж чадсангүй. Гэхдээ өөрсөдтэй нь заргалдсан ядуусыг «хулгайч гэж бариулан, гянданд ялзруулах» гэж давж заалдсан нэг хэсэг хэрэг байгааг мэдлээ. 

	Михайлов ярианы эцсийг дотроо дүгнэж:

	— Ийм байдалд Ибрагим Хунаанбаевичийн сонгосон «ард түмний тусын тулд ажиллана» гэсэн захирагчид ажиллаж байна. Гэхдээ ардын тусын тулд биш, өөрсдөө захирагчийн байранд үлдэхийн тулд сонгогчдын саналыг авах их ажлыг хийж байгаа юм.

	— Үнэн, үнэн. Энэ захирагчид тэнэгүүд биш. Тэд таныг мэхэлж захирагч болж аваад одоо тантай тооцоолох зүйлгүй болсон, тантай найртай байхаас мужийн сайдад сайн байх нь арай илүү үнэтэйг ч ухаарсан байна. Халамжийн хариу ийм байхад ард түмний амсах аз жаргал баяр баясал гэж юу байх билээ.

	Өөрсдийнхөө бүх байдлыг мэддэг таныг ийнхүү хуурсан юм чинь ард олныг хуурахгүй байж яаж чадах вэ? Харин шүүгч бол тэр худал хуурмаг болгоныг мэдээгүй болж суудаг, түүнд тийм захирагч нар хэрэгтэй, захирагч хуурна уу, хуурагдана уу түүнд ер пад алга. Түүнээс гарч байгаа гарз ер алга гэлээ.

	Андреев инээмсэглэн сууснаа

	— Шүүгч ноёноос яаж гарз гарах вэ дээ! Тэр зовсон уурласан дүр үзүүлээд хээл хахууль залгиж суудаг юм байна. Эв эетэй улсаас улаан мөнгө ч олохгүй, харин дээр доороо орж тэмцэлдэж байгаа газраас хишиг хүртэж суухад амархан тэр. Эвдрэлцсэн улсыг дарж, номхотгосон болоод л ашиг олно гэсэн үг гэлээ.

	Абай тэр нэгэн жил «халамжлагчид болох байх» гэж «зовж эмээдэг, нигүүлсэнгүй» гэж сонгуулсан хэд хэдэн захирагч нарын өмнөөс, шар хүний төлөө хар хүн гэгчээр ихэд зовлоо. Тэр захирагч нарын нэг нь, Абайн төрсөн дүү Исхах билээ. Алив муу муухайг Абайн өөрийн нь өвөр түрийнээс цухалзуулж байх шиг санагджээ. Абай цаашдаа тайван талбиун ярилцаж чадалгүй ичсэндээ гэнэт царай нь хүрэнтэж хувьсхийн санаа алдсанаа, салах ёс хийгээд гарч одлоо.

	 

	 

	— 2 —

	Хотоос гарсан Абай, Баймагамбет хоёр Ералы дахь сууринд өчигдөр орой ирж буужээ. Олон гэр шавааралдан хаяа шүргэм буусан ядуухан энэ хот айлын тэг дундах том бор гэрийн гадна тэдний сууж ирсэн бүхээгтэй тэргийг арлыг нь сойн тавьжээ. Тэр гэрийн хүмүүс өглөөний цай дөнгөж уугаад дууссан бололтой. Буурал сахалтай гэрийн эзэн Даркембай цээжээ ярсан хуучин цамцны гаднаас муу шинелиэ нөмөрч хөл нүцгэн завилж суугаад Абайтай элдвийг хүүрнэлдэнэ. Тэр үхрийн эврээр урласан шар өнгийн хөөргөөс хааяа нэг алган дээрээ тамхи асган амандаа хийх ажээ. Өвгөн буурлын сэтгэл энгийн гуниг гутрал нь онгойж, зовлон зүдүүрээ мартан, өгүүлшгүй хайртай хүндээ болсноосоо ам хүргэж, бор гэртээ хонуулсандаа баярлан байгаа нь үзтэл илхэн. Аяга шаазангаа арчиж гал тогооны тэрүүхэнд эргэлдэж буй зөөлөн харцтай ахимаг настай Сархад авгай ч гийчин зочноо эелдгээр хүлээн авч сэтгэл нь өегшин хөхиүн болж, өвгөн Абай хоёрын ярианаас үе үе сонстох инээдтэй элдэв үгийг чих тавин чагнаж, сэтгэлээ тэнийлгэн дуу шуу нэмэн суух ажээ. Бас Даркембайн арван настай отгон хүү төрсөн ах нь хотоос ирсэн мэт баярлан дэвхцэж, гэрийн хоймроос үүд хүртэл хөглөрүүлэн чихрийн цаас тараажээ. Даркембай Абайгаас хотын сонин сонсож одоо л сэтгэл ханасан бололтой:

	— Өдий насалтлаа нутаг усны морь унасан буурлууд, айл хэссэн харчуулаас сонссон зүйлээс өөр бид юу сонсож, юу үзэж мэдлээ дээ? Хасгийн сайн эрс юм яривал хэнд ч юм нэгэнд үзүүлсэн чадлаа, зарлиг, захирамжийг нэг нь бузар булай заль, мэхээ бидэн шиг ядуу хоосон нь үгээгүй хоосон гаслан зовлонгоо л ярина шүү дээ. Хааныг алж олныхоо төлөө халуун амиа гал усанд хийж яваа залуусын тухай ярьсан зүйл чинь миний сэтгэлд магад арилшгүйгээр хоногшив бололтой. Абай минь «Хөлс цусаа түмнийхээ тулд зориулагсад бий. Тэдний зовлонг, өөрийн зовлон болгон амсаж халуун амиа үл хайрлан тэмцэж, олныг жаргуулахыг мөрөөддөг залуус бий. Ард түмэн сэрж, аз жаргалаа тэмцэн олбол тэдний мөрөөдөл биелэх нь тэр» гэнэ ээ. Таны энэ үг л хэлнийхээ шөрмөсийг тас хяргуулсан чоно шиг ярвайн цомцойн суугаа олон ядууст ч хэрэг болох юм биш үү! гэж нэг хэсэг амныхаа тамхийг хийж бодолхийлэн сууснаа, — Ээ хүчтэн юу ярьдаг вэ? Хүчгүйдээ үзүүлсэн бяр тэнхээгээ сайрхдаг. Хүчгүй нь юу ярьдаг вэ? Хүчтэнээс хүртсэн дарлал доромжлолын тухай ярьдаг гэж Абайгаас сонссон бүх зүйлээ хурааж дүгнэлээ.

	Абай Даркембай өвгөний сонор соргог оюуныг бахархан

	— Бидний яриа танд ямар нэгэн бодол төрүүлжээ. Таны хэлсэн үг олны дунд тарахаар зүйр үг болмоор юм байна шүү! Оюун ухаан гэдэг чинь мал хөрөнгөтэй баячуудад биш, хэцүү бэрхийг туулсан эрэмдэг ядууст байдаг юм гээч гэлээ.

	Даркембай өөрийг нь магтсанд инээснээ

	— Намайг ухаантан болгож ард олны ахмадын сууринд суулгах гээ юү! Ухаантай хүн бидний дунд байвал «Ядуу хүний ухаан үдээс хойш» гэж шоолдог юм. Үгийнхээ хүчээр өшөөгөө авч үзсэнгүй шүү, Абай минь! хэмээн Даркембай хэлье гэж дотроо хадгалж явсан нэгэн зүйлийг эхлэхээр завдав.

	Абайн хүрч ирсэнд баярласан Даркембайд хэлэх юм нэг байв. Зарим нь өөрийнх нь тухай, зарим нь эндэхийн эрэмдэг зэрэмдэг ядуусын тухай байлаа.

	Хотоос ядарч ирсэн байлгүй гэж бодоод урьд шөнө Абайд өөрсдийнхөө тухай ярилгүй мордох үед нь хэлэхээр нөөжээ. Одоо тэднийд хөрш нар нь нэг хоёроороо цувран ирж эхлэв. Эд Абайн хэдийний танил Дандибай, Еренай бас эдэнтэй үе насны Көтибахын дотроос сууринд үлдсэн, Кереке нар болно. Дөч тавин бор гэрийг төлөөлж, дөрөв таван хүн ялгаран ирээд Абайн дэргэд суув.

	Абай тариа хэрхэн тарьсан, идэж уух юмаар хэр зэрэг байгаа тухай хүн бүрээс сонирхон асуув.

	— Мыяалы, Байгабыл дахь суурины тарианы газар нэлээд сайн тэгэхээр хэн их ургац хураасан бэ? гэж Даркембайгаас эхлэн асуухад Дандибай «их ургац» гэж Абайн үгийг давтсанаа

	— Абай хүү минь, их ургац хураадаг нь бид гэж үү? Нохойд анжис хөллөж новшоо чирсэн бидний хувь заяа бурхан тэнгэрийн өгье гээд байхад өмнөөс нь хэлээрээ түлхээд байдаг биш үү! Тэр Мыяалы Байгабылд суугаа хорин хэдэн гэр хорин газар2 тариа тариагүйгээс хойш юугаан ярих билээ гэлээ.

	— Гарц нь хэр вэ дээ? Газар нь бага боловч хураасан нь арвин байлгүй гэхэд Дандибай, Даркембай, Еренай гурав нэгэн зэрэг дуу алдан

	— Арвин гэнэ ээ?

	— Арвитай зүйл заяавал алтан хорвоогоос өөр юу хүсэх билээ. Гэтэл арвитай гэсээр адаг сүүлд нь ингэж хоцрох ч гэж дээ гэлцэв.

	— Юу гэсэн үг вэ? гэж Абай Даркембай тийш эргэв. 

	Тэр ярих гэж урьдаас зэхсэн олон зовлонгийнхоо нэгийг эхлэн

	— Өнгөрсөн жил «арвин ургацыг тэнгэр бурхнаас бүү хүс, дуслуулсан хөлснөөсөө хүс» гэж хэлсэн чинь сэтгэлд үлджээ. Тэгээд л гар хөдөлгөн, гайгүй сайн мэрийн, тэгсний маань ачаар өнгөрсөн жил, Шолпанд, Киндектед, Мыяалы, Байгабылд нэлээд зүгээр ургац гарлаа. Бурхан минь! Түүний эцэс юугаар төгссөн гэж санана. Тэр үед Ералыд болсон шуугиантай сонгуулийн дараа бид тураалдаа хатсан шүү дээ.

	«Муусайн урц, овоохойгоо өөд нь болгоно гэж амбанд зарга мэдүүлсэн хэрсүү амьтад, та нар» гэж Такежан, Майбасар нар турсагуудаа хөөж ирж тарианд маань оруулчихсан. Сая л боловсорч хадахад хариугүй ойртсон тариаг таван айлын адуу ганц шөнийн дотор хүйс тэмтэрсэн юм гэж Еренай өгүүлэв. Тэр Даркембайн яриаг тасалсан чигээрээ Абайг мэдэг гэж урьд жил нь болсон өөр нэг хэргийн тухай ярив. Энэ нь юунаас эхэлснийг Абай хэдийнээ мэдэх билээ. Эндэхийн айлуудын тарианы газрыг намрын бууц бэлчээр болгон Такежан, Иргызбай, Көтибахууд адуугаа оруулж сүйдэлсэн учир Абай тэдэнтэй ана мана үзэлцэж Асылбек захирагчийн ачаар Еренай, Дандибай Кареке нарт мал барьцаалж өгүүлэхээр тогтоосон юм.

	Одоо Абайд мэдүүлж суугаа хэрэг нь мөн л тэр явдал бөгөөд оронд нь барьцаалсан малыг ихэс дээдсийн айлууд өгөлгүй өдий хүрсэн байжээ. Абай одоо л энэ тухай мэдэв. Даркембай бас, удахгүй Акатад Сыбан Тобыкт бас Уакийн хооронд хурал болох гэнэ. «Олон айл хоорондоо хүчээ нэгтгэж, унаа малаа зэхэж, хөлсөө нэхэн, гомдлоо барагдуулахаар очвол хэрэг болох болов уу» гэлээ.

	— Энэ хавар элдвийн хохирол саад хүргэсэн явдал бий юу? Тариа тарьж зүдэрч явахад чинь морь малаар тусалсан ах дүүс гарав уу? гэж Абай түрүүний үгэнд хариу өгөлгүй тэднээс асуухад энэ үгэнд нь инээд нь хүрсэн тэд

	— Өглөгч хүн хариутай хүндээ өгнө. Өгөх юу ч үгүй биднүүс шиг янгиануудад ямар хариу горьдон өгөх билээ гэлээ.

	— Авах өгөхийг ярих юм, Харакен гуайн тариа дөнгөж соёолж эхлэх үед адуугаа бас шөнө оруулж юу ч үлдээлгүй идүүлчихсэн, бурхан минь! Ийм төрлөөр ч яах бил ээ дээ! Түүгээр ч зогсох нь бүү хэл морь өгч туслах байтугай харин бидний ганц хоёр шодон сүүлтийг бас хамт авч одсон гэж Еренай, Даркембай хоёр, уур хилэн, занал хорслоор цээжийг нь дүүргэсэн өөр нэгэн явдлын эх сэжүүрийг цухуйлгав.

	Абай хотод байсан учир сонсоогүй энэ зүйлийг тодруулан асуулаа. Өөр нэг хилэнт яриа бас дэлгэгдлээ. Тэдний энэ ярианд Абай өөрийн эрхгүй зовж ичихийн ч учир бий!

	Тэднийг өнгөрсөн жил авч чадаагүй авлагаа нэхэхэд нь энд нүүж ирсэн Такежан, Майбасар, Күнту, Байсалын Хараатайн хот айлууд уурсан сэтгэлдээ үлдсэн урьдын сэвийг арилгая гэсэн шиг, тарианы түрүү дөнгөж цухуйхад адуугаа дахин оруулж юу ч үгүй болтол идүүлжээ. Хөдөлмөрийнхөө үр шимийг сүйтгүүлсэндээ уур нь буцалсан сууриныхан нааш цааш хашхиран гүйлдэж, хэн хэнтэй нь хэрэлдэж үзсэн боловч юу ч олсонгүй. «Хөөрхий биш үү! Дусалсан хөлс нь шүү дээ? Тавхайгаа газарт, магнайгаа наранд шарж ургуулсан. Эднийг гомдоож болохгүй» гэсэн ганц нэгэн хүн байсан боловч ихэс дээдсийн, хүч хөрөнгөтэй айлуудын гомдол, маргаанаас өөрсдөө эмээн, тусалж чадсангүй. Энэ үг нь юу ч бололгүй тэрүүхэндээ замхарчээ.

	Бухимдаж уурласандаа Даркембай, Дандибай нараар толгойлуулсан Бөкеши, Жигтек дахь айлууд Кашанагаас буцаж яваа Такежаны адуу өдөр бүр тарианд ороод байхаар нь барьж аван, адуучинтай нь хэрэлдсэн ч удаа бий. Маргааш нь хаанаас гараад ирсэн нь мэдэгдэхийн аргагүй, мөрөндөө бороохой өлгөсөн өчнөөн олон хүмүүс ирээд энэ айлуудын үнсийг нь хийсгэх дөхөн Даркембайг нядлах шахан морьдоо туугаад бараа туруугүй алга болжээ. Дараа нь «Тариаг минь сүйдэлсэн шүү дээ» гэж зарга мэдүүлэн очиход үүдээрээ ч шагайлгахгүй «Хүний царайгүй, дуулдаагүй гутамшгийг үйлдэн, газар маажиж, бэлчээрийг минь гишгэсэн үхээрүүд» гэж хараажээ. Бас «өнгөрсөн жил хэргэм зэргийг минь эвдүүлсэн хэрүүлч мондиуд та нар байгаа юм. Эцэг өвгөд маань нэг эхээс гарсан боловч бидний ах дүү чи биш. Хэрвээ тариа тарих хүсэлтэй бол Белагаш руу зайл, гуйлгачидтайгаа нийл. Тэндээ очиж орос бол! Ширгэж далд ормор юунд амьд явна вэ?» гэжээ. Сонсоогүй хараал, үзээгүй зовлон байхгүй аж. Тэгж Такежан, Майбасар хоёр бусармаглажээ.

	— Тэрүүгээр ч зогсохгүй, сар гаруйхны өмнө анжиснаас хэдэн шодон сүүлт маань дөнгөж хагацаад байтал нь бас хулгайч аваад арилсан. Долоон айлын долоон морь шүү!

	— Бурхан минь! Эргэн тойрон дөл шиг өрвөлзсөн дайсан байхад дунд нь үлдсэн ганц бут дэрс шиг, арай ядан амьдрах, яасан хэцүү юм бэ? Хүсэл мөрөөдөл нь хөрсөн доор булагдмарууд, ядаж энд суугаа тавин өрх, ямар амьдралтай байгааг ойлгоход яана даа. Нэгэнд нь биш гэхэд нөгөөгийн нь хатавч хаяа сахиж хамаг насаа барсан юм сан! Эцэг өвгөдийн үеэс галыг нь түлж, үнсийг нь гаргасан «Хөөрхий тануус, хэчнээн зүтгэсэн билээ, та нар бурхны хишиг хүртэх гэдэс цатгалан явах цаг чинь боллоо» гэж өрөвдөх сэхээгүй юм даг аа. Одоо болоход хийж суугаа хэрэг нь араатан чононоос ч долоон доор гэж Даркембай хэлэхэд

	— Тэгж өнчин янгиатай үлдсэн эндэхийн хэдэн гэр үглээд салахгүй болохоор нь бид дөрвүүлээ эрэлд мордлоо. Хулгайч холынк биш юм санж. Кызыл Молагаас олсон. Тэд Акымбетийн бэлтрэгүүд байжээ. Адууг эндээс гаргаж өгсөн зальтан мэхтэн бас олдсон. Гартаа байсан хэдийгээ хэлж тусалсан хүнд «зүрхний шан» болгож өгөөд одоо л малаа буцааж авна гэж явтал бас нэг хэрэг биднийг хавх шиг хавчаад авлаа. Кызыл Молагийн захирагч таны дүү Исхах шүү дээ! Хулгайчаас морьдоо олоод «Захирагч бол манай Исхах шүү», эргүүлж заавал авч өгнө, нүдээ нээж хар» хэмээн Акымбетийн бэлтрэгүүдийг, гар хөлийг нь хүлснээс өөрцгүй гайгүй сайн айлгасан юм. Тэд арга буюу ядаж цөхсөндөө

	— Энэ бол хулгай биш манай овгийн хүн Серекбайгаас авах мал байсан юм. «Үүнийг ав» гэж тэр тууж өгсөн шүү. Серекбай та нарын хооронд маргаан бий бололтой, тэгэхээр юуны өмнө түүнээс салж ир. Бидэнд тэр малыг тууж өгсөн Серекбайг аваад ир гэхгүй юу?

	Ахин эргэж, энд ирээд ах дүү нартаа хэлье гэтэл, өнгөрсөн жилээс эхлэн тэр Серекбай нохой, Кашаманыд өвөлждөг болжээ. Тэр өвөлжөө уул нь Такежаны газар гэнэ. Тэгэхээр Серекбайг, Такежан бидний нүдэнд үзүүлэх байтугай хавьтуулсан ч үгүй. «Ядуу гуйлгачин бүү дэмийр. Серекбай та нарын нэгэн адил, хоосны нэг. Түүнд би тусална. Тэгэхдээ хаяа хатавчинд минь суугаа гар хоосон амьтан гэж тусална» гэж өмгөөлөгч болж гараад ирэв. Сонсох нь ээ, Такежан өөрөө Серекбайг түшиглэн гарт нь уурга бариулж тавьсан уутач нь гэлцэнэ. Хэрвээ хулгайч биш бол ямар ч ашиг тусгүй, хүн амьтангүй өвөлжөөнд бөөр цөөм хэдэн малтай байж ганц гэр юунд буух билээ. Бүүр больё, товчоор хэлэхэд Серекбай бидний гарт орсонгүй. Сугаран одлоо. Харин будилж будилсаар биднийг Акембетийнд тэднийг бас бурхан тэнгэр ивээчихжээ. Такежан, Исхах, захирагчид захиа бичин элч довтолгожээ. «Сууриныхан миний дайсан. Эдний малын төлөө заргалдаач бүү бол. Харин сайн шилбүүрдэж, хөөн явуул» гэжээ. Тэгээд л Акымбет бидний эсрэг дэм болох үгийг таны дүү Исхахаас сонсжээ. Долоон морь байтугай долоон адасга ч авч чадалгүй гаслан буцлаа. Энэ дээ Абай минь. Өнгөрсөн ба энэ жилийн тариа, тэр долоон мориныхоо хойноос зарга мэдүүлж хуралд очих гэсэн юм. Санаснаа хэлж өгөөрэй. Чамтай ярилцаж суугаа бид чөрийсөн дөрвөн өвгөн биш уйлж хайлсан тавин өрхийг төлөөлсөн улс байхгүй юу гэлээ. 

	Абай эдний яриаг сонсоод хүний үнэргүй ах дүүсээ занан, хөмсөг зангидаж уурласандаа шүдээ зуув. Хүйтэн ширүүн дуугаар, тун цэцэн ярьсан Даркембай руу нүд салгалгүй ширтэн сууж байснаа тасалдангуй санаа алджээ. Дотроо төр ах Такежаныхаа хийсэн булай хэрэг, дүү Исхахийн явдалд гутран, уур хилэн, ичгүүр гутамшиг цээжин дотор нь хослон намар цагийн манан шиг хөшиглөхөд:

	 

	Чин сэтгэлээсээ няцааж байгаа зүйлийг

	сэргэг оюунаараа «үдэх» ёстой

	 

	гэсэн нэгэн шүлэг холбож ахин дахин амандаа давтав. Ичмээр юм! Битүү цээжтэй царцанги санаатай ховдог ходоодтой тэдэнд зовох юм байдаг болов уу? Ер нь өрөвдөх гэдгийг мэддэг бол уу!? Хүнлэг ёсны үнэр ч алга гэж бодлоо.

	Даркембайг яриагаа дуусгахад гэрт нам гүм болсныг Абай эвдэн,

	— Ийм үзэгдэж дуулдаагүй бузар хэрэг үйлдэн суугаа улс бол надтай нэг эцэг эхээс төрсөн ах, дүү минь билээ. Та нарт тэдний өмнөөс би ч гэсэн хэрэгтэн болжээ. «Ичгүүртэй бузар гартны хийсэн хэргийн төлөө би л зовох юм» гэж хэлэхэд минь хэн итгэх вэ? Би та нарыг тайтгаруулж яаж чадах вэ? гэж настан буурал нөхдөдөө, эхлээд өөрт нь хаалт боолт мэт санагдсан боловч эцэс сүүлд нь таньж, үнэн голоосоо ойлгосон нэгэн зүйлийг ярьжээ. Түүний сэтгэлийг ард олны тухай нэгэн бодол эзэмджээ. Тэр бодлоо энд тунгаан ярьсан нь: «Ороо нь ороогоороо, жороо нь жороогоороо» гэдэг юм. Нийтийн нэгэн хувь заяагаар холбогдсон хүн жинхэнэ төрөл нь болдог гэж тэр нэгэн өдөр Даркембай та хэлсэн биш үү! Тэр үг миний сэтгэлд хоногшин үлджээ. Бид ард түмний үйл хэргийн төлөө явна, оросын ухаантай нэгэн залуутай ярилцахдаа үүнийг улам сайн ойлгосон юм. Дарлал зовлонгийн бай болсон хүн ардын төлөө тэмцэгч хүн ганц хасгийн дотор ч биш, дарлал хүчирхийлэлд нэрвэгдсэн олон сая энгийн ард орост ч бий. Тэд орос үндэстэн минь! гэж хаан, түшмэд дээдсээ дэмжин, тэтгэдэг улс биш харин «Цусыг маань сорогч» гэж ярьдаг. Яг л өөртэй чинь адил хүмүүс байгаа юм. Тэд бол дан ганц манай овгийн ядуу, зүдүү суурины бодол санааг илэрхийлээд зогсохгүй Сибирь, Оросын бүх суурины уриа лоозон хүсэл санааг илэрхийлж чадах улс шүү гэлээ. Оюун нь ийнхүү сэтгэж чадахуйц өргөн далайцад хүрсэн Абай өөрөө баярлан инээлээ. Түүний үг үнэн гэхэд төдийлөн итгээгүй, өвгөд дотроо эмээсхийн инээмэр аядав. Абай цааш ярьсан нь:

	— Бодвол бас Тобыкти-Херей, Харахсег-Найманы захирагч нар Семей, Омск, Оренбург, Москва дахь ихэс язгууртантай уриа лоозон нэг бололтой. Түүнийг цохивол, үүнтэй нь, үүнийг цохивол тэрэнтэй нь үзэлцэх хэрэгтэй болж байгаа нь цаанаа л нэг илт байна. Миний түрүүний дурссан оросын нэг нь үгээгүй олныхоо төлөө тэмцэгч суут хүн шүү! Тэрээр: «Олон түмэн дарлалыг таягдахын тулд бусдаасаа тусламж бүү эр! Өөрийнхөө ирлэсэн хурцын хурц сүхнээсээ тусламж эр» гэжээ! Заримдаа та зовлонг сонсож суухдаа «Тэр ирлэсэн сүхийг энэ хасаг нутагт өргөж бузар булай өвчин, идээлж бугласан хавдарт нь ширхийтэл зоож орхих юм сан» гэж бодохоос сэтгэл догдлоод байдаг юм гэлээ. Гэхдээ энэ үгийг зүгээр нэг хэлсэн болохоос ямар нэгэн хүнтэй санаагаа нэгтгэх гэсэн хэрэг биш байлаа. Сэтгэлийнхээ гүнд хадгалж явсан бодлынх нь зангилаа бололтой. Абай энд суугаа өтгөс настанд сэтгэл санааны дэмжлэгээс ажил хэргийн тусламж юу юунаас чухал хэрэгтэйг санан бушуухан биеэ татан сэтгэлээ барилаа.

	Хөдлөх бүрийд нь даган буй дөрвөн хүний нүүрийг ээлжлэн ширтсэнээ эргэж буцашгүй шийдэмгий хариу хэллээ. Энэ нь тэдний хүсэл, мөрөөдөж суугаа тусламж дэмжлэгийн хариу билээ.

	— Хурал Аркат биш Балкыбект болно. Өдийд эхэлсэн ч байж магадгүй. Хотод байхдаа сонсоод зарга заалхайн цуглаанд очихгүй гэж шийдсэн юм. Гэхдээ би та нарын тулд, өнөөдөр сонссон хүний мөсгүй явдалтай үзэлцэхээр тэндээ очъё. Гурван өдрийн дараа, эндээс Балкыбек тийш мордоцгоо. Өнгөрсөн жил, энэ жилийн тариатайгаа, алдсан морьдоо нэхэж, Такежан, Исхах, Майбасар гуравтай нэгийгээ үзэлцэнэ дээ. Үгээр л дачин өрхөөс «Мэнд хүргэж бид ирлээ» гээд тэр хурал дээр буучхаарай. Даркембай та өөрөө яв. Дэргэдээ Дандибайг дагуул, хуучин бууны хугархай, зоригт ядуу шонхор шүү дээ. Та нарт миний өгөх хариу энэ. Бусдыг хурал дээр хэлэмз... Гурван хоногийн дараа мордоорой, би явлаа! Баймагамбет чи морио хөллө гэж Абай байрнаасаа яаран бослоо. Баймагамбет гавшгай хурдан хөдөлгөөнөөрөө Абайн яарч тэмүүлсэн сэтгэлийн хариу болгон гэрээс гүйж гарав. Абай түргэн хувцаслаж, зуны хөнгөн тэрлэгээ өмсөн цагаа хараад, өвгөчүүдийг ажвал тэд ямар нэгэн зүйлд арга ядан туйлдан суугаа мэт тавгүйрхжээ. Дандибай, Еренай тийш эргэж хагас дутуу юм шивгэнэтэл, Абай Дандибай руу тонгойж

	— Дандеке гуай нэг юм хэлж ядаад байх чинь, надад хэлээч, юу саад болов гээд Даркембай тийш хартал тэр эр гунигт царайгаа хувилгалгүй Абай тийш бүх биеэрээ эргэж

	— Хэлж зөвлөсөн чинь, шийдсэн хариу чинь цөм сайн. Олны өмнө ил тавилгүй юм олохгүйгээ ч бид мэдэж байна. Гэлээ ч энэ нөхдийн чинь хөлийг хүлж суугаа зүйл бас бий. Балкыбект наанадаж 2 хүн очих ёстой. Бид хоёрыг гэсэн чинь түмэн зөв. Гэхдээ бидний зовж байгаа маань тэнд «хэрхэн хүрэх» вэ? гэдэг бодол юм. Цөм явган хоцорсон. Суурины айлуудад унах уналга, өмсөх хувцас юу байх вэ дээ гэлээ. 

	Түүний үгийг дэмжсэн Еренай

	— Хөл тээх юмгүй болчихсон шүү, Абай минь! гэв 

	— Сүүдэр мэт дагасан энэ ядуу амьдрал барааны газар ч явуулахгүй хүлчхээд хөлд ороогүй хүүхэд шиг болгочих юм. Энэ Ерелиас саахалтын газар хүрэх унаагүй байж Балкыбект юугаараа хүрэх вэ? гэж Дандибай өгүүлэв.

	Абай сандарч тэвдсэнгүй.

	— Нэг чинь морьтой шив дээ. Дандибай, миний хөллөж ирсэн хажуугийн жижиг хул морийг ав, тэгээд зунжингаа хэрэглээд адуу оторт гарахад нийлүүлнэ биз.

	Харин Даркембай та мориноос гадна өмсөх юм юу ч үгүй гэж ярь луу? гэлээ.

	Үдэш оруулж тавьсан бяцхан цагаан авдрыг Абай өөрөө онгойлгоод хоёр хэсэг даавуу гаргав.

	— Энэ дотор гадартайгаа нэг дээл болно. Үүгээр Даркембай чи дээл хийлгэж өмс гэхэд хөгшчүүл бүгд дуу нийлүүлэн баярлаж

	— Э-эш бурхан чамд урт нас заяах болтугай!

	— Энэ бол бэлэг дээ!

	— Ганц гялайв биш үү!

	— Урт насалж удаан жарга гэлцэв.

	Ингэж шуугилдах хооронд Даркембай, Абайн гараас тэр даавууг авангаа

	— Яаж байгаа юм дээ, Абай минь, хүчирхийлж тонохыг нь Такежан хийж, гарз нөхөхийг нь та хийх болж байна уу? гэж инээхэд гэр дотор бөөн шуугиан дэгдэн цөмөөрөө хөхрөлдөв.

	— Ноён захирагчийн өмнө очилгүй нэг морь, дээлийн даавуугаар гарзаа нөхүүлж авлаа. Цааш нь бас үзэлцээд байна даа гэж Даркембайг дахин инээхэд Абай өөрөө ч хөгшдийн сэтгэлийг сэргээсэндээ баярлан

	— Гайгүй Даркембай минь, гарз гэдэг нь үнэн. Гэхдээ эцэг өвгөдийн минь учруулсан гарз хохирлын төлөөс болог. Такежан, Исхахтай ярих яриа болоогүй байна. За тогтох шив дээ. Харин ана мана үзэлцэхийн цагт шантраад хайлсан тугалга шиг битгий байгаарай. Токпанбетийн хэргийн урьд Байдалы, Сүйндегийг хараан «арга ухааныг Сүгирээс биш, энэ эрэмгий ядуу эр Даркембайгаас асуугаач» гэсэн шүү дээ. Дандибай та хоёрыг явъя гэж суугаагийн минь учир энэ. Барьсан газраасаа цус авахгүй бол, намар айлууд бууж ирэхэд цугларсан олны өмнө «Өлбөгөр, үхээнц, шантрамтгай» гэж сүр сүлдийг чинь бууруулна шүү гэж хүмүүсийг инээлгэснээ Еренай, Караке хоёрт:

	— Энд үлдэх та хоёрт тэдэнтэй ирэх намар халз тулах ажлыг даалгалаа. Энэ үед гаднаас «Морь бэлэн» гэсээр Баймагамбет орж ирэв. Хүмүүс гарахаар завдав. Тэгтэл Еренай Абайн түрүүний үгэнд хариу болгож

	— Болзоо чинь болзоо юм. Тэгэхэд энэ хоёрыг яахыгаа өөрөө мэдээрэй гэлээ.

	Караке

	— Юу гэсэн үг вэ! Ам хэл хоёр нь татчихгүй бол хажуу дахь хоёр тарлан чинь хэний ч өмнө алзахгүй баашилж чадах байх. Абай энэ хоёрыг нэр цохсон чинь талаар хэрэг биш шүү! Тун оносон. Нүцгэлсэн хүн уснаас буцдаггүй гэдэг, энэ нүцгэн баатрууд байхгүй бол сууринууд нэлдээ балрах нь тэр гэсээр гадаа гарлаа.

	Гуравласан морьдын оронд хос  морь хөллөсөн бүхээгт тэрэг Даркембайн гаднаас хөдлөхөөр завдав. Сууринуудын ойрхон урцнаас гарсан олон хүүхэд, тэрэгний дэргэд бөөгнөрөн зогсжээ. Тэд зам тавин хоёр тийш ярагдав.

	Сүүдэр дагаж гасалсан, ноолуур нь унаагүй эцэнхий хэдэн жингэрийн хуцах чимээгээр олон гөлөг босож хүмүүсийн хойноос дагажээ. Абайг гаргаж өгөхөөр зогссон Еренай нарын дэргэд өвгөд хөгшид, хүүхэд шуухад эмэгтэйчүүд шуугилдана. Бодлогошрон алсыг ширтсэн Еренай «Бурхан минь! Энэ хүүхдийг бүүр бага байхаас нь аваад олон түмэн «биднийх» гэдэг байсан юм. Одоо хүртэл тэр «биднийх» гэдэг нь бас л хэвээрээ, гэм саадгүй өдий хүрчээ. Ганцхан удаа өөртэй нь дотночлон ярьсан минь энэ шүү дээ. Зам чинь өлзийтэй болтугай! Үнэхээр юманд хүрэх ирээдүйтэй хүү ажээ» гэлээ. Тэгээд үгийг нь итгэл муутайхан сонсож байсан олон хүнд хандаж

	— Алдсан долоон морийг чинь, ихэс дээдсээс чинь авч өгнө гэнэ. Өнгөрсөн жилийн тариаг энэ жилийнхтэй нь төлүүлнэ гэсэн. Тэрийг нь би ярьж байна гэлээ. Тойрон буй олон ам, итгэх эсэхээ мэдэхгүй баахан баяр хөөр болцгоон бөөн шуугиан дэгдээв.

	— Долоон морь!

	— Дахиж авч өгнө

	— Хариугаа авна

	— Тарианы газрыг төлүүлэх гэнэ

	— Өнгөрсөн жилийн, энэ жилийн тариа!

	— Хариуг нь, хариуг нь!

	— Хэлсэн нь бүтэх болтугай!

	— Хэлсэн нь үнэн бол аян зам нь өлзийтэй болог гэх мэтээр шуугилдав. 

	Энэ олон хүний нүд, тоосон дунд бүрэлзэн холдсон тэргэнд тусжээ. Өчүүхэн горьдол нь, тэр тэрэгний хамт одсон мэт. Хүмүүс удтал хойноос нь ширтэн зогсоцгоолоо.

	 

	 

	— 3 —

	Абай энэ удаа их л удаан аялжээ. Михайлов, Андреев хоёртой хавар эрт уулзжээ. Тэр нь түүний амьдралд тохиолдсон бусад олон уулзалтаас онцгой өөр болжээ. Хэрэг явдлын үнэн мөнийг олж, өгүүлж баршгүй ачтай, сонирхолтой уулзалт болон өнгөрчээ. Хотод удсан чухам учир нь энэ билээ. Зуны дунд сар гарсан тул айлууд зуслангийн бууцаа урилан нүүсэн байв. Абай, Баймагамбет хоёр Ералыгаас гарснаас хойш өдөржин шөнөжин довтолсоор маргааш орой нь Хунаанбайн хот айлын барааг харлаа. Ботаханы төхөм газар буусан цав цагаан их хот айл бол Такежаных ажээ. Арав гаруй айл зардаг тэдний хотод адуу мал хонь хурга багшран, нэг л дорвитой харагдана. 

	Абай

	— Энд буулгүй өнгөрнө гэж Баймагамбетад хэллээ.

	Улжаных, тэдний хажууханд буужээ. Абайн өөрийн нь хот айл эндээс саахалтын газарт Байхошкарт буусан байлаа. Уулзалдалгүй өдий хүрсэн айл гэрийнхэнтэйгээ хүүхдүүдтэйгээ унтахаас нь өмнө учрах сан гэж Абай дотроо яарна.

	Такежаны хот айлын зах дахь хар овоохойнуудад улам дөхөж ирэхэд Абайн сэтгэлд Харашан хамгийн түрүүнд сэртхийн орлоо. Тэр Баймагамбет тийш эргэж

	— Үүнийг хараач Баймагамбет энэ хоньчин, саальчин эсхүл манаач, малчдын нь нэг байлгүй. Ингэж тогтох аргагүй болтлоо ноорох гэж дээ, ганц, ганц дээвэр туурга өгчихөд, бурхны хараалд туссан Харашанаас юу нь хорох гээд байгаа юм болоо. Чи юу гэж бодож байна? гэлээ.

	Баймагамбет зэрэгцэн суусан хэвээрээ зангидсан хөмсгөө хөдөлгөн эргэж, том цэнхэр нүдээ гялсхийлгэн ширтээд үл мэдэг инээмсэглэснээ

	— Абай ах аа! Харашаны гараас хишиг гарна гэдэг хямдгүй дээ. Эднийх ямар ажлаа хийлгэх л гэж дэргэдээ айл буулгана уу гэхээс биш энгийн ядуу зүдүүг буулгах биш дээ! Ажлаа хийлгэвч харж туслах гарыг нь харалган сэтгэл нь татчихаад байдаг биз гэлээ.

	Тэр айлуудын хажуугаар өнгөрөх үед Ботаханы элбэг устай тунгалаг булаг, чандад бэлчээрээс тоос татуулан, орж буй олон адуу харагдлаа.

	Абай тэдгээр адууг гайхан ширтсэнээ

	— Баймагамбет аа? Бүгдээрээ Такежаны адуу юу? Хэдийдээ ийм олон болчихоо вэ? гэв. 

	Ширүүхэн яваа эл хоёрт айлуудын зүгээс давхин ойртож яваа морин төвөргөөн гэнэт сонсогдоход хоёулаа зэрэг эргэн харлаа. Тэр нь армаг хүлгийн шинжтэй хар халзан тарган шүдлэн унаж мөнгөн тоногтой эмээл тохсон Азимбай хүү байлаа. Хүү зэрэгцэн ирснээ "Абай ах аа, амар сайн уу?" гэж мэндлэв. Абай хариу айл саахалтынхан, аав ээжийн нь мэндийг асуулаа. Энэ Азимбай бол Такежан, Харашан хоёрын ганц хүү билээ. Тэр борлосон өргөн нүүртэй, шортойсон нүдтэй, өтгөн хөмсөг нь зангирсан хүйтэн харцтай ажээ.

	Хүү зэрэгцэн шогшиж явснаа,

	— Абай ах аа, танд ээж явууллаа «Манайд буухгүй хотын юмаа харамлаад өнгөрдөг нь юү юм бэ? Цаастай чихэр, шар цайгаа, үзэм, ёотонг өглөө хүн явуулж тэртээ тэргүй авхуулна, бэрүүд маань өөрсдөө идчихүүзэй» гэж хэл гэсэн гэлээ. Хүү үгээ хэлж дуусангаа ээжийгээ дуурайсан заншлаар Абайг хэрдээ чадаж бахаа ханалаа гэсэн янзтай ихэрхэн инээж юу юугүй эргэхээр завдан мориныхоо амыг татасхийв.

	Абай «Байз наашаа ир!» гэж хүүг дуудав. Тэгээд

	— Хүү минь энэ тэргэнд юм байвал, байгаа бүгд чинийх болог. Өөрөө бидэнтэй хамт явж хоноод, өглөө бүгдийг аваад буц. Оройтсон учир аав ээжтэй чинь мэндэлж чадсангүй. Бид бүхний эцэг, эх нэлээд хол байна. Тэдэнтэйгээ айл амьтан унтаагүйд уулзахаар яарч явна гэж зэрэгцэн яваа Азимбайд намуун дуугаар өгүүлснээ Баймагамбетээр морины явдлыг сааруулж тэрэгний тар түр хийсэн тарчигнан намдах үед дахин

	— Чи өөрөө том эр болжээ. Гэхдээ эхийн чинь хэлсэн үг тэр бүхэн зөв биш. Алсаас ирж яваа ахтайгаа мэндлэв үү үгүй юу? «Авна, өгөөд яв» гэх чинь ямар вэ? Тэр ээж чинь бол, би ах чинь шүү. Үүнийг бодож яваарай ойлгов уу? гэж хүүхдийн царай луу эгц ширтэхэд Азимбай ойлгож ядсан бололтой улаан царай нь хөхрөн минчийгээд, хүйтэн харц, зангидсан хөмсөг нь ширвэсхийн хөдөлснөө ахин огт дуугарсангүй. Абай түүнтэй зориуд яриа үүсгэж

	— Энэ адуу бүгд танайх уу? гэлээ.

	— Өөр хэнийх байх вэ дээ, манайх

	— Хэчнээн бэ?

	Хүү дуугарсангүй дотроо сайн мэдэж байгаа адуугаа хэчнээн толгой болохыг нь хэлье гэвч цээрлэв.

	Өдөр бүр тоолж адууныхаа тоог гэртээ хэлж ирэхэд эцэг нь «Дуугүй байж үз, адууныхаа тоог хүнд битгий хэл» гэдэг байсан юм. Абайн асуусан зүйлд хариулаагүйд нь дургүй нь хүрсэн Баймагамбет

	— Энэ жил их багагүй таван зууд хүрлээ гэж сонссон юм. Харин энэ адууны бараа түүнээс олон уу гэхээс, цөөн биш гэлээ. 

	Азимбай хүүхэд гэлээ ч царай өгсөнгүй. Абай дуугүй сууснаа өдөр бүр өсөж томорсоор байгаа нэгэн бузар булай юмыг нүдээрээ үзэж суух шиг санагдсанд санаа алдан дуугаа өөрчилж өөрөө өөртөө өгүүлсэн нь

	— Үүнээс арван жилийн өмнө бид хоёр өмчөө таслан авахад ная наян адуу оногдсон юм. Такежан захирагч болсноороо далимдуулан нэлээд хөлжжээ. Өнгөрсөн сонгуулиар буучхаагүй сэн бол бүр ч баяжих байсан болов уу. Ер нь яах байсан бол? гэлээ.

	Хөмхийгөө тас зангидсан хүү дотроо уураа хурааж, ах болох Абайг сэтгэлээсээ жигшсэн бололтой. Тэр энэ үгийг сонсонгуут юмны сайн мууг ойлгож чадах болсон бардам дээрэнгүй оюунд нь урдаас нь үг хаях зориг төржээ.

	— Буугаагүй бол гэнэ ээ? Та сонсоогүй юм уу? Өнгөрсөн сонгуулиар аав бас захирагч болсон, тиймд манайхан бүгд морь уралдуулж, баяр найр хийж хөл хөдөлгөөн болсон. Харин та сүюүншийг3 минь өгөөрэй гэлээ.

	Абай хүүхдийн зүг бүх биеэрээ түргэн эргэж энэ тал нутагт өнгөрсөн сонгуулийн тухай шинэ сонин мэдээг асуув. Хотод байхдаа тариачдын захирагч Кузнецов гэгч өөрийн захирдаг газар нутаг доторх гурав дөрвөн хошуунд захирагч сонгохоор явсныг сонссон билээ. Гэхдээ хэн хэнийг сонгосныг нь сонсоогүй байв.

	— Аавыг чинь хэн сонгов?

	— Дарга Кузнецов сонгосон. Манай аав Кызыл адырын хошуу захирагч болсон.

	— Кызыл адыр аа? Чингисийнх хэн болсон бэ?

	— Шубар ах сонгогдсон

	— Кызыл молад Исхах ах дахин сонгогдсон.

	Хунаанбайн гурван хүүхэд захирагч болцгоосон гэж тэртээх Шакпах, Жыланды, Кен коныс, Дөнгелек коныс, Байкошкар хүртэл, бүх Иргызбайн дотор яриа хөөрөө болж байгаа. Та огт сонсоогүй юм уу? Тэгвэл нэг морины чинээ сүюүнше танаас заавал авна гэлээ. Захирагч болцгоосон эцэг, ах нарынхаа тухай ярихдаа хүүгийн царай час улаан болон туяаран гэрэлтлээ. Дотроо нуусан хязгааргүй баяр баясгалангаа нууж чадсангүй. Энэ хүү, захирч тушаахын жаргалыг мэдэрч, амтыг нь аван түүнд дурлаж, татагдсан нь илт ажээ.

	Түүний ярьж буй байр байдлыг ажиглавал «Хүний зэрэгт хүрч, эрдэм ном үзэхийн оронд, ажил хэргийн яриа, маргаанд оролцъё гэсэн царайтай байх шиг вэ» гэж Абай бодлоо. Бас Азимбайн царайг харангаа бие нь зарсхийж түүнд ер бусын дургүйлхсэнээ нууж бас л чадсангүй. «Зуудаг нохой шиг ямар хэрэг чамаас гарах бол! Бодвол Такежанаас ч илүү бузар новш болох вий» гэж горьдлого тасран ахин дуугарсангүй.

	Сүюүнше гуйхад нь Абайн дуугараагүйд хүүгийн уур хүрэв. Тэгэхэд ээжийнхээ амнаас үргэлж сонсдог нэгэн үг санаанд нь урган оров. Тэр нь «Атаархана, биднээс мал хөрөнгийг ч, алдар хүндийг ч харамлан Абай атаархана» гэсэн үг байлаа. Тэр эмийн чихэнд нь хадууж өгсөн энэ үг, Абайд хэзээнээс элэггүй Азимбайд ёстой л үнэн мөнийг барин тавин харуулах шиг боллоо.

	Тэгэхээр нь зоригжин «атаархаж байгаа вий, хэл ам нь гэнэт татчихсан нь тэр байлгүй. Тэгэх тусам нь сонсоогүй өөр нэг шившгийн үгийг сонсгоё» гэж бодлоо.

	Абай сонссон шинэ зүйлийнхээ тухай бодсоор Азимбайг мартчихсан байлаа. Жаргаж байгаа наран тийш нэгэн удаа нүдээ гялбуулан харснаа Баймагамбетэд

	— Явсхий гэв.

	Хөлрөвч оройн сэрүүнд сэргэсэн хос морьд ухасхийн тургин хатирч одоход зүлэг, ширэг нь бүтэн Ботаханы тэгш талд тэрэг нь хяхнах ч үгүй, түжигнэх ч үгүй хурдлан довтолно. Азимбай эднээс үлдэх байлаа. Гэр нь нэлээд холдож адуу нь уснаас гараад хээрийн бэлчээр лүү эргэжээ. Унаж яваа морио харингаа адуунд тавих ёстой байв. Их оройтвол адуугаа ч алдаж мэднэ! Энд өөр овогтон Херей ойрхон буусан учир, авлаа, явлаа гэсэн шуугиан дэгдсэнийг, «морь минь багтарчих вий» гэх зэргийг цөмийг нь бодож амжлаа. Гэвч хүү тэднээс хоцорсонгүй. Уур хилэнгээ гаргаж Абайн голыг хүйт оргиулах ганцхан үгээр төгсгөж, бодсондоо хүрэх нь зөв гэж санав. Азимбай хэрвээ энэ мэдээг сонсговол Абай шатах адил уурлаж цухалдахыг нь хэзээний мэдэх билээ. Энэ бол сүүлийн хэдэн өдрийн сонин юм.

	«Абай сонсонгоо хагарч үхэх вий. Базаралыд тусална гэж зүтгэдэг сэн. Чадалтай бол одоо түүнийгээ суллаж авах эсэхээ үзэг. Миний энэ явдал Абайг бас л ялсан хэрэг. Ингэснээрээ түүнийг өөрийн эрхгүй буулгаж, өөртөө захируулсны минь тэмдэг» юм гэж өнөөдөр айраг ууж суухдаа Такежан ноён Иргызбайн хөгшин залуугүй бүх хүмүүст ярьсныг Азимбай сэтгэлдээ бат тогтоон анхаарчээ. Энэ мэдээг сонсгохоор Азимбай зуузай холбон зэрэгцэн ирснээ

	— Танд хэлэхээ мартчихаж, аав, ах эднүүсийг захирагч болсны дараа Казансып «Базаралыг барьж өгөөрэй» гэж захисан учир тушаалыг нь дагаж гурав, дөрвөн захирагч зөвлөлдөн Базаралыг барьж аваад, замдаа зугтаж юун магад гэж тэмээ унуулан, хөл гарт нь дөнгө зүүгээд өчигдөр хот руу туулгажээ гэлээ.

	Хүү үүнийг хэлэнгээ үдшийн бүрий бараагаар цав цагаан шүдээ яралзуулан инээж мориныхоо амыг татасхийв.

	Абай суудал дээрээсээ ухасхийн эргэж Азимбайн нүүр өөд ууртай харлаа.

	— Ээ чөтгөр ав. Болоогүй байтлаа нохой зангаа эхэлж дээ! Чонон санаатай чонын амтай араатан махчин амьтад гэлээ.

	Азимбайн инээхэд амыг нь харсан учир «чонын ам» гэсэн үг Абайн сэтгэлд тийн оржээ. Түүнээс үлдсэн зохисгүй нэгэн төрх ингэж санаанд нь үлдсэн болой. Үүнээс өмнө «зуудаг нохойн» төрхийг үзэж байсан бол одоо уруул нь ув улаан ангайсан том ам харагдсан Азимбайг чонотой адилтган бодов. Абай уурлаж, бачимдсан тул хүүгийн ярианы эцсийг сонсох хүслэн байсангүй. Мориныхоо амыг татан зогсоож хурдлан одсон тэрэгний хойноос хашхиран «Ингээд харь» гэж бас л шүдээ яралзуулан хүйтнээр инээмсэглэсээр гэдрэг эргэв. Тэгээд алс тэртээд том том цагаан гэртэй хот айлын тэнд зууханд улалзан ассан хэл шиг улаан гал хоолондоо бушуу «ир, ир» гэж, ховдог хүүгийн ходоодны шүлс гарган дуудах шиг болоход мориныхоо жолоог татасхийн гөрмөл ташуураар хэд гуядан довтлон одлоо. Тэгэхдээ ганцхан өөрийн нь баяссан сэтгэл хөөрөн давлагаалж, тэмцэлдэгчээ ялснаас өөрцгүй, дэвэрсэн сэтгэлээ барьж ядан бүрий барайн цагаар, гав ганцаараа «Иргызбай, Иргызбай» гэж хөндий талыг дуурьстал хоолой мэдэн хашхиран давхина!

	Байкошкарт Абайг хүрэхэд айлуудынх нь дөрвөн хүүхэд болох Акылбай, Абиш, Магаш, инээмтгий охин Күлбадан нь цөм унтаагүй байжээ. Хүүхдүүд тэрэгний чимээгээр угтан гүйлдэн зарим нь хөтчийн суудал, зарим нь тэрэгний хойно зүүгдэж Абиш, Магаш мэт жижиг нь Абайн өвөр дээр суугаад их санасан учир хүзүүгээр нь тэврэн шуугилдаж, инээлдэж дор дороо баярлалдан дэвхэцнэ. Абай гадагш яваад ирэх бүрдээ хамгийн түрүүнд орж мэндэлдэг хайрт эх Улжаныхаа гадаа тэргээ зогсоолгов. Бөөн хүүхэд тойруулан ирж яваа Абайг, Улжан эх нь угтан том орныхоо дэргэд тэврэн үнсэв. Айгерим Айгыз бас энгэр задгай цагаан цамцны гаднаас, хилэн захтай нимгэн дээл нөмөрсөн өндөр мөртэй, өргөн цээжтэй Оспан саяхан гэрлэсэн гоолиг эхнэр Еркежаныхаа хамт орж ирэв.

	Оспан Абайтай баярлан уулзаж өндөр дуугаараа гэр доторх шуугианыг ганцаараа даран Хунаанбайн хүүхдүүд захирагч болсныг хэдэнтээ давтан хэлэхэд нь Абай «буянтай болтугай, та нар бүгдээрээ тэсгэлгүй баяр хөөр болж байх шив дээ, буянтай болтугай» гэж аяархан хэлээд эх рүүгээ эгцлэн ширтлээ.

	Хүүгийнхээ төдий чинээ сэтгэл гонсойж байгааг харцнаас нь ойлгосон эх нь «буян нь хамт дэлгэртүгэй, хүү минь» гэж сонсогдохтой үгүйтэй нэг юм хэлсэн шүү боллоо. Оспан тасралтгүй инээж, баясан их л сэтгэл хангалуун байгаа бололтой харагдана. Адууны дэл шиг жигдхэн хар живэр нь өргөс шиг шингэн ширүүн сахал нь тарлантан, хав хар нүүрс шиг гялалзана.

	Оспан амьдралын аливаа баяр баясгаланг өгүүлшгүй халуун сэтгэлээр угтдаг юм.

	— Зөвхөн өнө бат орштугай, баяр дээр баяр, давхар баяр боллоо гэлээ. Абай Азимбайгаас сонссон гутамшигт мэдээг Оспан давхар баярын нэг болгон ярина.

	Абай Оспаны зан төрхийг хэзээний сайн мэдэх билээ. Дарвиа давилуун Оспан, Такежанаас төдий л дээргүй, хар санаа үгүй ч ихэрхүү, дээрэнгүй, чадал заах санаатай хүн билээ. «Хүрсэн газар гар нь, шигдсэн газар шүд нь» гэж Оспаныг өдөж төөрөгдүүлсэн Майбасар шиг хүмүүс ч цөөнгүй.

	Оспан тэгж төөрөлдсөндөө элдвийн юм цууран салхи шиг сэвэлзэж ах дүү нарынхаа аз хийморийг тэр сэвэлзсэн сэтгэлээрээ Абайгаас огт өөрөөр дэмжинэ.

	— Манайхан ч эндэхийн захирагч болцгоож байна. «Ноёнтон бидний хэрэг явдлыг таашаасан бололтой алдар хүнд, нэр цууг маань ойлгож Казансып биеэрээ сонголоо» гэж зарим нь хэлэх бололтой байна. Би тэдэнд «Бурхнаа бүү март, хальж бүү сага. Казансып чиний юуг мэддэг юм? Аль хавар очоод зуны дунд сар хүртэл халуун наранд хайлж явахдаа Абайг зүгээр хэвтсэн гэж сана аа юу? Та бүхэнд заяагдсан алдар хүнд бол Абай хотын ихэс дээдэстэй учран зүйл дуусгасны ач» гэж тэднийг урагш нь ганц ч гишгүүлсэнгүй гэж Оспан инээв.

	Оспан Абайн төрсөн дүү нь атлаа төдий чинээ холдон төөрснийг бодохоос хязгааргүй хорсол хилэн бадран зэвүү нь хүрсэн учир өөрийн эрхгүй Абайн хөх инээд хүрчээ.

	— Оспан! Чи амьдралынхаа турш миний дэргэд явсан боловч заримдаа миний тухай төөрөхдөө саргүй шөнө харанхуйд төөрсөнтэй адил байх юм. Ганцхан удаа захирагч болохдоо наян адуугаа таван зуу болгосон Такежаныг мартах нь уу? Эсхүл Кызыл молагийн захирагч болж Тобыктийн хулгайч нарыг ивээж суугаа Исхахийн төлөө зүтгэх нь үү? Эсхүл намайг хайрладагтаа, надад эрх ямба эдлүүлэхийг хүсэв үү? Би уг сонгуульд, хуруугаа ч хөдөлгөөгүй. Ер нь төөрч будилан, хошуу цорвойж суухаа боливол яана гэвэл Оспан улам давран халаад

	— Больж үз, үгэнд чинь итгэх Тобыкт нэг ч үгүй. Зуслангийн наян настай өвгөд, найман настай балчир хүртэл Хунаанбайн гурван хүү захирагч болох явдалд хэдэн сар хотод хоргодон суусан Абай оролцоогүй гэдэгт итгэхгүй. Харин үгээ уутандаа хийгээд захирагч болсон ах дүүсийнхээ хайр хишгийг хүртэж суувал барав. Үгэнд чинь би ч болов үнэмшихгүй. Бурхан тэнгэрийн хайрласан алдар хүндийг хар биеэсээ харамлах өс хонзон байхгүй л бол би яахин итгэх бил ээ? гэлээ. 

	Нэг л зүтгэснээрээ зүтгээд амгайгаа тас зуусан морь шиг тэр чигээр дуусдагийг нь Абай мэдэх тул эх үрсийн дэргэд маргаж түр тар гэхээс болгоомжлон яриагаа Абиш тийш хандуулж хичээл номдоо ямар байгааг нь сонирхон асуув.

	— Аав аа, би өвлөөс эхэлж орос ном заалгаж байгаа. Та мэдсэн үү? гэж эднийхний хадгалж байсан сониныг бахархан өгүүлэхэд нь,

	— Өө тийм үү, хэнээр заалгаж байгаа вэ, хүү минь? Орос хэл хэн зааж байна? гэж гэрэлтэн туяарсан царайтай хөөрхөн намбатай Абишийг Абай тэврэн магнайг нь үнслээ.

	— Чамайг хавар хот руу явангуут Жидебайд нэг орос хүн ирсэн. Урьд жил нь хэлмэрч байсан гэнэ ээ. Тэгэхээр «хэлмэрч хүү» гэж манайхан нэрлэдэг болчихсон юм. Тэр хотод сууж байхдаа өвчин зовлонд нэрвэгдсэн учир хөдөө нар салхинд гарах гэж ирсэн юм байжээ. «Та олон хүүхэдтэй юм, тэдэнд ном заая» гэхээр нь оросоор ном заалгана гэж ярьж байсныг чинь санаад Ахшокид явуулсан. Тэгээд Абиш, Магаш, Күлбадан гурав хэлмэрч хүүгээр хичээл заалгаж байгаа гэж Улжан эх нь хажуугаас нь өгүүлжээ.

	— Тэгээд хэр зэрэг байна? Кишкене молдагаар заалгасан шигээ сурч чадаж байна уу? гэвэл Абайн үргэлж мөрөөдөн явдаг уяхан дуутай Айгерим

	— Хүүхдүүд чинь их шуналтай үздэг юм. Зусланд нүүж явахдаа шавж буучхаад байхад ч өдөр алгасалгүй заалгадаг байсан. Хэлмэрч хүү өөрөө ч сүрхий хүн юм гэлээ. 

	Тэгснээ талбиун зөөлөн инээж Абайг хайрласан урьхан харцаар ширтэж

	— Тэр багш сонин хүн юм. Эрхэмсэглэж ер ихэрхэхгүй, хүүхэд бүрийг наргиулж, цэнгүүлж ном заадаг бололтой гэв.

	Абай Айгеримийн хүнлэг чанар, сэргэг оюуныг хэдийнээс танин мэддэг билээ. Хэлсэн бүрийг нь толгой дохин зөвшөөрөн дэмжинэ.

	Оспан тосон авч:

	— За за бурхны ном заасан лам багшаа хайхрахаа болиод хүний өмнө гөлөг шиг гөлөлзсөн хэлмэрч хүүг магтаад байхдаа яадаг юм! Абай ч яах вэ, хэзээний оросын номыг талархдаг хүн, харин чи бид хоёр нэг их догирхох маань ч яамай! Бүр хоолойгоо засаж ирээд л... гэснээ Айгеримийг дуурайн

	— Үргэлж жингэнэж, цэцэрхээд л... гэлээ.

	Хүмүүс шуугилдан инээлдэв. Айгеримийг хадам эхийн нь дэргэд ичээсэндээ бах нь ханасан байртай Оспан дуугаа аядан, тачигнатал инээв.

	Абай хүүхдүүдээсээ хэдэн үг оросоор юу гэдгийг асуун шалгаж үзэв. Хүүхдүүд өрсөлдөн хариуллаа. «Эрдэм, мэдлэгт сэтгэл бадран тэмүүлж байгааг нь мэдлээ. 

	Хоолны дараа Абиш, Магаш, Күлбадан гурвыг дагуулан том дээлийнхээ хормойгоор нөмөргөн гэр лүүгээ явж байхдаа Абайн сэтгэл өег болж дотроо бахархаж явав. Түрүүхэнд үдэш тааралдсан Такежаны ганц хүү Азимбайг бодов. Сайн мууг ойлгож чадах болсон түүнээс өөрийн хүүхдүүд нь огт өөр, үнэнч сүү шиг ариухан, хөгжил, хүмүүжил мөрөөдсөн хүүхдүүдтэй болохоо ойлгож догдлон байгаа сэтгэлээ мэдрэн буй тэрхэн агшинд Абишийг чанга тэврэн

	— Хүү минь, Мусульманаар үзсэн ном чинь хэрдээ болно! Одоо чамайг орос ном үзэх алс газар явуулна. Тэгэхээр өөрөө үзэж эхэлсэн чинь улам сайн боллоо. Аав нь их баяртай байна. Эрдэмтэй том хүн болно. Эцгийн чинь ганцхан хүслэн тэр. Миний хүү ухаантай! гээд орой дээр мэлтийсэн алман сар, уудам тэнгэр өөд ширтлээ. Тэгээд аман дотроо «Үрийн минь амьдралыг бүү гаргуунд нь гарга, хүссэнд минь хүргэ. Миний сураагүй их мэдлэгийг, хүнч ариун ёсыг ядаж хүүхдүүд минь сураг, бурхан минь замыг нь нээж, тэр алтан шар замыг нь өлзийтэй болго!» гэж гүн шөнө хүүгээ элгэндээ тэврэн залбирлаа.

	Абиш дуугарсангүй. Гэхдээ эцгийнхээ энхрийлэлд бүүвэйлэгдэн, хүслийг нь ойлгоод царай нь цайран сэтгэл нь үймрэн хөдөлжээ.

	— За аав аа, тэгье гэж аяархан өгүүлэв.

	Эцэг хүү хоёрын хоорондын яриаг жижиг боловч ухаантай сэргэлэн Магаш хэдийнээ анхаарчээ.

	Тэр Абишийг тэвэрсэн эцэгтээ

	— Аав аа... гэж гоморхуу дуугарснаа, — Би ч явна, хотод очиж, орос ном заалгая гэлээ. Эдний дэргэд байсан Күлбадан ч жижигхэн Магашаас хоцорсонгүй

	— Аав аа, аав би, би ч очно. Надад бас орос ном заалгуулаарай. Та, Байпахаас асуу л даа. Тэр, оросоор хамгийн түрүүнд чи сайн сурна гэсэн. За юу? Би ч очно гэлээ.

	Абай гэртээ оролгүй хүүхдээ тойруулан зогсоож баярлан инээлээ. Күлбаданы толгойг илж, нөгөө хоёрыг үнслээ.

	— Тэгвэл та хоёрыг энэ намар бас Абиштай хамт сургуульд өгнө. Бүгдийг чинь аваачна, ингэж тогтъё! гэв. Тэгээд хүүхдүүдээ дагуулж гэрийн гадаа ирэхэд Айгерим дуугүйхэн инээмсэглэн гаднаа зогсож байснаа Абайд эсгий үүдийг баруун гараараа аяархан сөхөж өгөв.

	
ЗАМЫН БЭЛЧИРТ

	— 1 —

	Балкабект болох хуралд очихоор Абай хэсэг хүмүүсийн хамт гарав. Ералыд хонох үедээ Ербол, Баймагамбет, Шаке нарыг дагуулж цааш одох замдаа өнгөрсөн сонгуулиар хошуу захирагчийн тушаалаас буусан хоёр гурван хүнийг авч хамт хөдлөв. Энэ удаа хүүхдүүдийн нь хамгийн том нь болох Акылбай Абайг дагажээ. Тэр олонд Абайн хүүхэд гэгдэвч Нурганымын гарт өссөн тул Хунаанбайн отгон хүү гэж явдаг байв. Иргызбайнхны эрх танхилуудын нэг бөгөөд ах дүү нарынхаа дотроос хамгийн хол хөндий, холын садан мэт явдаг байжээ. Акылбай өндөр биетэй, том монхор хамартай, хонхойсон ногоон нүдтэй, Хунаанбайн хөршүүдийн нэг болох Шаркены Хасагбай, цагаан царайтай, дүрлийсэн том нүдтэй, бөх болох төрх байрын бядархуу биетэй хэнийг ч болов баясган хөгжөөж чаддаг шогч залуу Мамырказ нарыг дагуулжээ.

	Хасагбай Акылбайгаас насаар ахмад бөгөөд бараг Абайтай чацуу ажээ. Тиймээс юм мэддэг хүн хамт яваг гэж Нурганым Акылбайг зориуд дагуулан тавьжээ.

	Мамырказ Акылбайг үнэнч найз хэмээн хайрлаж, холбоотой юм шиг үргэлж дагана. Замд томчуудтай хамт явахаас зайлсхийн Акылбай ямагт дөлсхийдэг байв. Мамырказтай, хүн амьтангүй энэ уужим талд яриа хөөрөө дэлгэн, гангар гунгар гэсээр газрын холыг хороон явав. Абай үе үе хүн амьтангүй цэлгэр талын дунд торойн яваа тэднийг олж хардаг байв. Тэд замдаа хурдлан томчуудын дэргэдүүр уралдан өнгөрч бараа сурагүй холдон одно. Ингэж давхиж, гэлдрэхийг ээлжлэн яваа, хүүхдэрхүү гэнэн цагаан зантай тэднийг, хэдийнээс аваад ажигласан Абай, Шаке Ербол хоёрт хандаж

	— Акылбайн энэ Мамырказ үнэхээр анд нөхөр нь болж чадах болов уу даа! Үерхэж дасчихаараа эвтэй, эетэй тэр нөхөртэйгөө, ингэж нэг эхийн гөлөг шиг орооцолдон эвдрэлцэж чадахгүй явах нэгэн үе байдаг юм гэлээ.

	Ербол инээмсэглэснээ том бор нүдээ гялсхийлгэн эргэлдүүлж, өөрсдийнхөө хооронд бага жижиг хүүхэд байхад нь болсон сонин явдлыг Абай дурсан яваа юм байна шүү гэдгийг анхааран төсөөлөв. Акылбай, Мамырказ хоёрын хооронд, Абай, Ербол хоёрын нөхөрлөл шиг «Нөхөрлөл байгаа байх» гэдэгт Ербол үнэмшсэнгүй.

	— Абай минь нөхөрлөл гэж үү? Залуу халуун насны шалигхан зан биз дээ! Тийм юм бодож чадахтайгаа болсон байх... Үлэмжийн хүчтэн байвч тэр л нэг... гэж олон хүнийг инээлгэв. Ербол Абай хоёрыг Акылбай нар луу хартал тэд бөөгнөрөн зогсоцгоожээ.

	— Хэн мэдэх вэ. Баян айлын эрх танхил, залхуу хүү хувиа бодсон атаархуу зантай байдаг юм. Эрдэмтэй ухаантай гэсэн бүгдээс өөрийгөө үүлэнд тултал дөвийлгөж «Бүгдээс чи сайн» гэж хэлүүлэх дуртай хүн юм бил үү? Юу ч болов бид мэдэх биш, гээд инээснээ, — Уул нь болдог сон бол арван зургаан насыг тойрмоор л байдаг юм. Залуу зандан үедээ «Чи эцэг» гэж хэлүүлсэн хүүхэд, эцэг болсон өдөр нь ч төдий л таалагддаггүйн дээр сэтгэлийг нь тавгүйтүүлж, уймруулаад байдаг юм уу даа! гэж Ербол нөхөрсгөөр егөөдсөнд Абай талбиун инээдээрээ угтан

	— Үгүй ээ бас Ербол минь, чи Акылбайг өмгөөлөн талд нь аятай бултаад орчихлоо гээч! гэв.

	— Гарт уурга бариуллаа.

	— Бариулахдаа уртаас урт уурга бариуллаа гээч... 

	— Акылбайг эрх дураар нь жолоогүй тавьчихъя гэсэн үг шив дээ гэж хоорондоо хүүрнэлдэн явсаар, энэ хэсэг хүмүүс Балкабект эрт хүрлээ. Гол горхи олон хянга нурууд нь Балкабек хэмээн нэрлэгдсэн энэ газарт хурал хийхээр зориуд шилж тогтсон байжээ. Гурав дөрвөн отгийнхон хэрүүл будилаанаа таслахаар энд цуглах ёстой ажээ. Балкабек нь аль ч овгийн нутагт хамаарагддаггүй тул зодоон цохион болохын цагт аль ч овог нь нутаг усандаа, хүн зоныхоо дунд байгаагаараа түрээ барьж чадахгүй байв. Иймээс тохиромжтой нутаг гэж шилжээ. Ийнхүү хурал хийхэд хамгийн олноороо гайхуулах бодол бол овог овгийнхны урдаа барьдаг эвэртэн сүүлтний хамгийн гаж буруу булай зан билээ. Балкабек бол нэг тал нь Тобыкт, нөгөө тал нь Сыбан, Найман, гурав дахь нь Херейн зуслантай нийлсэн завсрын нутаг отгийн бөгөөд уудам бэлчээртэй, тунгалаг устай боловч жил дараалан хоосон, айл амьтан нутагладаггүй газар юм. Гурван овог бие биеэсээ харамлан хэрэлдээд тэнд нутаглаж чаддаггүй байв. Хэрэв нэг нь нүүж буувал «Хаяагаа хадарлаа, чиний нутаг биш, бид бүхний дундын нутаг» гэлцэн хэрүүл шуугиан гардаг байв.

	Энэ жил гурав, дөрвөн овгийн ихэс уулзах хэрэг гарсан тул Балкабекээс илүү тохиромжтой газар эрээд олдсонгүй. Балкабекийн хуралд Семейн муж дахь (дарга) Кузнецовын хэсэгт хамаарах есөн отог цугларах гэнэ. Тобыктийн дөрөв, Сыбаны хоёр, Уак, Бурагийн нэг нэг отог цугларах ёстой ажээ. Тэдгээр овгоос Балкабект хамгийн ойр нутагтай нь Херей нар юм.

	Тэд ч гэрээ авчирч бариад мэргэн цэцэн түшмэдээ ялган гаргаж зэхсэн байлаа.

	Казанцевийн эзэмшил газар дахь бүх хошуудад Хунаанбайн хүүхдүүдийн хумс нэлээд гүн шигдсэн үе билээ.

	Өнгөрсөн сонгуулиас хойш, зөвхөн Тобыктийн дотор биш, хөрш зэргэлдээ Сыбан, Уак, Керей, Бура овгийнхны дунд Хунаанбайн гурван хүү захирагч болсныг атаархан, дэвэргэж яригсад энэ хуралд иржээ. Тэд цөмөөрөө захирагчийн хэргэмийг булаацалдаж явсан эрхэмсэг хүмүүс байлаа.

	— Иргызбай мандлаа. Өчигдөр Хунаанбайг ахлах захирагч болоход хүссэндээ хүрлээ гэж олон түмэн шуугилдсан биш үү! Одоо болоход Хунаанбай яриа шуугианд татагдалгүй үнсэн дээр хөрвөөсөн хөгшин буур шиг гэртээ амарч хэвтжээ. Гэвч захирагч болох аз жаргал түүний хойноос одоо ч гэсэн дагасаар байна. Гурван бэлтрэг нь гурван овогтныг захирч байгааг харахгүй юу. Тэгж бүх Тобыкты бас л Иргызбайнхны атгавал атгад нь, тавивал нь талд дагжиж байх боллоо. Ганц Тобыкт биш Кызыл молад захирагч болсон Исхах нь Уак, Бура, Сыбаныг далавчаараа дараад сууж уруудвал Ирчис, өгсвөл Чингистэй боллоо, Иргызбайнхны мандах цаг нь энэ болжээ гэж шуугилдана. Ербол, Балкабек дахь хуралд үүнээс урьд нэгэн удаа очиж, хэдэн хоног тэдний байр байдлыг нь ажиглаж буцсан юм. «Ард түмэн» гэж ийм үед цугларсан олныг хэлэхгүй. Морь унаж, үг хаялан, чадал байраа заалцсан ноёд, түшмэдийг бас тэднийг тойрон хүрээлэгсдийг хэлнэ. Балкабек нь ойртоод Ербол Абайн хамт бусдаасаа сүүлдэж үлдээд Хунаанбайн хүүхдүүдийн тухай олны ам ямар байгааг нэгд нэггүй ярьжээ.

	— Одоо хамгийн жигшүүртэй авлигач, хахуульчид олон болжээ. Тэдний хомхой идэмхийг нь яана? «Тэмээг ч амьдаар нь залгидаг» гэж ярьдаг байж билээ. Одоо ч хонийг сүргээр нь, адууг азаргаар нь залгидаг бол оо шив дээ. Тэгээд бас харсаар байтал, хотын дарга хүртэл шулж байх юм. Такежан, Шубар хоёрыг захирагч болгохын тулд Казанцевыг Кызыл Молад очингуут нь Исхах хорин адуугаар хээл цутгажээ. Аманд орсон амттай зоогийн эрхээр Казанцев Тобыктийд байхгүй ганц хүн гэж Такежаныг амны уншлага болгон магтжээ. Тэгж Казанцевт өгсөн малын хариуд, захирагч нар ард олныг тал талаас нь зэрэг дайран, дорго шиг цусыг нь сорсоор байгаад хотойшгүй ноён нуруутай болжээ.

	— Шүүгч бас идэмхий юу?

	— Шүүгч болгоныг тэгж хэлж чадахгүй, гэхдээ тэдний идэж, талж байгаа юманд хэмжээ хязгаар алга. Өөрөө бод л доо! Херей, Тобыкт хоёр заргалдлаа гэж бодъё. Тэгэхэд юуны өмнө захирагч нараараа дамжуулан ярилцдаг. Захирагч нь олз омог олохын тулд урьдаар юм бүхнийг яв цав болгож замаа засна. «Хөнгөн ял оногдуулбал» гэх юм уу, «Ариун шударга гэж нааштай шийд гаргавал» харамж авна гэнэ. Тэгдэггүй гэж үү? Захирагч нарын ашиг олз, эрх мэдэл, хэргэм цолоос нь олдоно. Харин захирна аа гэдэг чинь амны зоргоор болно шүү дээ. Үнэнч шударгаар нь гэж амаараа хэлчхээд баяжих тутмаа царай алдаж суугаа хүмүүс бол Жиренше, Абдилда, Оразбай нар биш гэж үү? гэв.

	— Үнэнийг нь хэл, Жиренше, Оразбай хоёр бас иддэг, шулдаг гэж үү?

	— Юу гэсэн үг вэ?! Идэхээр барах уу... 

	— Нэгэн үе олны дунд ороход нь би дэмжин тэтгэгч нь байсан юм. Нэр хүнд эрт олж, хоёулаа хязгааргүй баяжсан гэх юм. Ядаж, олондоо халгүй суувал яана даа! Эсхүл чи хэтрүүлсэн байлгүй. Одоо ч тэднийг үнэнч шударга гэмээр санагдана. Харин тэд ч гэсэн авлигач, хахуульчид бол шударга цэврээрээ үлдсэн хүнийг би хаанаас олж харах бил ээ? гээд Абай санаашран цааш огт дуугарсангүй. Тэр хоёрт Абайн ийнхүү найдаж явсныг Ербол санаад, тэдний муу муухайг цааш дэлгэсэнгүй дотроо хадгалан үлдээжээ.

	«Нөхөр минь» гэсэн хүний тухай муу хэлбэл «төрөл садан, хань нөхдийг эвдрэлцүүлдэг зүйл бол хов жив мөн» гэж Абайн хэлдгийг санаад, ноомой төрхдөө автаж Ербол нам жим болов. Ер нь Абай тэгж боддог учраас өөрийгөө үргэлж барьдаг байжээ.

	Тэд Балкабект хүрээд буух газраа удтал олсонгүй. Бөөн бөөнөөр эгнүүлж барьсан гэрийн хоорондуур хэрэн хэслээ. Голын хоёр захаар жирийлгэн барьсан гэр тоо томшгүй олон байх ба зарим газраа гудамжилсан байлаа. Долоогоос найман ханатай гэр цөөн тохиолдоно. Голдуу таваас зургаан ханатай тов хийсэн жижиг гэрүүд байлаа. Заримын нь саваг, унийг нь угалз хээгээр эрээн мяраан болгон гоёж, угалзыг нь одончуу, өнгийн ямбуугаар бүржээ. Заримдаа том цагаан гэрүүдээс гадна зайдуухан хэсэг бор гэрүүд харагдана. Энэ нь тогооч, үйлчлэгч нарынх бололтой. Энэ олон гэрээс нэлээд хол зэлтэй унага үзэгдэнэ. Гэр бүр саалийн мал, унах уналга, хурдан морьдоо аваад иржээ. Зэлний дэргэд унагатай гүүнээс гадна, тарган цатгалан морьд ч олон. Тэр олон адуу, өөр өөр овог нутгийнхны янз бүрийн тамгатай байлаа. Голын хоёр талд, нэг нь нөгөөтэйгөө залгагдан, цааш одсон урт зэл татсан байх бөгөөд тэр нь гэрүүдийн нэг захаас нөгөө зах хүрчээ. Даага давхим, тийм их газар өөрийн эрхгүй уяулсан хэдэн зуун унага, өнөөдөр нүдний хараа эрхгүй булаана.

	Тэд дарга нарт барьсан тусгай гэрүүдийг харлаа. Тэдгээрийн тэг дунд найман ханатай гурван гэрээс бүрдсэн том цагаан орд бөмбийнө. Хоёр талаар нь гурвыг нийлүүлэн барьсан гэр бас бий ажээ. Тэнд хошуу захирагч ноёд, элч нар бужигналдан, яаран тэвдэцгээж, үйлчлэгчид чөлөө завгүйд хамар нь сэртэлзэнэ. Эрхэмсэг дээдсээс нь аваад, адгийн ядуус хүртэл өмссөн дээл, хувцсаараа бие биеэс ялгарна. Дөрвөн талтай намхан оройтой Тобыктийн малгай, нарийхан өндөр оройтой Херейн малгай, найман талтай Уак малгай шоволзоно. Нэг нэгээсээ ялгаатай дээл хантааз, эмээл хазаар, бусад олон эдлэл Абайн нүдэнд тусна. Сыбан, Тобыкт Херей, Уакийн хошуу ноёд, туслагч, ахлах шүүгч нар хэлмэрч нарыгаа дагуулжээ.

	Абай нөхөдтэйгөө тэдний дэргэдүүр өнгөрөхөд амбаны өргөөний үүдэнд алтан шар товчтой цагаан китель цамц, саравчтай малгай өмссөн дарга цагдаа, ахлагч нар гарч түдэлгүй зэрэгцэн жигдэрцгээлээ. Ербол тэдний сүртэйг ёжлон

	— Эд бүгд хүндэт харуулд зогсож, хэнийгээ оршуулах гэж номыг нь уншихаар зэхэцгээж байгаа бол доо гэхэд

	— Сүргийн дотроос ялгарсан ухна, сэрх шиг... гэж Асылбек гайхлаа. Эргэж харсан Шаке энэ явдлын учир начрыг бусдаас түрүүнд тааж

	— Амбан ирэх юм гэсэн тэр олон бүхээгт тэргийг харав уу? Эд лав амбаныг хүлээсэн улс байна гэлээ.

	Мориныхоо амыг татасхийн Абай, Асылбек хоёр эргэн харав. Тэв тэгш ногоон талд гуравласан морьдтой бүхээгт тэрэг хонхоо жингэнүүлэн ойртож байв. Урдаас нь захирагч, элч, үйлчлэгч, адуучин нар угтан навсан савсан давхилдав. Тэгж Балкабекийн орчим газар уралдааны морины төвөргөөн мэт их чимээнд умбажээ. 

	Абай

	— Энэ ганц амбан биш олон ноёд бололтой гэв.

	— Үнэн байх аа. Ганц амбан биш ээ. Херей Сыбан, Тобыктийн хоорондын зарга заалхайг энэ хурлаар хэлэлцэх гэж хоёр мужийн амбан уулзах юм гэсэн. Харкаланийх бас ирсэн байх гэж өчигдөр эндээс очсон Шаке хошуу захирагч дүү Шубараас дуулснаа ярив. Уг таамаглал үнэн байжээ. Том бүхээгт хоёр тэрэг бусдаасаа ялгаран зэрэг ирж зогсонгоо өөр өөрсдийн захирдаг хүмүүс ноёд хэлмэрч нартайгаа хоёр хуваагдан тарав. Абай нөхөдтэйгөө Балкабекийг уруудан, буух гэрээ бас л эрсээр цааш хөдлөв. Амбаныг ирэнгүүт захирагч, элч үйлчлэгч нар зүг зүгт яаран давхиж бужигналдах нь олшров. Зарим нь онгироотон хөөрч замдаа торсон бүхнийг хараан зүхэх нь сонсогдоно.

	— Галзуурсан нэгээс нь хурдхан зайлах нь мэргэн арга шүү! Эднээс холхон одъё гэж Ербол өөрийнхөө хэсгийг цааш нь дагуулав. Баймагамбет, Мымырказ, Хасагбай нар түрүүлэн давхин Хунаанбайн хүүхдүүдийн бариулсан гэрийг сураглав. Эдэнд хамгийн түрүүнээ Кызыл адрын захирагч Такежаны бариулсан хэдэн гэр дайралдав.

	— Такежаны гэрийг оллоо гэсээр Баймагамбетийг ирэхэд Абай:

	— Тэнд буухгүй гэлээ.

	Цааш явж бас хэсэг айл дайралдахад Хасагбай давхин одож:

	— Энэ Исхахийх байна буувал яана? гэж шулганахад Абай «Түүнд ч буухгүй» гэлээ. 

	Ербол тэгэхэд нь:

	— Кызыл молагийн захирагч Исхах бидний ах дүү боловч харц олны гарз хохирлоор таргалсан, түүгээр юу хийх вэ дээ, буухгүй гэлээ.

	Хунаанбайн хүүхдүүд, гэрүүдээ ойр барьжээ. Цаад талын хэсэг гэр Чингисийн шинэ захирагч Хунаанбайн садан Шубарийнх байжээ. Абайг нөхөдтэйгөө ойртож очиход тэднийг нэгэн хүн гүйцэн ирж бүгдтэй нь мэндлээд хүмүүсийн дундуур хага зүсэн Абайтай зэрэгцэж ирэнгээ

	— Абай ах аа, энэ бол манай гэрүүд, та хэнийд буух гээ вэ? Бүгдээрээ манайд морилон бууцгаана уу гэлээ. Мориндоо тэгшхэн сууж үл мэдэгхэн тодорсон цайвар хөрслөг нүүртэй, өргөн цээжтэй, гоолиг энэ эр бол Шубар ноён байжээ. Абай түүнтэй аажуу тайван мэндлээд эелдэг санаа тавьсанд харин талархал хүргэсний эцэст

	— Биднийг гэрт минь буу гэж битгий ороогоод бай. Надтай хамт яваа, өргөдөл гомдол мэдүүлэгчид, ядуу зүдүү хүмүүс, хол ойрын төрөл төрөгсөд бий. Тэд бүгдээр эрхэм ноёнтны хар бор ажлыг нэмэгдүүлнэ. Бид бүгдээрээ энэ эрхэмсэг ач чинь Ерболтайгаа, эрт унтаж, орой босож дасчихсан амьтад юм. Оспан гэр бариуллаа гэсэн тэнд буувал тохитой байх гэв. 

	Абай амархан бууж өгөөгүйд Шубар төдий баярласангүй, гэвч ахин гуйсангүй.

	— Абай ах аа, тэгвэл танд хэлэх ганц үг байна гээд, бусдыгаа явуулаад хоёулхнаа сүүлдэж хоцров. — Таны хойноос яаран ирсэн маань... Сая амбан ирж буунгуут өргөөндөө долоо найман захирагчтай мэндлэн дуусангаа «Энд Ибрагим Хунаанбаевич бий юү?» гэж асуулаа. Тэр үг биднийг ихэд баярлуулав. Би «Ирсэн, тантай ирж мэндэлнэ» гэж бусад ноёдоос урьтаад айлдчихсан. Ийм учиртай гэж Шубар, Абайн ачаар сэтгэл хангалуун ирснээ мэдэгдлээ.

	— Очиж уулзах нь зүгээр биз дээ. Энэ хуралд олон янзын яриа маргаан, тэмцэл, заргаас болж хор нь буцалж ирэгсэд бий. Тэдний нүүрэн дээр амбанд бараалхаж бусдаас түрүүнд нүүр учирвал бидэнд үлэмж нэр хүнд олгоно гэж хүслээ хэлбэл Абай дотночлон ярьсангүй зөвхөн

	— Амбан хэн гэгч байна. Лосовский өөрөө юү? Өөр хүн үү? гэв.

	Ирсэн хүн Лосовский өөрөө байжээ. Шубарын хэлснээр ч биш, өөрийн хуучин танил, бие биесээ хүндэлдгийн учир Михайлов, Андреев хоёр зүгээр хүн гэдэг Лосовскийтэй учрахаас Абай татгалзсангүй.

	— Очно, мэндлээд гарна гэж товчхон хариулаад Шубараас салж нөхдийнхөө хойноос Оспаныд буулаа. Удалгүй Тобыктийн бүх ноёд цугларчээ. Хунаанбайн их гэр, Улжаны хөрөнгийг эзэмшиж суугаа Оспан, хэдий ноён биш боловч гэр бариулж, Балкабекийн хуралд ирсэн хоёр мужийн хошуу ноёдыг өнөөдөр зочлохоор урьжээ. Үд өнгөрүүт Абайн байсан найман ханатай гэрт тэдгээр ноёд цөм цугларцгаалаа. Сыбанаас ирэгсдийн дотор, хошуу нутаг дотроо нугаршгүй нуруутай, нөлөөтэй эр Жумакан, Херейн дотроос шаламгай, гавшгай Тайсары, цогтой биедээ эрэмшсэн, бүдүүн тарган зөрүү зантай захирагч Молдабай бий. Энд ирсэн хүмүүс ажил төрөл ярилцахын тулд биш бие биеэсээ чилээрхэн сэрэмжилсэн улс байлаа. «Амбаны өмнө, хэний маань алдар нэр илүү гарах бол» гэж бодогчид байлаа. Гаднаа малилзан дотроо хардалцан, яриа хөөрөөний зангилгааг эс тайлан өвөр хоорондоо хүйтнээр харалцах ажээ. Өнөөдөр биш боловч маргааш гэхэд хил хязгаар, ус бэлчээр булаацалдан Сыбан, Кызыл-адрынхыг төлөөлж Такежан, Жумакан нар, Мотыш Херейдийнхнийг төлөөлж Молдабай, Тайсары нар заргалдана шүү дээ? Энэ хооронд нэлээд хэдэн жил хуралдаагүй учир бие биеэ дээрэмдэн цөлбөсөн хэрэг, эмс охидын төлөө хоорондоо барьцалдсан Тобыкт Херейн хоёрын хооронд мөн Херей, Сыбаны хооронд хуримталсан хэргийг ухаж малтсан зарга ч бий. Өглөө болоход тэр хэргийн тухай хэл амаа билүүдсэн цэцэн мэргэн ноёдоо гаргах юм.

	Энд хэл ам нь татчихсан шиг дуугүй суугаа хошуу ноёд бүгдээрээ тийм явдал болно гэж хэдийнээ сайн мэдэх билээ. Эдгээрээс бие хол яваа Абай бусдаасаа сэтгэл тайван сэтгэл тэнүүн сууна. Тэгэхдээ Херей, Сыбаны хоорондох нэгэн заргыг асуужээ.

	Тэр нь хэдийнээс нааш энэ нутгаар түгж сонсогдсон яриа цуу бөгөөд тэрнээс өс хонзон бодолцож адуу малаа хөөлцсөн ч удаа бий. Энэ нь энэ Салиха хүүхний зарга гэгч билээ. Дуу шуугүй хяламхийн суугаа Тайсарыг Жумакан хөмсөг зангидан ширтээд

	— Гарз хохирол, халз мөргөлдөөн гэхээс хангалуун тайван суугаа улс амьтныг үзсэнгүй. Абай, хүү минь! Тайван тавтай суулгая гэвэл бололгүй яах вэ. Охин хүн жолоо залуурыг мэддэг сэн бол ард олон мөн ч хөөрхийлөлтэй болох байлгүй гэж хэнийг ч юм охинтойгоо хамт буруутан болгож өгүүлжээ. Херей Сыбаны тулах заргын зангилгаа энэ болох нь ингэж цухасхийв. Ноёдоос ийм ихээхэн зүйлс асуувал дүрсхийн асах хэрэг төвөг эхлэх бололтой. Абай үг яриагаа түргэн зогсоов.

	Удалгүй айраг ууцгааж, сэтгэл нь жаал уужирваас эдний дотор аажимдаа дуу шуу чангарчээ. Тон тонхийлгэн Шакент барьж суугаа домборыг Абай, Байкөкшед авч өгөв. Дуучин Байкөкше анх Кызыл адараас Такежаныг дагаж ирсэн боловч Балкабект ирсээр Оспаны гэрт байрласан байжээ. Тэр элдвийн үг ярианд хутгалдахгүй захирагч хиа нарын үгэнд чих тавихаас өөр юмгүй. Тэгж сонссоноо үе үе Оспанд ирж ярьдаг байлаа.

	— Захирагч бүхэн хэхэрч сууна. Гарт байгаа чинь бага санагдвал яаж ийгээд, аргалж амжиж, хошуу ноён болохыг бод. Тэгээд цагаан ч гэж олно, хар ч гэж олно. Чамд ер хориггүй гэлцэнэ гэлээ. Оспан түүнээс ийм яриаг асуугч, сонирхогч чагнагч нь билээ. «Чи ихэс дээдсийн хэргийг яаж мэдэв? Тэд хуруу дарж, нүд ирмэж шивэр хийгээд үүрийн харанхуйгаар авалцаж өгөлцөнө. Чиний «үзэж ир» гэдэг ид шидтэй далдын хар малгай, чинь байгаа юм уу?» гэж асуувал Байкөкше сонссоноо дэлгэж,

	— Чи хэнд ч бүү хэлээрэй би бүх захирагч нарын хиа элчтэй холбоотой авч өгөлцдөг юм бүхэн тэр зальтнуудын гараар орж гардаг юм байхгүй юу! Би тэдэнтэй ярилцаж явахдаа ноёд нь юу хийдгийг нь хүртэл сонссон гэлээ.

	Абай анх түрүүн ирэнгүүт «Юу үзэв, юу мэдэв, Байкөкш гуай?» гэж асуусан байжээ. Тэгэхэд Оспанд ярьсныгаа Абайд өгүүлжээ. Ноёдын цуглараад байхад Абай домбор авч өгсөнд урамшин, уран үгсийнхээ аясаар ноёд дээдсийн амар мэндийг асуун найртай үгээрээ дуулан доомбордов. Айраг ууж халалцан шуугилдсан ноёд «Сайн байна», «Дуул гургуул минь дуул», «Одоогийн дуучин нарын тэргүүн нь биш үү», «Хуучин бууны хагархай», «Урсгаад бай» гэж хөхиүлэн дэмжив. Уруул нь унжсан царай нь барайсан хатангир биетэй армаг тармаг сахалтай Байкөкше гэгч сайх залуу ихсийн магтаж сайшаасанд баярласны өчүүхэн ч шинж мэдэгдсэнгүй үгийнхээ утгын аясыг гэнэт өөрчилж «Хошуу ноён болж эрх мэдэл чинь халилаа. Хаана ч гэсэн сайн гэж шуугилдаж байна. Хэрвээ тэр бүхэн үнэн бол харц ардаа бүү зов оо. Авлигач мууд нь тусалж аливаа цагаан үйлтнийг ахин эргүүлж бүү мөлж, авах тусмаа шунаж, олныхоо хийморийг өөрөө битгий дараарай, хамаг олондоо хар амиа даатгасан хариугүй хөвүүн бүү болоорой» гэж дуусгалаа.

	Энэ нь нэгийг нь онцлолгүй бүх ноёдыг дайрсан утгыг агуулсан байв. Ихэс ноёд Байкөкшен дууг огтхон ч сайшаасангүй. Молдатай ноён өөрийнхөө эрээгүй мугуйд зангаараа мундагдан

	— Байкөкше энгийн Көкше биш шүү! Сэм сэмхэн, ухааныг чинь эзэмдэн, хамаг тунгалгийг чинь булингар болгох золиг шүү гэлээ. 

	Асылбек Молдатай ч сөргөж

	— Дуучин хэлбэл аливаа үнэнийг нь ононо. Сонсогч чих хүлцвэл яана гэж инээв. 

	Байкөкшегийн дуулсныг талаагүй зарим нь, өөр хоорондоо шуугилдан дээрх байдлыг сарниулахыг хичээтэл Абай, Байкөкшед олны анхаарлыг хандуулахын тулд

	— Байкөкшегийн үгийн сүнс нь авч өгөхийг магтахад биш өөдгүй өмгөөлөгч биш ард олныхоо үзсэнийг хамт үзэж, ард олныхоо санаа бодлыг илэрхийлэгч байж мэднэ гэхэд Такежан Абайтай ер тохирсонгүй.

	— Ард олон гэж гэнэ шүү! Ямар ард олон «Хорон үгээр хэлээ билүүдэж яв» гэж захисан байв л гэж үү. Өөрт нь бурхан тэнгэрийн заяасан балмад зэрлэг зан авир мөн дөө гэлээ.

	— Хамуу туссан адуу шиг хавирахгүй яв!

	— Өөрийнхөө замаар тонилог. Үүний тахлыг олонд халдааж юугаа хийх юм гэж Исхах, Тайсары нар дэмжив. 

	Абай зөвхөн инээлээ.

	— Шулуухан хэлсэн үг тусах эзэнд нь яаж таалагдах вэ дээ? Сая та нар «Үнэн юм битгий хэл» гэх шахлаа. Ганц Байкөкшегийн хэлснийг даахгүй шурган ойчих байж ард олны хэлснийг яаж даах вэ дээ гэж дахин инээлээ.

	— Ард олон Байкөкше биш гэж Такежан маргалаа. 

	Энэ үед Байкөкше домбороо хөглөн

	— Өө ард түмэн Байкөкше мөн. Ноёнтон минь. Сонсохгүй бол юун хэрэг байх вэ. Байкөкше ард түмний ярьдгийг л ярьдаг хүн гэжээ.

	— За тийм бол ард түмний юу гэж хэлдгийг нь надад ганцхан үгээр хэлж өгөөч гэж Такежан инээнгээ өндийж Байкөкшегийн хорыг маажихад бусад ноёд ч Такежаныг даган шуугилдав. Абай Байкөкше хоёр ёжилж эхлэв. Гэтэл Абай хэнэггүй баярлан

	— Хүүш Байкөкше шалавлаж үз. Би дууны эхийг гаргая, эцэст нь ноёдын тухай ард олон юу гэж ярьдгийг нь нэмчих гэлээ. Тэгээд өөрөө ер сааталгүй өндөр дуугаар ая өргөж

	 

	Хөндий талын ногоо нь, хө

	Хөрсөө дагаад найгана даа 

	Хөвсөргөн зантай залуу нь, хө 

	Хөнгөхөн мөрөөр баяжна даа

	 

	гэхэд завилж суусан Байкөкше цээжээ өндийсхийлгэн догдолсон сэтгэлээ барьж ядан агшин зуур залгуулан 

	 

	Адтай төрсөн залуу нь, хө

	Албаны ноён болно доо

	Ивээл тэтгэсэн ардууд нь, хө

	Эргээд түүндээ мөлжүүллээ дээ

	 

	гэж дуулаад:

	— За ард түмний үг энэ дээ гэж Такежаныг ширтэн тачигнатал инээхэд бүх хүмүүс их шуугиан болж олон янзаар гайхан ярилцлаа. Такежан минчийж улайн судас нь гүрийж хагас эргэнгээ

	— Ээ хэлэнд чинь улаан гал унамар, чалчаа бүвнээ минь гэв.

	Абай Байкөкшед баярласандаа элгээ хөштөл инээн

	— Байкөкше биш эрхэмсэг ноёдод тэнгэрээс буусан Ибайкөкше болов шүү! гээд гэрээс гарахад нь Ербол хамт гарав.

	Ноёд анхлан ихэд инээлдсэн боловч эцэс сүүлд биеэ барьж дуугаралгүй гөлийгөөд хэсэг хэсгээрээ холилдчихсон тоодог, галуу шиг бие биедээ шахалдан зориг мохсон мэт нам гүм болчихсон байлаа. Тэд Байкөкшегийн хэлсэнд зэвүүцэн байгааг Оспан мэдээд өөрийн нь ч дургүй нь хүрчээ.

	— За боль үлдсэнийг нь хаачих гэж айраг аягалав. 

	Ноёдын дотор хэл амтай гэгдэж дуу хөгжим сонирхдог нь Шубар байлаа. Бусдаасаа илүү боловч эрдэм соёлтойгоороо овоо дорвитойд тооцогддог нь болой. Энэ жил захирагч болоход нь нас тэнцээгүй учир хорин зургаатай гэж ахиулан Иргызбайнхны дотроос сонгожээ.

	Урьд Габитхан ламаар арваад жил ном заалгаж бас Абайг дуурайн хувьдаа хэлмэрч нараар заалгаж орос хэл сурах гэж оролддог, ийм хөл үймээнтэй газар урьд орж, түрүүнд ярьж чаддаг өөрийн үеийнхнээсээ омруутай эрсийн нэг билээ.

	Такежан, Исхах мэтийн ах нар нь өчигдөр сонгуульд Казанцовтой, өглөө ирсэн Лосовскийтэй анх түрүүнд ам нээж ярилцахыг Шубарт даалгасан бөгөөд тэгж ээлжээ өнгөрөөж байжээ. 

	Оспан Байкөкшед дургүйцсэнийг мэдсэн Шубар шүүрэн авч

	— Ээ Байкөкше, Байкөкше бололгүй ширгэж хоцор оо! Нэгийг ёжлон нөгөөг хорсгон шоолж, хүн болгонтой муудалцдагаа «Уран хэлтэйнх» гэж боддог биз! Ёс намба алдаж «Хоолыг нь идээд, хоосон тавгийг нь өшиглө» гэж чамд хэн сургасан бил ээ? гэв. 

	Оспан Шубарын хэлсэнд улам өөгшин догширч үлэмжийн өргөн царай нь барайн гал бутарсан хурц алаг нүд нь ууртаа цусаар дүүрэн улайж Байкөкше рүү хүйтнээр ширтлээ.

	— Би ихэс, дээдэс хэнд ч тал тохой татахгүй олон отог овгийн түмнийг дагуулсан буянтан, энэ газар хуран ирсэнд талархал юугаан хүргэж суугаа юм. Баясан хөгжилдөж, өег сэтгэлтэй сууя гэж гэртээ та бүхнийг зочлохыг хичээн урьсан юм. Байкөкшег та бүхэнд хоорондоо найртай байхыг зөвлөн сайхан үг хэлэх байх гэж бодсон билээ. Гэтэл тэгсэнгүй. Энэ гэрт хэрүүл шуугиан бүү тарь гэв. Залуухан захирагч Дүтбай,

	— Үнэн үг, шар тос Хунаанбайн отгон хүү Иргызбайнхны их гэрийг толгойлсон таны бидэнд толилуулсан энэ үг бид бултын бишрэн сонсох үг бус уу? гэв. 

	Түүний үгийг Сыбаны Жумакан, Херейн Тайсары, Шаганы Молдабай бүгд дэмжин шагшрав.

	— Үнэн үг!

	— Ганц Тобыкт биш бид бүхний хүндлэх их гэр.

	— Аргын, Найман, Херей, Уак дөрвөн овогтныхон нийлжээ. Зүгээр л цугларч суугаагүй энд Оспан таны хөхиүн сэтгэл, хэлсэн үгэнд тань баярлалаа гэж эцсийн үгийг Тайсары тавлажээ. Оспан өөрт нь зориулсан ноёдын эелдэг байдлыг анхаарангаа Байкөкше рүү нүднийхээ булангаар ширтэж

	— Уран цэцэн бол ямар юманд цэцэрхэхээ анхаарвал яана. Өсөж явна, өөдөлж явна гэж эрхэм хүмүүсийн өмнө сайн үг хэлнэ байх гэсэн чинь байдаггүй шүү, чөтгөр авмар гэж Байкөкшед нэгмөсөн дургүйлхсэнээ мэдэгдлээ. 

	Удалгүй Байкөкше, Шаке, Баймагамбет нар Абайг эрж нэг нэгээрээ гарч одоцгоожээ.

	Тэр өдөр ноёдын өргөөнд олон гэрэл асаж, оройн хоолны бэлтэй ширээ засаад байх үест Лосовскийтэй уулзахаар Абай очив. Улаахан царай нь, уужим цагаан магнай нь тал газрын наранд үл мэдэм борлосон Лосовский, урдаас нь хөнгөн шалмаг босож, хуучин танил адил, ихэд хүндлэн мэндэлсний дараа ор ганцаараа ирсэн зочноо урин суулгав. Лосовский хийж суугаа ажлаа цухас өгүүлэн ширээн дээрх бичиг цаасыг заав. Тэр мэдээжийн зарга бичиг юм. Эдгээр заргуудын тухай Лосовский өнөөдөр биечлэн байцаалт явуулжээ. Түүн дээр нь гарын үсэг, хурууны хээ цөм худлаа гүтгэлэг болохыг өгүүлэв. «Хэнээс ирсэн бэ? Юуны тухай юм» гэж Абай асуухад

	— Ибрагим Хунаанбаевич та хэрэгтэй үеэр ирлээ. Энэ заргын бичгийг зохиогч Мухарын хошууны залуу киргиз юм. Түүнийг өдөр нэг харсан, мэдүүлэг нь ор худал болохыг Тобыкт, Даганд, Кандыбатай, Енирекейн ноёдоос ч зарга мэдүүлэгчийн өөрийн нүүрэнд нь тодорхойлуулж аваад байна. «Зарга» энэ хурал болж байгаа Балкабекийн тухай юм. Тэр залуу зарга бичгээ Семейн «Эрхэмсэг их амбаны» нэр дээр ирүүлжээ. Балкабек урьд Мухарын хошууны Жанатайн үр хүүхдийн гар байсан билээ. Сыбан Тобыкт, Херейн бүх ноёд «Балкабекийн тухай зарга мэдүүлсэн эзэд нь энэ газрыг эргүүлэн өгч Жанатайн хүү Хөхбайн нутагшил болгон үүнээс хойш түүний мэдэлд байлгахыг хүсье» гэж бичжээ. Ирснээс хойш үүнийг магадалбал бусад ноёд атугай юуны түрүүнд Мухарын өөрийн хүү Дүтбай Алатаев хүртэл «Би ийм мэдүүлэгт хуруу дараагүй» гэнэ. Одоо би мэдүүлэг өгөгчийг дуудчихаад байна. Манай байгууллага хөдөө газрын байдлыг сайн мэддэггүй учир эдний буруудах нь олонтоо. Тэгсээр алдаанууд нь заримдаа тэнэг байдалд хүргэх юм. Тэдний ингэж төөрөхөд нь дэмжлэг болох зүйл нь авлигач зан мөн. Худал хэлэх гэж ам тангаргаа өгцгөөдөг. Тэгээд худлаар гүжирддэг, олон түмэндээ хэрэгтэн болдог. Тийм хүмүүсийн бүгдэд нь ийм «мэдүүлэг» байдаг байна, үзэв үү? гэж Лосовский бичгүүдийг Абайн өмнө дэлгэж хэд хэдэн газар дарсан хурууны мөр үзүүллээ. Мэдүүлэг өгөгч маань дээрх нэр дурдагдсан ноёдын бичиг гэнэ. Үнэн эсэхийг магадалж үзвэл өөрийн нь захирагчийн бичиг бөгөөд түүнийг авч ашиглаад мэдэгдэхгүйн тулд хэргээр баллаж сохолжээ. Зэвүүцмээр бузар хэрэг ээ! Хэргийг мэдүүлэгч цогтой залуухан эр юм» гээд Лосовский бодолд автав. 

	Энэ үед өмнө ирж зогссон живэр сахалтай бөгтгөр биетэй үйлчлэгчид

	— Цай авч ирнэ үү. Ибрагим Хунаанбаевич миний зочин юм, надтай цай ууг гэлээ. 

	Лосовскийд Абайгаас өөр орсон хасаг нэг ч үгүй байжээ. Өдөр Оспаныд цугларсан ноёд одоо зэргэлдээ барьсан гурван гэрийн урдуур, хойгуур бужигналдан, баруун зүүнээр нь шуугилдаж зарим нь, хааяа нэг онгойх хаалганаас эсхүл босгоноос шагайн Абай эгц хоймор Лосовскийн дэргэд зарга бичгүүдийг хамтдаа уншиж суугааг харцгаана. Тэдний зарим нь баярлалдан зарим нь хий хоосон хэрэгт оролцон нэг хэсэг нь атаархан шивгэнэлдэж зав чөлөөгүй шахам үймэлдэх ажээ. 

	Үйлчлэгч гарч «Цай, цай авчруул» гэж тушаахад тэдгээр хүмүүс бүүр ч гайхацгааж

	— Абайг цайлж байна

	— Абайг Лосовский зочилж байна.

	— Энэ эрхэм Лосовский Тобыкт л гэдэг... хүн болжээ гэлцэнэ. Түүний цаана маргааш хошуу хошуугаараа маргалдах зарга тэмцлийн тухай ч үргэлжид бодоцгооно.

	— Хунаанбайн хүүхдүүд, амбаны амыг аль хэдийнээ өөртөө татчихсан учир тэд бусдадаа зам засаад л өгчихнө гэж зарим нь цөхөрсөн дуугаар халшран ярилцана. Өнөөдөр үдээс хойш Оспаны гэрт мах зооглож, айраг гүзээлж эв зүйг ярилцаж мордсон ноёд Байкөкшен хэлсэн үгийг одоо хэр нь мартаж амжаагүй зам зуур яриа болгосоор явав.

	— Тэр үг өөрийн нь үг биш өлгөж дэмжиж суугаа Абайн үг. Шившигтэй хэрэг юм. Хонь гаргаж урьсан атлаа галзуу хэлтэй нэг юмыг чалчуулсан нь яаж байгаа юм бол доо! гэж Жумакан дэргэдэх хүмүүстээ өгүүлжээ. 

	Тайсары, Молдабай хоёр харьж явахдаа энэ тухай бас яриа үүсгэжээ. 

	Тайсары

	— Ээ Молдабай, Абай яаж баашилж байгаа нь энэ вэ? Санасандаа хүрч хэлдгээ хэлээд цааш нь суулгүй гараад явчихсан нь юун учиртай юм бол? гэхэд Молдабай

	— Юу бодож, санаж байгааг нь яахан мэдэх вэ дээ. Одоо ч Хунаанбайн хүүхдүүдийн гар хурмаст тэнгэрт хүрэх шахан байна шүү дээ үнэнийг нь тайлах зунжин хот газар амбаны ам долоочих шахан явсан үнэндээ хэцүү! Хошуу ноён гэдэг чинь муу юм бол Хунаанбайн бэлтрэгүүд юунд болцгоосон бэ? Өвөлжиж, Абай ах дүү нарыгаа бүгдийг захирагчаас юунд сонгуулсан бэ? Огтхон ч тэвчишгүй дээрэнгүйлэл мөн гэж эцэст нь дүгнэв. 

	Абайг ингэж хэргийн эзэн болгож буцсан ноёд одоо Лосовский суугаа гэрийн гадна хөлхөлдөж нэг бол амбанд их талтайд нь атаархан, хоёрт дотроо «Абайн амыг нь дагах хэрэгтэй, түүнтэй найртай байж Абайтай хамт гарах хэрэгтэй» гэсэн бодлоо нэг нь нөгөөгөөсөө нууж дотроо хадгална. Абай, Лосовский хоёр цайлах зуур хурлын тухай ярилцалгүй харин Абайн зорилгоо ярьсанд нь Лосовский тун их таашаажээ.

	— Эрхэм гэгээнтэн минь их амжилтыг хүсье, би энэ цугласныг зүгээр үзээд буцах гэж ирсэн хүн. Харин хэдэн ядуу зүдүү суурин айлуудад хүчтэй бүлтэй айлуудаас «хүртсэн» хохирол бий. Тэдний хэрэг явдалд өчүүхэн боловч тус хүргэхээр ирсэн юм. Хэрэв тэдний хэрэг эс бүтвэл тэдний нэрийн өмнөөс танд өчиг мэдүүлэх санаатай. Бас бидний танил хүндэт Евгений Петрович, өмгөөлөгч Андреев нарын мэнд амрыг асууж хотын сонин сонсох гэсэн юм гэлээ.

	— Сайн байна Ибрагим Хунаанбаевич, тун бүхнээс сайн байна. Та энэ газар миний хүүрнэлдэн суудаг, ярилцдаг ганц хүн тул арга буюу надад хүндтэй гэж Лосовский Абайтай элдвийн яриа дэлгэжээ. Тэгээд уншиж байгаа номынхоо тухай, Петербургийн сонин, сэтгүүлийн мэдээнүүдийн тухай хэсэгчлэн ярьсаар л байв.

	Биедээ сэлэм агссан ув улаан дугариг царайтай бага дарга оронгуутаа

	— Эрхэм гэгээнтэн минь! Жанатаев ирлээ, оруулж болох уу? гэлээ.

	— Оруул гэж Лосовский тушаав.

	Гадаа байсан өндөр биетэй, өргөн цээжтэй, монхор хамартай борлосон залуу эрийг бага дарга дагуулан ороход өндөр царгиа дуутай, алаг том нүдтэй өргөн магнайтай мөнөөх залуу

	— Эрхэм гэгээнтэн минь амгаланг айлтгая гэж оросоор хэллээ. Тэрхэн агшинд толгойгоо гэнэт өргөөд Абай руу эргэн, — Ассалаумагаликум «Амар сайн байна уу?» Абай ах гэж баруун гараа цээжиндээ авч мусульман ёсоор наманчлан мэндлэв. 

	Абай түүнийг үзэнгүүт түрүүний худал гүтгэлэг мэдүүлсэн Жанатаевийн хүү энэ болохыг сая мэдлээ.

	Лосовский түүнтэй хэлмэрчээр дамжуулан ярилцаж эхлэв.

	Тэр хорин настай гэнэ ээ. Семей хотын Камалийн сүмд олон жил суусан байжээ. Мухарын хошууны Көкше овогтон Дүтбайтай ураг төрлийн холбоотой ажээ.

	— Жанатаев чиний өгсөн энэ мэдүүлэг худлаа болохыг өнөөдөр надад тав зургаан овгийн удирдагч нар мэдэгдлээ. Төрөл чинь болох танай овгийн ноён Дүтбай Алатаев ч «ер оргүй худлаа мэдүүлэг, гүтгэлэг» гэж ам тангаргаа өгөв. Чи өөрөө сүмд сууж их лам багшаас эрдэм ном үзэж яваа залуу хүн одоогоос ийм хуншгүй бузар хэрэг үйлдсэн хүн хойшдоо ямар хүн болох билээ. Миний зэвүү хүрч байна. Чи тэнэг биш, мэдэхгүй хийсэн хэрэг бол хагасыг нь болов хөнгөлөх сөн, мэдсээр хийсэн учир хоёр нугалж шийтгэх нь зөв. Харин өөрөө юу гэж бодож байна? гэлээ. 

	Көкбай ярихаас урьд ерөөлч дууч шиг хоолойгоо засав. Абай сая л санаваас энэ Көкбай сүмд шавь байхын зэрэгцээ үүнээс дөрөв таван жилийн урьд нутаг усандаа сайн дууч байсан билээ. Абай одоо л сайн танилаа. Дотроо түүний хийсэн хэрэгт уурласан боловч хэрэгтэн болгохоос сэтгэл гэнэт харамсаж эхлэв. Көкбай хоолойгоо зассан хэвээрээ Абай, Лосовский хоёрыг ээлжлэн ширтэнэ. Царай нь минчийн улайж сүүлд нь цагаан цайвар болон хувьсхийв. 

	Тэгээд

	— Эрхэм минь хийсэн маань бузар, түүнээс зайлахгүй. Харин юунаас болж хэргийг хийхэд хүрэв? Тэрийг мэдвэл, өгөх шийтгэлийг буруу гэхгүй өөртөө хийсэн гай лай хэмээх сэн гэв.

	— Яагаад хийх болов?

	— Эрхэм гэгээнтэн минь! Үгүйрлийнх. Би Көкше овогтных билээ. Нэг талд минь Мамай байдаг их газар түүнийх, нөгөө талд минь Олшай энэ зуслангийн бүх газар тэрнийх. Бид алгын чинээн Баканас голын хөндийд хэдэн зуун гэртэй зүү шивэх газаргүй суудаг. Балкабек бол Сыбанаас ч, Херейгээс ч, Тобыктаас ч ойрхон юм. Том голын их хөндий хэний ч эзэмшил биш, хоосон байна. Түүнд дотор минь цухалдан давчдаж бас Балкабек хов хоосон байгаа нь намайг ингэхэд хүргэв. Мэдүүлэг минь цөм оргүй. Үгийг минь зөв гэж намайг дэмжих ноён ганц ч олдсонгүй. Тэд бие биедээ хариутай бол өгөлцөж авалцана. Худ бололцож, анд нөхөр болбол бие биедээ тусална. Эдний алин ч надад олдсонгүй. Иймд өөрийн гараар хуурамч мэдүүлэг гаднаас нь хийсэн юм. Үг минь үнэн болохыг Абай ахаас асууна уу? Дараа нь би хэрэгтэн мөн тул ямар ч тушаал, шийтгэлийг хүлээхэд бэлэн, авбал толгой минь бэлэн гэлээ.

	Абай, хэлмэрчийг тэр хэвээр нь хэлэх эсэхийг анхааран Көкбайн галтай цогтойд бахархаж одоо бүр түүнийг хэрэгтэн гэж хэлэхээс ч татгалзана. Хэрвээ амбан буруугаар эргэвэл Абай, Көкбайг авран үлдээхийг өөртөө үүрэг болгохоор сэтгэлдээ хатуу шийдэв.

	Лосовский олон заргач нартай учирсан, бас хасгийн зан, ааш байр байдлыг харангаа таамагладаг Абай юу гэж сэтгэж байгааг анхаарч амжлаа. Саяны юм. Өөрөө эрдэмтэй ухаалаг хүн тул Көкбайн тухай шударга хариуг сонсоод хэрэгтэн тэр залууд өөрөө ч элэгтэй болсон шиг санагдав. Ингэхэд тэр эелдэг зөөлнөөр Абайд хандаж

	— Ибрагим Хунаанбаевич! Гүтгэлэг хийгээд зогссонгүй өөрийнхөө хэргийг цагаадуулагч өөрөө өөрийгөө өмгөөлөгч болж ярьж байна. Энэ хүний эцсийн үг үнэн болох үндэс бий эсэхэд та эргэлзэж байна уу? гэж Абайгаас асуулаа. 

	Ярианд хэрхэн оролцох арга эрэлхийлэн суусан Абай ярианы явц ийнхүү өөрчлөгдсөнийг ашиглан

	— Жанатаевын мэдэгдэл худал боловч эцсийн хэлсэн жишээ байдал нь бүгд үнэний хувьтай. Эрхэм гэгээнтэн минь түүнийг би ч хэлж чадна гэлээ.

	— Гэхдээ Жанатаев тэр үнэн учраа хэлээгүй хэрэг хийсэн нь зөв зам мөн үү?

	— Яалаа гэж! Эрхэм гэгээнтэн минь, буруу.

	— Ийм залуухан эр өдийнөөс хэрэг төвөгт сурвал ирээдүй нь юу болох вэ?

	— Ирээдүй нь хөөрхийлөлтэй болно. Эрдэм сурч олсон бүхнээ буруу замд ашиглавал тэр харанхуй бүдүүлгээс ч илүү аюултай дайсан болно.

	— Ибрагим Хунаанбаевич та үнэн хэлж байна. Танай газар нутагт, ийм ямар хүн аюултай вэ? гэвэл хагас бичигтэн, дутуу дулимаг хуульч, заргач, ашигч, худалч нар аюултай.

	— Үнэн, үүнийг бид бүхэн сайн мэдэх болж байна.

	— Хэрвээ тийм бол энэ залуугийн хэргээс ард олноо хамгаалахын тулд үүнийг цээрлүүлэх хэрэгтэй.

	— Шийтгэх хэрэгтэй, гэхдээ тэр шийтгэлээ энэ залуу энд, таны өмнө эдэлж байна гэж бодох юм. Шийтгэл бол ганц шорон биш. Энэ бол манай газар нутагт ухамсартай зүтгэлтэй залуус цөөн байсан тэр үед гарсан хүний нэг юм. Өөрт нь тохирох шийтгэлийг та хэрэг хийсэн гараас нь барьж авахад түүнийг хэнэггүй байна гэж огт бодож болохгүй. Тунгааж үзвэл ичиж зовсондоо нүүрээ хаана хийхээ мэдэхгүй зогсоо болов уу гэж санана. 

	Лосовский инээн Көкбайн царай луу өршөөнгүй ширтээд Абайд хэлсэн нь

	— Ибрагим Хунаанбаевич! Та Жанатаев төдий их зовж гэмшсэнд их найдаж байна. Миний ажигласнаар, та тэгж энэ залууг өөрөө даатгаж авъя гэж байх шив дээ, би таныг зөв ойлгосон уу? Шууд хэлээрэй гэж дахин инээлээ.

	Абайн царайнаас их горьдлого хүлээж одоо баясан харж байгаа Көкбай, ихэд улайн баярлан инээмсэглэж, түүнд ойртон хасгаар хэлсэн нь

	— Абай ах аа, амьдралын турш тангараг гэдэг үг эрийн амнаас гардаг биш үү! Таны хэлснийг дутуу хагас төсөөлөв. Энэ хэргээс авч үлдвэл... Зовсондоо гал төөнөх шиг халуу оргиж байна гэлээ. 

	Абай түүнийг өрөвдөн утга төгөлдөр хэлсэнд бас гайхан Лосовский тийш эргэж

	— Эрхэм гэгээнтэн минь, энэ залуу надад ам тангаргаа өгч байна. Та даатган аваач гэсэн бил үү? Тэгэхээр би шийдлээ. Жанатаевын энэ удаагийн хэргийг уучилж надад даатгаж өгнө үү? гэлээ.

	Лосовский хэлэх үгээ зэхэж хөмсөг зангидсаар хүйтэн харц хаялан Көкбайг харав.

	— Жанатаев чи сайн сайхны зүг, зөв замаар орвол юуг ч бүтээж болох хүн. Дахин ийм хэрэг бүү үйлд. Олондоо хэрэгтэй хүн болж энэ Ибрагим Хунаанбаевичийн хэлснээр яв. Би чамайг даатгаж өглөө. Дахин миний өмнө, чиний тухай зарга мэдүүлэг ирэх ёсгүй болог гэж барьж суугаа Көкбайн mухай ирсэн олон бичгийг дундуур нь нугалан ширээний дэргэдэх хогийн сав руу шидлээ.

	Абай энэ шөнө Лосовскийтэй хамт сууж элдвийг хамарсан урт ярианы эцэст салах ёс хийгээд гэрээс гарахад, түрүүний олон хошуу ноёд өдий болтол тараагүй Көкбай тэдний дунд «Абай галын дөлд хуйхлагдахаас аварлаа» гэж өгүүлсээр яваа ажээ. 

	Көкбайг дагуулан Абай Оспаны гэр лүү явлаа. Ноёд, Лосовскийн өмнө асар их нэр хүндтэй байгааг нь бас л их үг болгон дэлгэсээр үлджээ. «Хэрэгтнийг суллуулахыг нь бодоход ер нь айхавтар талтай хүн юм даа. Юунд ч газардахгүй хүн байна» гэлцжээ.

	Абай Лосовский хоёрын анд нөхөрлөлийн тухай ам хумхилгүй яригдаж, эсгэж тааруулах дээл хувцас адил хэмжиж хэлэлцэх нь түмэн янз... Шөнийн турш олон янзаар түгж Балкабекийн олон зуун гэрээр төдий их цуу үг долгилон давлагаалж байлаа.

	 

	 

	— 2 —

	Хуралд цугларсан олон хошуу ноёдын хувьд маргааш нь түгшүүр сэжигтэй ширүүн тэмцэл бүхий шивэр авир яриа ихтэй өдөр болов.

	— Хоёр амбан ирж толгой холбов. Хэнийг ерөнхий шүүгч болгох бол?

	— Хурлын ноёноор хэнийг сонгох вэ?

	— Хэн түүнийг сонгох вэ?

	— Амбан нар ардуудын мэдэлд өгч байна гэнэ.

	— Хурлын ноён хэний талд байна, чөмгийн тостой тал нь тэр зүгт байх биш үү!

	— Тобыкт эсхүл Сыбан, Херей, Уак нараас сонгогдох уу? Хэний хэн гэгчийн аз нь дийлж байгаа бол доо!

	— Дөрвөн хошуу толгой холбоход Тобыкт ахалдаг биш үү! гэж зарим нь ярина. Эрх мэдэлтэн болох хүслэнгийн тухай нүргээн чимээ хуралд ирсэн ихэс ноёд, захирагч, хөтөч, үйлчлэгч, хиа нарын хооронд ийнхүү дэгдлээ. Абай, Оспаныхаас нөхөдтэйгөө оройхон мордож зарлагуудын гэрийг чиглэв. Эдгээр хэсэг хүмүүс амбан ч биш зарга мэдүүлэг өгөгч ч биш, өргөдөл барин өөд, уруугүй гүйлдэгч ч биш зүгээр л «Цуглаан хэрхэх бол» гэж ажиглагчид билээ. Өөрсдөө бөөн хэсэг болж бусдаас ялгарна. Абай Асылбек нар, Ербол Шаке, Байкөкше нарыг дагуулж урьд орой нь танилцсан Көкбай түүний үе насны Акылбай нарын зэрэг залуус бас дагажээ. Абай тэртээд амбасын гэрийн гадна бужигнаж буй ноёд хэлмэрч нарыг хараад элдвийн зүйлээр бадаг бадгаар шүлэг холбон нөхдийнхөө дунд хошигноно. Өчигдөр үдшээс аваад Лосовскийн тотгоор нь шагайж, үүдэнд нь бөөгнөрсөн өөрийн нь төрөл төрөгсөд болон бусад ноёд Абайн сэтгэлээс шөнөжингөө салсангүй. Хэний ч юм амнаас «Такежан ноён», «Молдабай ноён», «Исхах ноён» гэдэг үг сонсогдвол Абай тачигнатал инээд алддаг байлаа. Тэдгээр гэрийн гадна бөөгнөрсөн бачуу сандруу хүмүүсийг хараад Абайн байдал гэнэт өөрчлөгдөж сэтгэлд нь эргэлдсэн гашуун шог шүлгээр илрэн гадагшаа урсан гарлаа.

	 

	Ууртаа багтарсан элч хиа

	Унасан мориндоо ташуур буулгаж

	Хар хурдаараа давхиж ирснээ 

	«Амбан ирж олныг хуралдуулна

	Өртөө, өргөө гэж омогдоно.

	Цаг нь болов гэж шахаж шавдан

	Зүрх сэтгэлийг чухамдаа үймүүлнэ»

	 

	гэхэд Байкөкше, Ербол Көкбай нар хамгаас түрүүнд инээлдэн шуугилдаж хажуугийн нөхөд хамтдаа баясав. Урам орсон Байкөкше сартай хүрэн морио гуядаж довтолгон урд яваа Абайтай зэрэгцээд

	— Цааш нь цааш эцсийн үг нь тулаад ирчхэж гэхэд

	 

	Ардын төлөө тэмцэлдэхээр төрсөндөө 

	Амар жимэр суух аргагүйднэ. 

	Ардууд та нар харцгааж бай түүнийг. 

	Арай өнөөдөр мэхлэхгүй байх 

	Ард олон минь айж сандрахгүй 

	Аливаа бүхнийг туулан давна 

	Тэдний хамтаар би довтолж 

	Тохиолдох бүхнийг ялан туулна

	Төрсөн бие минь нэртэй үлдэнэ... 

	 

	гэлээ. Абай өчигдрөөс эхэлсэн хуурай хоосон инээдээ өнөөдөр гэнэт шүлгээр тэнүүхэн эхэлсэндээ баясан инээлээ.

	Көкбай, Абайг ийм дуучин гэж урьд ер сонсоогүй байв. Тэр өөрөө ч дуунд хязгааргүй дуртай хүн билээ. Иймээс хөнгөн хуудуу бадаг шүлэг хааяа хэлчихдэг ажээ. Тэр өндөр дуугаар

	 

	Энд тэндгүй Койма4 тавьж 

	Сэтгэлдээ байгааг нууж явна. 

	Эгцлэн ирэх хортонтой тулахаар 

	Сөрвөлзөх дөл шиг дүрэлзэж явна

	 

	гэлээ. Абай Көкбай тийш түргэн эргэснээ инээмсэглэж 

	— Көкбай чи дууч, бас найрагч юм аа! Юунаас чинь ч тэр үнэтэй гэлээ.

	— Абай ах аа! Таны найрагч гэдгийг би одоо л мэдлээ. Тэгээд дуу нэгтэн болж дэмжсэн минь энэ гэхэд хамт яваа хүмүүс нь тэдний ярианд атаархан «Цааш нь бас хэлээсэй» гэх шиг шахцалдан шуугилдсаар явна. Тэд, амбаны өргөөний тушаа ойрхон ирсэн байжээ. Гэнэт баруун талаас нь дуудсан нэгэн чимээ сонсогдов. Морьтнууд зэрэг эргэн харвал хол биш газар олон хүн тойрон сууцгаасан ажээ. Тэдний дундаас ганцаараа онцгойрон босоод малгайгаа гартаа базалсаар Абайг дуудсан тэр хүн нь Такежан байжээ.

	Морьтнууд эргэн тойрон суусан хүмүүстэй мэндэлцгээлээ. 

	Такежан зогссон хэвээрээ

	— Абай Асылбек та хоёр морио тэр залууст өгөөд өөрсдөө эндээ үлд. Тобыктийн ах дүү нар нэгэн хэргийг шийдэх болоод байна гэлээ. Абай дуугарсангүй хэсэг зогссоноо

	— Асыл ах аа гэж Асылбек тийш хартал тэр хэдийнээ мориноос бууж байгаа харагдав. Абай буулаа. Морьдыг нь авсан залуус цугларагсдаас холдон одлоо. Асылбектэй хамт суусан Абай, хүмүүсийг ажин заримтай нь толгой дохин мэндлэв. Энэ бүх Тобыктийнхон цугларсан бололтой. Ноёдоос Молдабай, Дүтбай, Хунаанбайн хүүхдүүд цөм байна. Сактогалакаас цугларагсдын хамгийн ахмад нь Байгулак, Абайтай үе тэнгийн золбоотой алиа шогч Абрали, Көтибахаас Жиренше, Бөкеншээс Күнту, Есболатаас өрөөсөн нүдтэй, тарлан сахалтай хянган хамартай, эргэлсэн духтай, баатрын дүртэй Оразбай сууна. Молдабайг тойрон Буракан, Адил нарын улаан царайтай хонин нүдтэй бүдүүн, тарган Мотышийнхан сууна. Мамайгаас Асаубай, Бөдейгээс Дүйсен нар байна, бас цугларагсдын дотор Жигитекийн урдаа барьдаг Бейсемби Абилда нар зайдуу захад суужээ. Энэ нь Абайг ихэд гайхууллаа. Тэд сайн муу аль ч ярианд оролцолгүй бидэнд пад алга гэсэн шиг хүйтэн царайлцгаан сууж байлаа. Базаралын баригдаж туугдан одсоноос хойш Тобыкт нараас улам хөндийрчээ. Энэ цуглаан тэдэнд ор холбогдолгүй боловч хэргийн уршгаас аргагүйн эрхэнд ирсэн бололтой. Базаралыд үргэлж санаа зовж явсан Абай амбантай учрахдаа тэр тухай тодорхой ярилцъя гэж бодсон билээ. Тэгэхдээ Базаралыг суллуулахын тулд Жигитекийн дотроос нэг хүнээр өргөдөл бариулах нь зүйтэй бөгөөд ингэж чадна байх гэж боддог хүмүүсийн нэг нь энд суугаа Бейсемби билээ. «Жигитекийн ноён нуруу буурь суурьтай удирдагч» гэж олон түмний дунд домог болсон хүн сэн. Арга сүвтэй, хурдан шаламгай Абдилдааг ч бас дагуулахад буруутахгүй гэж Абай бодсон байв.

	«Өчигдөр эзэн ноёныг нь эрэмдэглүүлэн бариулсан нүнжиггүй эдний дотор юу горьдож, хэсүүчлэн ирээд, үүргэлж суугаа юм бол доо» гэж Абай бодоод тэднийг эвгүйрхэн ширтсэнээ дахин харсангүй. 

	Тэгтэл Байгулак ярьж эхэлсэн нь:

	— Ах, дүү нар аа, өдөр хоног бидний амьдралыг шалгана. Гэвч жаргалгүй амьдралын даваатай тохиолдож үзсэнгүй. Бурхны өршөөлөөр, Тобыкт гэхээр дотор сэтгэл өег сууна. Хаяанд чинь 4 нутгийнхан ирж бууцгаалаа. Тэнгэрийн саран луу тэмүүлэвч хүрэхээр энд суугаа та бүхний дунд нэгэн хишиг хүртэх аз завшаан тохиолдож байна. Энэ нь «Хурлын ноён» юм. Хоорондоо маргалдсан боловч, зөвлөлдөн 3 отог Тобыкт ахлаг гэж тэр хишгийг бидэнд өглөө.

	«Эцгээс хүү төрвөл жаргал» гэсэн юм. Энэ Такежан, Исхах, Шубар гуравт туйлын их талархсанаа хэлье ноёдын зөвлөгөөн дээр «Тэрийг битгий булаацалд» гэж хэлсэн юм. Тэгснээрээ бидэнд эрх мэдэл олж өгөөд байна. Маргааш болоход тэр «хурлын ноёны» өмнө, хол ойрын, дээд доод зангилаа тайлагдах болно шүү. Тэгэхээр нэр хүндтэй, хэлэмгий шаламгай нэг сайн хүнээ хэлэлцэн сонгож «болно» гэснээ хүслээрээ нэрлэх хэрэгтэй. Нэр цохож, түүнийг амбанаар дэмжүүлэн сонгох нь зөв биш үү? Ард олны чинь сэтгэл, аливаад нэрлэх эрийн чинь хүслэн бүү шантраг, аль сайнаа сонгоё «Амин!» Абай чамайг дуудсаны учир бол хурлын ноён болгох хүнийгээ чамаар дамжуулан амбанд хэлүүлэх гэсэн юм. Чиний хэлснийг буруу гэхгүй гэлээ.

	Хүмүүс нам жим болов. Абай тэрхэн аниргүйд хүмүүсийн сэтгэл дотор олон янзын бодол, санааны зангилгаа оршин байгааг, дотроо хэсэг хэсгээр нь хэдэн бүлэгт хуваагдан зөрөлдөж суугааг, хэн маань түрүүлж ам нээх бол гэж бие биеэ харж суугааг ажаад пирхийтэл инээснээ

	— Ах дүү нар минь, та бүхний тулд тийм хишиг заяагдсан бол, баярлаж байгаа тань үнэн бол, дуугаа хурааж уурласан хүмүүс шиг харцаа юунд зангидацгаав. Хүмүүсээ нэрлээд өг, эсвэл хамар доор хагархайн зоригоор сийгэн гарсан хий юм уу? Хоолойд торсон өөр юм байна уу? Яагаад дуугүй суугаад байна даа гэлээ. Тэгээд малгайгаа авч, ташаагаа тулан, толгойгоо гэдрэг өргөн хүмүүсийг хөмсөг зангидан ажлаа. Гэвч олон хүнд, Абайн энэ царай, энд цугларагсдынхаас төдий чинээ зоримог, өчүүхэн ч ээрч тэвдэлгүй урсгаж ярихдаа ч бусдаасаа илүү чөлөөтэй, буурь суурь заах шиг санагдана. Энд цугларагсдын олонх нь Тобыктийн дунд үеийнхнээс төрсөн залуу үеийнхэн Оразбай, Жиренше, Күнту, Абралы, Молдабай нар байлаа.

	Энгийн зар үг, эрдэм номд хууль цаазын мэдлэгээр биднээс хол түрүүлсэн хүн гэж тэд Абайг үздэг байв. Тэрэнд нь хэдий атаархавч, төвөгшөөдөг байлаа. Абай нэг талаар егөөдөн шоглохдоо, гижгийг нь хүргэн, голыг нь олдог учир тэд ичингүйрэн бухимддаг билээ. Өөрсдөө дотор сэтгэлээ ил гарган ярьсан удаагүй. Үргэлж «Заль мэх хаана байна? Эв арга бий юү? Бузар булай юм бий юү? Ямар арга ухаан байна?» гэж нуудаг байв. Тэд одоо ч тэнийлгүй биеэ хураан байдлыг ажин сууцгаана. Абай тэдний түдгэлзэн суугааг сэтгэлд нь урсан орсон нэгэн хурц зангилаагаар хэсэглэн хага зүсье гэж бодоод түүнийгээ, түргэн ашиглахыг хичээн

	— За эрхмүүд минь, урьд хэлсэн минь өнөөдрийн хэлэхийг минь төлөөлөхгүй биз! Тэвчээргүйгээс тэн үнэнээ хэлсэн минь болог. «Хурлын ноён» гэдэг зөвхөн нэр төртэй холбогдсон зүйл бус, эрийн толгойд шагнал болж буудаггүй харин шалган цэгнэж ирдэг зүйл. Та нар «Тобыктийн нэр хүнд» гэцгээж байна. Тэр зөвхөн та хэдийн хүслэн биш хүн бүрийн хүсэл юм. Харин хойноос дагасан олны хүслэн үүгээр зогсохгүй. Хурлын ноён байсаар атал толгой мэдэн өөрсдөө шийтгэхгүй. Ноёны өмнө дарлагдан зовсон эрхгүй зон олны хэрэг далай шиг давлагаалан ирнэ. Хүний идэш болсон ядуу зүдүүс, өнчин өрөөсний авах авлага, хөлсөө дуслуулсан хөдөлмөр, нүдний нулимс, сэтгэлийн шаналгаа цөм ирнэ. Харин Сыбан — Тобыкт, Тобыкт Херей, Тобыкт Уакийн өөр хоорондын маргаан хэр их вэ? Бас бий. Тобыкт ганц удамтай ч олон салаалжээ. Дундаа мөн л тэмцэлдэж байгаа. Би «Хурлын ноён» ийм утга учиртайг хамгийн түрүүнээ ойлгох хүнийг юм мэддэг хүн гэнэ. Хэлснийг минь зөв ойлгосон ард олныг боддог «Шударга, хүнлэг ёс бол үнэн дүр минь!» гэдэг хүн хурлын ноён болох ёстой. Та нар цохож нэр хэлсэнгүй. Үнэнийг хэлсэн хүн өстөн болдог. Ах дүү нар аа! Тобыктийн дотор эрх мэдэлтний толгой болсон Иргызбай; түүний дотроос Хунаанбайн хүүхдүүд бүр ч тохирно гэж дэмжих хүн та нарын дотор байхгүй байгаа юм биш ээ? Би өөрөө Иргызбайн нэг боловч хурлын ноёнд тэдний алийг нь ч дэвшүүлэхгүй. Гэхдээ та нарын дотор нэрлэх хүн байхгүй гэж бас хэлэхгүй. Шударга сэтгэлтэй, ариун явдалтай тэр алдар хүндийг гутаахгүй байж чадах ганцхан хүнийг нэрлэнэ. Ноёны өмнө дэмжвэл ганцхан түүнийг дэмжинэ. Тэгж бодоод та нарын дундаас ноён ч биш, захирагч ч биш, больё гэж хүсээч үгүй харц ард Асылбекийг нэрлэж байна. Танууст, ардуудад хүндтэй, хүнийг хүн ёсоор хүндэлдэг, өрөвддөг хүн, хэлснийг минь зөв гэж үзвэл энэ Асылбек ахынхаа хормойноос зуураг гэлээ. Тэгтэл Бөкеншийн Күнтугаас эхлэн Оразбай, Жиренше, Абралы нар шуугилдан

	— Зөв зөв!

	— Олж сонголоо!

	— Тийм ээ!

	— Тийм хүн байх ёстой

	— Абай минь үнэнч шударгад чинь баярлалаа гэлцэн Абайг дэмжив. 

	Босож үг хэлсэн, эсэргүүцсэн хүн нэг ч гарсангүй. Асылбек хурлын ноёноор сонгогдсоныг Абай Лосовскийд мэдэгдэн өөрөө дэмжиж улмаар батлуулжээ. Абай тэгэхдээ Лосовскийтэй зөвлөлдөхөөр бодож байсан Базаралын тухай хөндөхийг хичээсэн юм. Базаралыг Абай өмгөөлж захирагч нараас ондоогоор ханддагийг Лосовский хэдийнээ мэднэ. Тэр тухай асуултыг Абай эхэлтэл Лосовский эргүүлж өөрөөсөө холдууллаа.

	— Базаралы Каменовын тухай таны надтай ярилцахыг мэдэж, хүлээж байсан юм. Андреев хотод байхдаа таны нэрийг дурсан Кауменовын тухай надаас асуусан гэхдээ тэр тухай асуудал надад огт хамаарахгүй бөгөөд Семейн мужид харьяалагдах ёстой юм байна. Семерчин, Семейн хооронд болсон Оралбайн дээрэмчний хэрэгт холбогдолтой. Хархараалын хошуунаас ч олон хэрэг нэмэгдсэн. Үнэн учрыг нь Андреев надаас ч тодорхой хэлж өгөх вий. Тэр хэргийн шийтгэл эрт зэхэгдсэн бөгөөд зөвхөн оргож зайлсан Кауменовын гарт орохыг хүлээж байлаа. Анхны шийтгэлийг мужийн сайдын зөвлөл, 2-рыг нь Омскийн корпусын зөвлөл баталжээ. Иймд Кауменовыг Семей хүрэхэд цааш хамгаалалттай Омск тийш аваачсан. 15 жилийн цөллөгөөр тэр хүний хувь заяа хэдийнээ тайлагдсан юм гэлээ. Базаралын хэрэг ийнхүү гашуун зовлонгоор төгсгөл болсныг Абай гүн уйтгарт дарагдан сонсож, царай нь хувьсхийн барайгаад Лосовскийнхээс дув дуугүй гарч одлоо. Базаралыг барьж, ор үндэсгүй мэдээлэл, гүтгэлгээр хүлж өгсөн Такежан, Исхах нарт Абайн сэтгэл мөс шиг царцаж багтарсан уур цээжийг нь дэлбэлэх шахлаа. Гадаа гараад аль зүг рүү явахаа мэдэж ядан, хэнийгээ эрэхээ санахгүй байгаа адил тээнэгэлзэн зогсоно. Зөвхөн Базаралын галтай, цогтой золбоолог царайг нь нүднээ үзэж гар хөлд нь хийсэн гинж, дөнгөний хяхнаж хангинасан дуу чихэнд нь зэвүүн сонсогдлоо. Учрыг үл мэдэх, хэлийг нь ойлгохгүй, шударга журамгүй, эс таних алуурчдын дунд хэрэгтний шинелийг ариун гунигт цогцостоо өлгөж, туугдаж яваа, цорын ганц эр, Абайн нүднээс эрхгүй нулимс унагаав. Тэгээд ялаа эдэлж нүдүүлсэн мэт, хөл нь гуйвж, газар луу гөлрөн, олны чимээ шуугианаас тасран холдсоор байлаа. Гэнэт араас нь чимээ сонсогдов. Эргэж харвал хүмүүсийн асуулгасан үгний шийдийг сонсохоор яваа Жиренше, Күнту нар байжээ.

	Абай толгойгоо өргөж, биеэ барин, Кунтуд хэлсэн нь

	— Асыл ах чинь хурлын ноён болсон, буян нь дэлгэрэг өөрт нь, бүх ирсэн ард түмэнд энэ мэдээг одоохон хүргэлээ.

	— Шударгад чинь баярлав. Зам чинь өлзийтэй болтугай, өөрөө хэлсэнчлэн эцгийнхээ хүү биш боллоо... Тийм нэгэн үгийг чи үргэлж хэлдэг байсан шүү дээ гэж Жиренше нүдээ онийлгон ирмэснээ, — Өөрөө хэлсэнчлэн ард олныхоо хүү боллоо. Чи хурлын ноёнд сонгогдоогүй боловч сонгож өглөө. Хот хөдөөд чиний нэр алдар цуурайтах болно. Чи байгаагүй бол тэр хэн болохоо өөрөө хэрхэн мэдэх билээ. Асылбекд Кунту баярлавал би чамд баярлана гэж Абайг инээлгэн гараа сэгсэрлээ. 

	Гэвч Абай бухимдсан хэвээр байлаа.

	— Энэ Жиренше, энэ бүхнээр яах вэ. Амьдралын дунд бодох санах юмгүй явсан хүн «Нэг өдөр мал хөрөнгө, нэг өдөр аз жаргал, алдар хүнд» гэсээр л насаа бардаг шүү дээ. Би амбаны гэрээс бөөн хар бүлх залгичхаад гарч ирлээ. Базаралы! Хөөрхий Базаралы! Лосовский байсан болохоор арга ухаан олно гэж санасан юм сан. Семейн цагдаагийн газраас хэрэг нь давж корпуст хүргэгджээ. Өөрийг нь манаа харуултай Омскт аваачаад цааш нь цөллөгт хөөсөн гэнэ. Сэтгэлийг минь цөхрүүлэв гэлээ.

	Жиренше огт дуу гарсангүй. Тэр ч гэсэн Базаралыг бусдын атгад өгөхөөс харамладаг байжээ. Тэд хоёр биеэ нулимс гүйлгэнэсэн нүдээр ширтэлцээд салж одлоо. Сэтгэл нь үймрэн сажилж явсан Абайн хажууханд нь.

	— Абай байна

	— Тийм байна, өчигдрөөс хойш энд байгаа байх гэж эрсэн шүү

	— Хүү минь, хаана байв аа? гэсэн дуу сонсогдсон бөгөөд эргэж харвал Даркембай, Дандибай нар бөөцгөнөж амьсгаадсаар дэргэд нь хэдийнээ ирчихсэн байв. Абайг үл таних олны дундаас эрж явсан хоёр өвгөн баярласан нь хязгааргүй. Абай яаралгүй мэндэлсний дараа тэднийгээ дагуулж хэрэг явдалд шууд орохоор шийдэв. Тэд зэрэгцэн алхалсаар... Абай Даркембайг сайтар ажиж харлаа. Түүний өмссөн дээл малгай биед нь аятайхан зохижээ. Ералийн сууриныхны амар мэнд, хэр удаан явж ирсэн зэргийг асуусаар явтал амбаны гэрийн гадаа өөрт нь хэрэгтэй нөгөө хүмүүс шуугилдан суугааг хараад тэдэн рүү очив. Дандибай, Даркембайгаас өвгөжөөр нуруу бөгтөр билээ. Тэрээр Абай, Даркембай хоёроос хоцорсхийн ташуураа нуруундаа тэгнэлдүүлэн гараа тээгээд бөгтөс бөгтөсхийн алхална. Тэмээний ноос зулж хийсэн дотортой дээл, сэгсүүргэн малгай өмсжээ. Түмэн атираа хүзүү, эрүү, өрвийн сэрвийн ургасан сахал дундуур нь зурайн үзэгдэнэ. Түүний байдал төрх нь Даркембайн хөтөч юм уу гэмээр харагдана. Абайн нөхөдтэйгөө хамт очсон хүмүүс бол тусдаа ялгаран яриа дэлгэн суугаа Иргызбайнхан байв. Тэдний дунд хүрэл царайтай барвайсан буурал сахал нь татав татав хөдөлсөн Майбасар, дэргэд нь Такежан, Исхах Шубар, Акберди, Ирсай нар байлаа. Тэд аль түрүүнд хурлын ноёныг сонгоход Абайн хэлсэн үг, Эрх мэдлийг Иргызбайн удамд өгөлгүй Бекешийн Асылбект өгснийг дуулж боломгүй гутамшиг, гэмт хэрэг мэтээр өвөр хоорондоо ярилцаж байв. Хошууны захиргаанд Иргызбайнхан сонгогдсон учир «Амбаны ивээл Хунаанбайн хүүхдүүд рүү эргэлээ» гэдэг цуу үгэнд Майбасарын сэтгэл тэнийн сүүлийн өдрүүдэд өег байсан сан. «Залуус маань хошуу захирагч болцгоолоо. Одоо дөрвөн овогтон цугларахад хурлын ноён болох хувь заяаг Тобыктоос, тэгэхдээ Өскембайн хүү хүртэхгүй бол хэн хүртэх юм. Бидэнд тийм хувь таарвал одоогийн Иргызбайнханы дотроос хамгийн ахмад би хурлын ноён болно» гэж бодохоор нойр хоолоо алдаж суусан юм. «Энэ Балкабекийн хурлаас би хишиг хүртэнэ. Ороо хэцүү зарга, мэдүүлэг түүнийг таслагч хүний авах шан тусгай байх ёстой! Бурхан тэнгэр заяавал азаргаар нь адуу, хотоор нь ч хонь тууж буцвал үүнээс үнэтэй юм юу байх вэ» гэж бодож байжээ. Тун саяхан сонсвол хүмүүсийг цуглуулсан Такежан, Исхах нар «Абай өөрөө орж ирсэн олзыг хэлээрээ түлхэж Иргызбайнханд хүртээлгүй болгож бусдад өгсөн» гэлцэв.

	Майбасар энэ үгийг сонсонгоо хамар нь сэртэлзэж, уур нь оргилон

	— Өөрөө ирсэн аз завшааныг үтэр өшиглөж хөөх эрхийг хэн Абайд олгов. Асылбекийг хүндэлдэг бол хоолоороо дайлж, хонь малаа тууж өгөхгүй юу? Эцгийн нь хүүхдүүдэд Хунаанбайн алдар нэрээр дөрвөн овогтны олгосон эрх мэдлийг биднээс харамлаад яахаараа ингэж төөрч, толгой нь эргэдэг байна даа? Садан төрөлтэйгөө зөвлөлдөх ч үгүй, өгөхдөө цэгнэж, үнэлж өгсөн бол бас ч яах вэ. Харгис хэрцгий бадарчин шиг цацдаг нь... Эцгийнхээ алдрыг эзгүй хээрийн салхинд хийсгэж байгаа хэрэг биш үү? гэжээ.

	Такежан болон бусад нь Абайд дургүйцсэнээ хэдэн үгээр жиг жугхийлцсэн боловч арвитай, дорвитой юм ярьсангүй. Майбасарын хэлснийг Ирсай, Акберди хоёр дэвэргэв. Такежан Шубарт хандаж

	— Хурлын ноёныг Абай «Ядуу хоосон өнчин өрөөсөн, зовсон зүдсэнд тус хүргэх хүн байх хэрэгтэй» гэнэ. Тэр үгийг өчнөөн эрж, ухаж, онгилсон нь ямар учиртай бол доо... Үхсэн хүнд буян үйлдэж ном уншиж, нутагшуулахад «Өнчин өрөөсөн, зовсон зүдэрсэнд» гэдэг сэн. «Өргөл барьцыг зовлонтонд өг» гэдэг юм. Харин мань залуу Балкабекийн хурлыг үхэгсдэд ном уншихаар хийх гэж байна гэж санаагүй байгаа даа! Дөрвөн овогтон толгой холбож чуулах үест саяны Майбасарын хэлснээр Абай бадарчны алдар хүртсэндээ хязгааргүй зэвүүцэж байна гэж хошигнов.

	Шубар Абайг үзэхээрээ «Бусад төрөл төрөгсдөөс минь ондоо хүн» гэж дүгнэдэг байж билээ. Харин өөр газар, Такежан, Майбасар шиг Иргызбайн болдоггүй зөрүү битүү цээжтэнүүдийн өмнө, Абайг тоглож шоолсоор байгаад зуршил болчихсон байв. Тиймээс

	— Такежан ах аа! Тэнүүлч бадарчин гэнэ ээ. Харин Абай ах бурхны номыг давтан хэлсэн биш үү? Тэр хүний хэлснийг бадарчин биш, лам багш нар өдөр бүр номлодог шүү дээ. Тэгвэл Балкабекийн хурал, бурхны номыг бусдаас түрүүнд сайтар ухаарвал хойд насанд зүгээр байх биш үү? гэж эцсийн үгээ тэд өндөр дуугаар өгүүлэхэд Иргызбайнхан инээлдэн орчноо цочоов.

	Тэд хоёр өвгөнийг дагуулан ирж яваа Абайг үзэнгүүт нүүр буруулан бие биедээ наалдан чив чимээгүй болцгоолоо. Ганцхан Такежан Абайг дагаж яваа бүдүүлэг хүмүүс, муу хувцас өмсөж, бөгтөс бөгтөсхийсэн Дандибайг хараад чанга хөхрөн

	— За тэр багадлаа гэж бодоод амбаныг орхиж зовсон зүдэрснийгээ дагуулсаар бас л ирж явна гэлээ. 

	Абай ойртсоор хүмүүс огт дуугүй. Такежан дуугаа намсгаж

	— Ээ бурхан минь. Манай Абай хавраас хойш нэг л ондоо болжээ. Тэр үймээн дэгдээгчид хааныг алснаас хойш ийм бодолтой болсон юм болов уу? Ингээд байвал үнэний мөр хөөсөөр хажид очих байх. Толгойгоо чалмаагаар ороогоод Зикир уншиж Апенди болоод ирэхийг нь үзэх вий дээ гэлээ. Шубар Майбасар нар улайж элгээ хөштөл инээлдэцгээв. Тэд хүрч ирлээ. Хоёр өвгөн Иргызбайхантай мэндчилсэн боловч тэднийг эелдгээр харж мэндлэх хүн гарсангүй. Тарианыхаа хойноос заргалдан хэдийнээс гомдож явдаг нь тэд бүхэнд мэдээжийн хэрэг билээ.

	Иргызбайнхан одоо хэр нь нүүр тулаагүй ч энэ өвгөд Абайгаар хөтлүүлж яваа нь зүгээр хэрэг биш гэж таамаглацгаав.

	Цугларагсдын дотор уулзаагүй томчуул байвч Абай мэндэлсэнгүй амандаа тамхи зуужээ. Нуруугаа үүрч нэг хэсэг чимээгүй зогсож Иргызбайнхныг том жижиггүй тойруулан ажиглав. Тэгж хэсэг зогссоноо зуусан тамхиа авч

	— Такежан,.. Исхах,.. Шубар... гэж чанга дуугаар тоолж байгаа юм шиг ялган дуудаад, — Гурвуулаа тусдаа гараач, би ярих юм байна гэлээ. Тэгээд тамхитай гараараа урагш зангаж хоёр өвгөнийг дагуулан алхлав. Такежан, Исхах хоёрыг тарган зовлогоо дааж ядан байхад Шубар ухасхийн босож шулуухан Абайн хойноос дагажээ.

	Тэд хэдүүлхнээ тасран сууцгаасны дараа Абай

	— Энэ хуралд Даркембай, Дандибай хоёр заргалдан иржээ. Эдний өнөө хүртэл авч чадаагүй юмыг бид сайн мэднэ. Өөрсдөөр нь хэлүүлэлтгүй биз дээ? Би ч хэлж чадна. Та нар хаашаа ч бултаж чадахгүй хоолыг чинь хороохоор энэ хоёр хувийнхаа төлөө ирээгүй. Дөчин өрх айлын суурины та бүхнээ айлдсан үгийг үүрэн ирсэн байна. Хотоос буцахдаа «Балкабекийн хуралд энэ хоёроо очуул, та нартай хамт ярилцъя» гэж би дуудуулан ирүүлсэн юм. Ингэхэд хэрэг үйлсийг та нар шийдэж гүйцэтгэнэ. Хаана ч очоод заргалдсан эдний «хариугаа авна» гэх хүмүүс нь та нар! гээд Абай гурван ноёныг ширтэн харахад Такежан уурсан

	— Чааваас «Үгээ олж дээ» эдний айл хунарыг нь тонож, амьтан хүнийг нь алсан хүн Такежан, Исхах хоёр байх нь ээ! Хатчихсан турсагаа унаж өрвийж очвол үзэнгүүт ухаан алдана гэж бодоод дагуулж ир ээ юү? гэлээ.

	Абай ууртаа хөмсгөө зангидан зандарч

	— Такежан, хэлээ билүүдэлгүй, хөлөө онож тавь! Энэ өвгөдийг гаднаас нь хачирхан харавч сэтгэлээс нь, хэрэг үйлсээс нь бузар булайг хэзээ ч олохгүй. Тэр бузар хэрэг эдэнтэй ч, та нартай ч хамт төрөөгүй юм гэв.

	— Тэгвэл эднийг тэнгэр энэрч үзэлгүй барлаг ядуу болгосны буруутан нь намайг гэж сана аа юу?

	— Чи

	— Гүтгэх юмаа ч олж дээ

	— Чи өөрөө биш боловч уг удам чинь Өскембай, Хунаанбай, Мирзатай нар биш гэж үү? Эд хэдийнээс эхлэн гэрийн чинь зарц, босгоны чинь боол болж удам судраараа хаяанд чинь элгэн садан үр хүүхэдтэйгээ үеэ өнгөрүүлсэн хүмүүс шүү дээ. Хүч, хөлсийг нь сорчхоод зөнөж хөгшрөхөөр нь хөөгөөд явуулсан хүмүүс чинь мөн. Үгүйрэл хоосролын туйлыг үзсэнээс өөр гэм зэм эдэнд байхгүй. Харин та нарын харж үзэх ах дүү нар чинь мөн гэв.

	Энэ үед уурлаж бухимдсан Абайн сэтгэлд ирлэсэн сүх санагдав. Тэр л хамгийн шударга шийдвэр мэт. Сэтгэлд нь байн байн орж түүний уурыг улам оргилуулав.

	Бас цааш нь

	— Зөрж, мэтгэлцэлгүй зөв ярилцъя! Энэ Балкабекийн хурал дээр авах ёстой малыг нь авч ир! Өгөх ч ёстой энэ дөрвөн овогтны дунд муугаа үзүүлэхийг эс хүсвэл одоохон хөдөл. Эдний авах авлага та нарт, та нарын гарын доор байгаа хүмүүст ч бай үг дуугүй үүнийг биелүүлцгээ. Эс тэгвэл би эндээс босонгуут л өөрөө энэ хэрэгт шууд оролцох болно. Одоохон хариугаа хэлцгээ гэв. 

	Абайн хэлсэн бүхэн нь Такежаныг өөрийн эрхгүй бодолд оруулсан тул нэг ёсны даруулга болов бололтой. «Босонгуут энэ хэрэгт өөрөө шууд оролцоно» гэсэн нь «Амбанд очиж айлдана» гэсэн үг. Ингэж бодохоос Такежаны уур оволзон сэтгэлд нь ус хийх шиг санагдав. Исхах мөн таг дуугүй байв. Абайг эгцлэн ширтэхээс далдирна. Акимбетийнханд очсон долоон морины тухай зарга, Даркембай нарын бараа харагдангуут Исхахийн сэтгэлд сэртхийн орж билээ. Тэр төрөгсдийнхөө дунд Такежантай үргэлж ойр дотно байвч Абайг хүндлэн айж эмээдэг байв. Том ноён хүн шиг боддог байлаа. Харин Абайтай хэзээ ч ярилцаж чаддаг хэлсэн нь газар хаягддаггүй хүн бол Шубар билээ. Исхах аргаа барсандаа Шубар тийш горьдсон байртай эргэж харав. Шубар энэ маргаанаас мултрах арга сүв олоогүй тул Даркембайд хандаж:

	— За ах дүүс минь, хэлэх юм байна уу? Юу хүсэж ирэв? Юунд заргалдаж ирцгээв? Үг хэлэх үүд нээгдлээ. Үлдсэнийг нь өөрсдөө ярьж үзээч гэж намуун тайван намбайтайхан өгүүлжээ.

	Даркембайн хэлэх үг тэр чигээрээ бэлэн зэхээстэй аман дээр нь ирчхээд хүлээж байсан юм шиг шударга бөгөөд зоригтойгоор:

	— Бид хэрэг төвөг удаж, зарга мэдүүлэг барьж гүйсэн хүмүүс биш. Тэгж явах чадал тэнхээ ч байхгүй. Абайгаар нүүр хийгээд илүү харж, билүү долооё гэж ч ирсэнгүй, ариун хөдөлмөрийнхөө ацаг хөлсийг нэхэж, олныхоо итгэлийг үүрч ирсэн бидэнд хоёр янзын зарга бий. Өнгөрсөн жил хадах цаг нь хариугүй ойртсон таван газар тариаг минь Такежан, Майбасар, бас Шубар хүү минь, чиний тэр Сүгир нарын адуу Акеспе, Саршырак, Такир, Тума, Кашанад айлууд буусан үед дөрвөн шөнө ороод юу ч үгүй хуурайлчихсан. Энэ тухай өнгөрсөн жил, заргалдсаны дараа хахсан дээр нь нударъя гэсэн юм шиг хавар дөнгөж соёолж байгаа таван газар тарианд минь дээрх хэдэн айлын адуу дахин орж бидэнд хоол зогоох юм байтугай хар шороо үмхүүлж одлоо. Ах дүү нар минь, бид ингэж л тэнгэр ширтээд гасалсаар хоцорлоо. Энэ бол хэлэх гэсэн зүйлийн нэг нь. Нөгөө нэг нь бол, Исхах хүү минь, чиний Кызыл Молагийн харьяа хулгайн үүр Акымбетын тухай юм. Долоон морийг минь аваачаад харсаар байтал алга хийлээ. Тэр үед бид хоёр мөрөөр нь хөөсөөр байгаад хааш нь ч хөдөлгөлгүй хэргийг нь хүлээлгэв. Гэтэл тэд өвөр хоорондоо элч довтолгон эрхэмсэг ихсийн захиа занаа авалцаж өгөлцөх нь олшрон элдэв яриа цуу дэгдлээ. Тууж өгсөн хулгайч дэргэдээс маань олдсон юм. Исхах та гарын чинь доорх Акымбетын хэлсэнд итгэсэн үү? Өрөвдсөн үү? Долоон морины минь төлөөсөнд долоон ишиг ч авч өгсөнгүй. Бид аль ч үгүй нохой шиг гаслан хоцров. Абайгаас өөр хэндээ хэлэх бил ээ! Хариугаа нэхэх хурал чуулган болбол зовлонгоо тоочиж, зоригоороо илчлэгсдээс хөлсөө нэхэлгүй үлдэж яаж болох бил ээ! Ноёд минь, миний хэлэх үг энэ гэлээ. 

	Даркембайг ярьж байх хооронд Такежаны уур үе үе буцлан оргилж гадагш гарах сүв олж ядан байлаа. Тэгээд Даркембайг хөмсөг зангидан ширтээд хоосон дүр үзүүлж суулаа. Эхэлж Абайтай маргаад мад тавиулсандаа баахан зориг мохоод уураа гаргаж чадсангүй. Тэд хэсэг зуур нам жим байснаа Шубар эв зүйг олж энэ маргаан амбанд хүрч, ноёд сонсвол Хунаанбайн гурван хүүхдэд нэр хүнд олгохгүй гэдгийг агшнаа ойлгов. Ядаж Абайг яагаад ч аргалж болохгүй юм шиг байв. Шубарын эвлэршгүй байдал хэргийг энүүгээрээ шийдэн таслахын илт дохио болов. Тэр Даркембай Дандибай хоёртой хэзээ язааны зовлон жаргалаа хуваалцдаг хүн шиг ойртон, эелдэг нялуун байдлаар инээсхийн уул яриаг зөөлөн амьсгаагаар сольж

	— Хоёр хөгшин минь ээ? Ярьсныг тань сонсвол өнөөдөртөө гэхэд зөвөөр эргэх царайгүй шив дээ! Та нар миний захиргааны хүмүүс шүү дээ. Хэрэв гаднын хүнтэй заргалдвал тань та нарыг би өөрөө дэмжих хүн. Тэгж өмөг түшигтээ авъя гэсэн ч, та нар дээгүүр давхицгаажээ гэж инээснээ, — Гэхдээ нэг талд чинь ядсан зүдсэн хүмүүсийн өмгөөлдөг Абай ах минь сууна. Түүний цаана энд гэвэл, амбан тэнд гэвэл хурлын ноён сууна. Тэгэхээр та нарыг дөчин өрх айлыг төлөөлсөн «Зам нь өлзийтэй, цагаан явдалтай буурлууд болцгоожээ» гэж бодож байна гээд Такежан Исхах хоёр луу эргэлээ.

	— Ах дүү нар минь эдний хөлсийг хэдийд ч идэхгүй бусдад ч идүүлэхгүй. Зөвхөн Абай ах бидэнд шийтгэлийг оногдуулаг. Ингээд дуусгах шиг вэ дээ гэлээ.

	Энэ үг, энэ шийдвэрийг хэдэнтээ эмээж арай ядан гаргасан Шубар, Абайд юмны учрыг мэддэг хүн болж харагдлаа. Абай дотроо «Такежан, Исхах хоёрыг бодвол энэ чинь аюулын ухаантай юм. Ирээдүйтэй болов уу, эцэс сүүлд нь юунд тулж зогсох бол доо?» гэж учрыг тайлж ядан бодолхийлж суув. Дандибай ярианд оролцоогүй боловч Шубар Такежаныг эвлэрүүлж, Абайн уурыг дарж, бас Хунаанбайн хүүхдүүдийн нэр хүндийг хадгалан үлдсэнийг сайтар ойлгон толгой дохин дэмжиж сууснаа

	— Үг учраа олбол, мал бас эзнээ олно доо. Тэгвэл сохрын хүсэх нь хоёр гэгчээр хэлснийг тань биелүүлье гэвэл боллоо гэлээ.

	— Тийм ээ, Шубар бүхнийг хэлэв. Шийтгэлийг нь Абай ах өөрөө хэлэг. Түүгээр дуусаг гэж Исхах хажуугаас нь оролцлоо.

	Хоёр захирагч дүү нь нэгэнт шийдсэн тул Такежан ч бултаж булзах гэж хичээсэнгүй. Дүнсийсэн хэвээрээ Абайн юу гэхийн хүлээн суулаа.

	Абай уг хэргийг эцэс болгосон шийтгэлийг шууд оногдуулж өнгөрсөн ба энэ жилийн тарианы сүйтгэлд, нэг газар тариаг хоёр бодоор үнэлж бүгд хорин бод, долоон морины оронд долоон «ток» төлүүлэхээр тогтоов. «Ток» гэдэг нь сайн морь эсхүл, унагатай гүү, аль эсхүл тугалтай үнээ байх юм. Тарианы төлөөс хорин бод гэдгийг Абай дахин тодруулж, хорин «Бести5» буюу «Как6» өгөх ёстой гэж шийтгэлээ. Хоёр өвгөн баярласандаа дуу ч эс гарна. Дотроо залбирч «Ээ бурхан өршөө! Хэлсэн чинь ёсоор бүтэх болтугай» хэмээн сууцгаана. Гурван ноёнд хэтэрхий хатуу шийтгэл оногдуулсан мэт санагдавч цаадуул нь өөрсдөө эрхийг нэгэнт олгосон учир арга буюу дуугүй сууцгаав.

	Абайг нүүр өгнө байх гэж Такежан, Шубарын аль аль нь бодсонгүй. Абай хатуу шийтгэснээ анзаарсан боловч хэнд нь ч царай өгөхгүйг хичээн хөмсөг зангидаж

	— Шийтгэл оногдуулсан минь энэ хэргийн эхний даваа мөн. Харин эрүү өвдөг нь нийлсэн энэ хоёр өвгөний гарт мал хүргэх нь хоёр дахь даваа мөн. Миний шийтгэлийг дотроо хатуудлаа гэж бодовч гаднаа хагас дутуу зөвшөөрсөн царай үзүүлж байгааг тань би мэдэж байна. «Маргааш гэж бий гайгүй» гэж сууцгааж магад. Шийтгэл минь шийтгэл мөн бол гучин бодыг гурван өдрийн дотор хоёр өвгөний өмнө хэлсэн ёсоор бэлэн болго. Акылбай, Сүгир, Майбасарынхаас гаргуулах төлбөрийг өөрсдийнхтэйгөө хамтруулан бэлтгэ. Булзааруулж хэцүү гээд байх юмгүй. Намайг харж байхад элчээ одоохон явуул. Малыг хүлээлгэн өгөхөд би өөрөө байлцах болно. Тэр хүртэл хоёр өвгөн эндээс хөдлөхгүй. Ингээд гүйцлээ. Бүгдээрээ ойлгов уу? гэж үгийнхээ зангилааг эрс чангалахад нь 

	— Ойлголоо, ойлголоо гэсэн үгс ноёдын амнаас сонсогдсон бөгөөд Абай тэвчээртэй үзэлцсээр байгаад, ийнхүү хүчээр шахам хэлүүлсэн нь тэр билээ. 

	Тэгээд тамхиа сорж өвгөдөө дагуулан цааш одлоо. Гурван хоногийн дараа Абайн хэлснээр гучин бод Дандибай, Даркембай нарын өмнө бэлэн болов. Хоёр өвгөн баярласандаа дуу алдан самгардаж гайхав.

	— Хөөрхий, манайхан хэчнээн их баярлах бол!

	— Төлж буй өр авлага ч биш, сүй бэлэгт өгч байгаа мал ч биш! Ямар ч эрсийн амь насыг ингэж төлөхгүй.

	— Суурин маань суурин болсоор ингэж гар нь ганзаганд хүрсэн удаагүй. Хүрнэ гэж санасан ч үгүй.

	— Абай хүү минь

	— Зам чинь гэрэлтэж, жаргал чинь дэлгэрэг гэлцэнэ. 

	Малыг бүхэлд нь хурааж гүйцсэн хойно Абай ирж үзэв. Тэднийг яаж явуулах вэ гэдэг өөр нэг аймшигт бодол төрөв.

	Шонхор Дандибай Абайд сануулан сэрэмжлүүлжээ. Жижигхэн нүдээ анивчин инээмсэглэж

	— Абай минь, авахыг ч авч өглөө «Суурийнхны маань нэг байтугай таван охины сүй ч үүнд хүрэхгүй биз. Гэхдээ бидний замыг Тобыктийн ч юм уу, эсвэл Найман Херейн хулгайч нар отож хоёр хөгшнийг хоёр газар болгоочхоод аваад арилах юм биш байгаа даа? гэлээ. 

	Дандибайг бодвол шийдэмгий бас зориг нь мохоогүй Даркембай,

	— Үнхэлцгээ хагартал айх юм! Хэн мэдэж отож байх юм. Улс зоныхоо дотор байна, замын хань олдолгүй дээ, аргалаад харьчихна гэв. 

	Абай, энэ мал сууриныханд бүрэн бүтэн хүрээсэй гэж ихэд яаран дотроо сэтгэл түгшиж байсан учир

	— Даркембай! Энэ Дандибай үнэн хэлж байна. Айл амьтан хол, хүн амьтангүй зэлүүд газар их бий. Сэжиглэх нь зөв, ядаж нэг залууг дэргэдээ авах хэрэгтэй гээд ойролцоо байсан Баймагамбетийг дуудав.

	— Баймагамбет, би чамайг замд явуулахаар шийдэв. Одоо энэ хоёр өвгөнтэй малыг нь туулцаж Байхошкар дахь манайд оч! Тэрнээс цааш хоол хүнс уналга сайтар зэхээд энэ малыг Ералийн сууриныханд үрэгдүүлэлгүй хүргэж өгөөд ир. Айгеримд мэнд хүргэж, хоёр өвгөнийг хүндлээд мордуул гэсэн гээрэй. Бас авдарт гар буу бий аваарай. Түүнийг намайг ав гэсэн гэж хэлээрэй. За буурлууд минь, айл амьтныхандаа амар мэнд, сайхныг хүссэнийг минь дамжуулна биз дээ! гээд тэднийгээ үдэж мордуулав. 

	Яг тэр үед нэгэн зайдуухан газар Такежан өөр нэг ярианд автжээ. Түүний дэргэд тал газрынхан хэдийнээ мэддэг болсон Серкебай, Турсан хоёр суужээ. Эд насаараа чацуу гоолиг өндөр нуруутай хусны тайрдас шиг чамбай улс билээ. Нас цус шингэн, тэгээд бас зүгээр сууж чаддаггүй. Хэргийн эзэн хэнгэргийн дохиур болсон хулгайч нар билээ. Иймд Такежан ноён тэдэнд биеэрээ тус хүргэж, өөртөө татан, тусгай өвөлжөө өмчлөн өгч байршуулсан байжээ. Такежан тэднийг дагуулсаар зайдуухан гаргаж малыг нь тууж яваа Даркембай нарыг заалаа. Тэгээд

	— Харж байна уу? Гөлөгнүүд минь сууриныхан өшөө хонзонгоо авлаа. Хариуг нь авч өгөхгүй бол чинь довтолсон дайсан гүйцэхийн цагт тулсан ганц гадас чинь хугараг, хоёр гөлөг гэлээ.

	Турсан жинтэй үг хэлдэг, хэлээ хазлан ээрүүтэж ярьдаг бас алиа байрын эр билээ.

	— Өө Такежан, гарыг минь суллаадах, золигийн сууриныхныг уу! гэж одоохон довтлохоор завдав. Энэ удаа Серекбай сууриныхантай бас заргалдсан боловч буруутаж хэргээ хүлээжээ. Иймд яарахыг эс хүсэв. Тэр өмхий санаалсан, хашир эр билээ. Одоохондоо хэрэггүй, өвлийн цасан шамарга тавьсны дараа больё гэж хашир эр цааргалахад Такежан түүнийг дэмжин тохиролцоод тарцгаав.

	Абай Захирагч биш боловч Балкабекийн хуралд улайран оролцсон шалтгаан нь сууриныхны гомдлыг барагдуулж өгөх явдал байсан бөгөөд одоо хийгээд байх юмгүй болжээ. Хурлын ноён, амбаны өмнө өөр хоорондоо хэр зэрэг маргалдаж юугаар дуусахыг нь үзэхээр Абай тэнд хэдэн хоног хүлээв. Энэ үед өнгөрсөн өвлөөс аваад амьтныг шуугиулсан «Салиха хүүхний тухай» Херей, Найман хоёр заргалдаж эхлэв. Кожакелийн насанд хүрсэн охин Салиха Түки Сыбаны гэргий болох ёстой байжээ. Гэтэл өнгөрсөн жил түүний нөхөр болох хүн нь ханилахаас өмнө үхсэн тул бэлэвсэрсэн тэр бүсгүйг хадам ахтай нь гэрлүүлэхээр болжээ. Тэр жаран настай, хоёр авгайтай гэнэ. Сүй бэлэг хэдийнээ тавьсан аж. Тэр гэрээ барьж эд хөрөнгө юугаан зэхэж байсан охиныг бага авгайгаа болгохоор шийдсэн байжээ. Тэгэхэд зоригтой сэргэлэн Салиха бүсгүй Кашекалди, Шанкатайн томчуулд захиа илгээж «Ард түмэн минь ээ! Намайг бүү доорд бодогтун. Анх хэлсэн бүхнийг чинь дагалаа. Ариун цогцсыг минь бузарлуулж, аз жаргалыг минь бүү эвдэгтүн. Эцгээс минь настай хүнд олон эхнэрийн нэг нь болгож бүү өгөгтүн» гэжээ. Бүсгүйн энэ гунигт явдал ард түмний чихэнд хүрчээ. Херейн эрчүүд, залуус, охид «Охин бузар саварт оруузай» гэж уур цухал болцгоов. Буурал акын нар «Салиха бүсгүйн ард түмэндээ хэлсэн үг» гэж гаслант амьдрал, хүслэнгийн дээжийг домборын аялгуундаа дуулцгаав. Хэдэн хоногийн дотор Салиха хүүхний сэтгэлийн зовлонг харуулсан тэр дуу Херейнхний хөгшин залуугүй сайн мэддэг дуулал болон хувирчээ. Сүргийн дэргэд хоньчин, морин дээр адуучин, баяр хөөр айл амьтны найрт, охид, эмс залуус, хүүхэд цөм дуулах болов. Хөөрхий энэ бүсгүй Херейн доторх Шакептайгаас үүрдийнхээ хань нөхрийг олно гэлцэнэ. Тэгж Херейнхэн «Охиныг тарчилгахгүй» гэж ургийн барилдлагаа аргагүй таслахад хүрэв. Гэхдээ энэ мэдээ охины сүйт газар хүртлээ хэдэн янзаар хувилжээ.

	— Дээрэлхэж байгаа хэрэг, үл тоомсорлогчид «Сыбан Найманыг доорд үзсэнийх» гэж хэдэн янзаар дэвэргэн өс хонзонгийн галыг бадраалаа. Энэ явдал удаан үргэлжилсэнгүй. Нэг хоёр удаа элч солилцсоны дараа шууд тулалдав. Ингээд цас хайлж, ногоо цухуйх хүртэл Сыбан, Херей хоёр ээлж ээлжээр хариугаа авах гэж хэдэн удаа олон хүнтэй хэсэг болон мордоцгоож тулалдан үхэм шархадсан хоёр талын хүн тавь гаруйд хүрсэн гэлцэнэ. Хурлын үед ч Кошакельд Шанхатайнхан амар заяагүй үймэлдэж Түкеп, Сыбан цаад Херейн ч адуу малыг, жад сэлмээ гялалзуулан хөөж өдөр шөнөгүй довтолдог гэнэ. 

	Хархараалы Семейн хоёрын амбан Байкабекийн хуралд ирэхэд нь хамгийн хэцүү, ээдрээтэй, оргилон буцалсан ярвиг төвөгтэй тэмцэл Салиха хүүхний тухай зарга байлаа. Үүнийг яаралтай шийдэх нь чухал болов. Хэрэгтэй холбогдсон хүний тоо алдагджээ. Хуралд ирсэн Херей, Найман, Сыбаныхан битүүдээ бие биеэ зэвүүцэн өөр өөрсдийнхөө амбанд зарга бичиг зайгүй шидлэв.

	Үндэсгүй ам тангараг өчнөөнийг өгч биесээ гүтгэнэ. Ийм хурал дээр Херей, Найман хоёр муудалцсан нь Тобыктийнхон алдар нэр олоход тус болов. Нэг нэгээсээ харамласан тэр алдар нэрийг Тобыкт чадал юугаараа, оюун ухаанаа зарцуулж аваагүй.

	Түүнийг Майбасар, Такежан нар «Тобыкт хэдийнээс ахалдгийн учир эрх дураараа, яриа шуугиангүй хувь хишгээ хүртэв» гэлцэв.

	«Өскембай ноён Хунаанбайн алдар нэрд нь унаж ард түмэн хүндэлсэн юм» гэнэ. Тэр бүхэн Иргызбайнхны биеэ магтсан хоосон магтаал, ихэрхэл, эрхэмлэдэг зан төрх нь байжээ. Хоёр талын хөмсөг зангидсан захирагч нар «Энэ хэргийг хэн шийтгэх вэ?» гэсэн асуудал тулаад ирэхийн цагт ямар зүйл хүсэхээ мэдэхгүй явлаа. Иймд амбан нарт «Өөрсдөө шийтгэж өг» гэсэн хүсэлт тавьжээ.

	Гэхдээ амбан түүнээс зайлсхийв. Харин хурлын ноён Асылбекээр шийтгүүлье гэтэл түүнийг Сыбаны хүргэн гэж Херейнхэн эсэргүүцлээ. Асылбек өөрөө хэрэг явдалд саад болно гэж биеэ холдуулав. Кунту мэтийн төрөл төрөгсөд Дутбай шиг сэтгэл санаа нэгтэн нь Асылбекийг ихэд буруушаан өөрөө хүрээд ирж байгаа олз ашгаас хэрэггүй юманд гар татлаа гэлцэв. Энэ үед Сыбан Херейн хооронд Абайн үнэнч шударгын тухай үг яриа, дэмжиж магтсан үгс тархжээ. Абайн өөрийн нь үйлдсэн хоёр зүйл үүний нотолгоо боллоо.

	«Хунаанбайн хүүхдүүд хурлын ноён бид болно гэж тэмцэлдэвч Абай эс хайхран ард түмэнд ариун шударгаар тус хүргэг гэж өөр отгийн хүнийг хурлын ноён болгожээ» гэлцэх болов. Сүүлийн хэдэн өдөр дараах зүйл тун амархан тархав. «Ядуу сууриныханд тус хүргэж өөрөө шийтгэл оногдуулан гучин бод малыг захирагч ах дүү нараасаа шууд аваад өгчээ. Хэдийд ч зарга мэдүүлж хэргээр очсон хүн түүнээс үнэнийг сонсох бололтой. Төрөлдөө талгүй харин заргалдагчийн нэг нь ойрын хүн бол хэргийн хүндийг түүнд өгдөг гэнэ. Хасгийн бүх ард түмний тусын тулд... гэж олонтоо ярьдаг энэрэн үзэж хайрладаг хүн» гэлцэх болов. Бас Найман Сыбан Херей Уакийн ноёд хоорондоо «Абайг Семейн бүх амбан нар мэднэ, хэлснийг нь эрхэмлэн хүндэлдэг». «Тэгэхээр одоо Хунаанбай, Хунаанбай биш болжээ. Урьдын Хунаанбай алдар хүндтэй, сүртэй нэр байсан боловч одоо сүг бэлжээ. Захирагч болсон хүүхдүүд нь байвч олны түрүүнд орох нь ухаантай хүмүүс биш. Такежан, Исхах нар эцэг өвгөдийнхөө алдар хүндийн далавчин доор хоргодон түүнийг хэсэг хэсгээр нь хэрчин, залгиж байгаа хээнцэр хувцастай ёзоорууд шүү дээ. Тобыктийн дотор нэг боловч хүнлэг чанартай нь энэ Абай мөн. Хүн шиг, эр хүн шиг хүн» гэлцэнэ. Ингэж эхэлсэн магтаал Херей Найманыхны гэрээс гэрт, олны цугларсан газар, хэдэн өдрийн турш яригдсаар байлаа. Тэр үгсийн аясыг дагаж Жумакан Лосовскийтэй уулзжээ. Тайсары Хархараалын амбан ч зөвлөлдөж амжжээ. Асылбекийг төвөггүйгээр хурлын ноён болсныг нь ажиглан Жиренше, Оразбай нар Херей, Найманы ноёдтой зэрэгцэж үг хаялцахыг нь сонирхон яваа Абайг нэгэн өдөр амбан дуудуулан авав. Хурлын ноён Асылбек Хархараалын амбан Лосовский нар цөм нэг доор байлаа. Тэд, Херей Найманы хүсэл зоригийг айлдаж «Энэ хэргийг шийтгэн нэгэн тийш болгоход тус хүргэнэ үү?» гэлээ. Тэр хүсэлтийг Херей, Найманыхан өөрсдөө гаргасныг Абай мэдэв.

	Асылбек «Энэ бол бидний хүсэлт биш. Хоёр талыг төлөөлж Жумакан, Тайсары нар надтай уулзаад, таныг энэ хэрэгт оролцохыг зөвшөөрүүлж заргыг туслахад урьж аль оноосон шийтгэлийг нь бид дагаж гүйцэтгэнэ» гээд явсан гэв. Түүнийг сонссон Абай, эл хэрэгт биечлэн оролцохыг мэдэгдэхэд амбан нар зөв гэж шийдэцгээжээ. Түүнд хэрэг таслах эрх олгонгуут Хархараалын амбан Синицин, хүүхний нэрээр ирүүлсэн хоёр зарга бичгийг үзүүлэв. Абай арабаар бичсэн уг эхийг уншиж үзээд, амбанд ч, Асылбект ч, өөрийнхөө юу гэж бодож байгааг цухуйлгасангүй. Тэр өдөртөө Абай хоёр талаас гурав гурван хүн дуудуулав. Найманаас Жумакан, Барак Танберди, Херейгээс Тайсары, Бөгеш, Тогшкамбай нар ирлээ. 

	Абай тэдэнтэй ярилцахдаа Жиренше, Оразбай хоёрыг байлцуулан

	— За хоёр ах дүү нар минь! Хэлсэн үг минь эм бэлж улс амьтан нам жим болбол нөөцлөх хүч, харамлах хүслэн надад юун байх вэ? Мэдлэг чадвар мөхөс болж, эв зүйг нь эс олбол уучилж үзнэ биз ээ! Гэхдээ сайтар анхаарвал дэгдсэн энэхүү маргаан бэлэвсэн эмээс үүсэлтэй боловч хэдэн давхар хэрэг болж оволзон, үржин өндийжээ. Найман, Херейн хооронд хэзээнээс эхэлсэн тэмцэл, мөргөлдөөнд тулж, тайлж үл болох зангилаа болон орооцолджээ. Олон эрийн амь насанд тулж, үнэ цэнтэй эд агуурс авцаа өгцөө үлэмж их болжээ. Тэд бүхнийг нягтлан шийтгэх хүн, их сууж, их шүүж тэмцэл маргаанд аймшиггүйгээр хутгалдан оролцох ёстой. Иймд ганц хүний хүч, хугацаа хэрхэн хүрэх билээ. «Нэгэн ухаан сайн, нийлсэн хоёр ухаан байвал бүүрч бат бэх болох сон» гэж оросын нэг цэцэн үгийг хэлээд хүмүүсийн байдлыг ажжээ.

	Хүйтэн харцтай Жумакан ямар нэг шинж тэмдэг ер харуулсангүй. Тайсары үгийн эцсийг хүлээн сууна.

	— Хэргийг зөв шийдэхэд ганц хүний бие хүрэлцэхийн аргагүй. Заргыг шалган байцаахад дэргэдээ туслах ноён болгож, та бүхэн таалбал энэ Жиреше, Оразбай хоёрыг авах бодолтой байна, ямар санагдана, ноёд минь? гэв. Жумакан, Тайсары нар дэргэдэх нөхөдтэйгөө зөвлөлдөлгүйгээр Абайн хэлснийг дэмжиж

	— Хүссэнээрээ бол

	— Туслагчаар хэнийгээ авах нь өөрийн чинь эрх гэв. 

	Эдгээрийг зөвшин тарцгаах үест Сыбаны ноён махлаг бадируун биетэй хүрэн улаан царайтай, буурал орсон сахалтай Барак, Абайн өөдөөс гялалзсан хурц нүдээрээ хараад

	— Абай минь! Ах дүү нар чинь чамд их итгэл хүлээлгэв. Итгэл биш, үнэнхүү сэтгэлийг чинь дэнслэх шалгалтад оруулав. Бид Тобыктийг дундынхаа ах дүүс гэж үзлээ. Эвдрэлцүүлэхийг биш, эвлүүлэхийг хүсдэг үнэнч, шударга гэж чамайг онцлон чиний шийдийг бид хүлээж байна. Эцсийн эцэст өөртөө туслуулахаар хоёр хүнийг, эсхүл хэд хэдэн хүнийг ч авбал авна биз. Гэхдээ «Бүх үгийн үндэс нэг, үндэс болсон түүний эцэг Майкы ноён» гэж эртний үг бий. Эцэс сүүлд хэргийн үнэн мөн нь олдохын цагт шийтгэх үгийг ганц чиний амнаас сонсохыг хүснэ гэлээ. 

	Жумакан дэмжиж тэрүүхэндээ толгой дохив.

	— Гэхдээ эрхэм ноён өөрийнхөө тусын тулд ингэж хэлж байна. Урдаас тань хөндөлсөж яв гэсэн газар явж, суу гэсэн газар суу гэж танд би яаж хэлэх вэ! Шийд, шийтгэлийг зөвхөн танаас л сонсохыг хүснэ гэж Тайсары хэллээ. 

	Тэд эв зүйгээ тийм амархан ололцохгүйгээ энүүхэндээ мэдэгдэвч тас түс зөрөлдөж буруу харцгаасангүй. Абай тэдэнтэй дуугарсангүй. Хоёр талынхныг хүйтэвтэр ширвэн хараад, толгой дохин, уулзалтыг төгсгөл болгон тараав.

	Дундыг барьж хэрэг таслах ноён юуны түрүүнд цөөн дуутай тайван, намуун байх нь зөв! Үнэний сэжүүрийг үг гаргана. Хэсэг бусаг, битүү бүрхэг үгний учрыг тунгааж чухам үнэнийг шүүрдэн гаргах болно. Тэгэхэд хов жив хөөцөлдөгч гүтгэгч нар заргалдагсдын аль алинд нь цөөнгүй байх шүү дээ! гэж бодов. Абай үүнийг бодох тутам өөрийнхөө эрх мэдлийн чинээгээр үгээ цэнэж аливааг хянамгай чанд хийхийг хүсэв. Энэ бодлоо хатуу баримтлан түрүүний хүмүүст «Нэгнийхийг чинь хүлээж авлаа, нөгөөдхийг чинь авахгүй» гэсэн байдал ер харуулсангүй. Оразбай, Жиренше хоёр ажлаа эхлэхийг завдтал Жиренше өөрийнхөө ажигламтгай сэргэг оюунаараа нэгэн санааг сэдэн,

	— Заргыг одоохондоо зангилтал ч хол биз! Гэхдээ Херейн үгийг зөв гэвэл Барак мууг нь уудалж мунхгийг нь цухуйлгах царайтай байх шив дээ гэлээ.

	Абай энэ тухай өөрөө тэгж бодсон боловч Жиренше нараас санаагаа нууж нэгийг нь Херейд, нөгөөг нь Найманд байцаалт явуулахаар томилон ажилдаа түргэн орохыг зөвлөв.

	Байцааж сайтар мэдвэл зохих хэрэг байна. Барин тавин бие биедээ довтолж булааж дээрэмдэлцсэн эд агуурс, шархтсан үхлүүт залуус олон байгааг алийг тэр гэх вэ? Алив үнэнийг уудлан илрүүлж нэгд нэгэнгүй мэдэж ирэх хэрэгтэй. Гэхдээ болсон ба болоогүй будилаантай ч хэрэг бай. Үнэнд худлыг нэмж алаглуулан хэлдэг улс бий. Та нар тэдний алинд нь ч «Энэ сайн, энэ муу, энэ үнэн, энэ худлаа» гэж илтээр бүү хэлэгтүн. Дотроо хадгалагтун. Чухлаас чухал нь, нүүр тал өгч болзоо бүү тавь. Хэрэв тэгвэл эцсийн эцэст өөртөө өр хийж надад бөөн дарамт болно. Та хоёроос хүсэх ганц зүйл бол хээл хахууль авч эд юмаар худалдуулж болохгүй! Та хоёрыг нөхөр минь гэж итгэн шударга зүтгэхийг хүсье. Хоёр далавч минь болцгоо. Гэхдээ ариун шударга зам тийш нисэх далавч минь болцгоо гэлээ. Хүүхний заргаас Кошакедди, Шайкитайн доторх бусад хэрэг маргааныг сайтар мэдэж, үргэлж мэдээлж байхыг Оразбайд, Түки, Сыбани гадна доторхыг уудлан илрүүлж үүргийг Жиреншед даалгав.

	Хамгийн түрүүнд Балкабекийн хуралд ирсэн Херей, Найманы бүх хүмүүсийг хянаж мэдээд, дараа нь заргалдагсад, энд цугларсан бусад хүмүүсээс мэдүүлэг авч олон дахин шалган хэргийн эцсийг шийдэхийг зөвлөв. Бас «Хоёр тал өөрийнхөөрөө гэдийж, зөвхөн нэгийгээ хэрэгтэн болгож, үнэнд эс ойртвол Оразбай, Жиренше та хоёр Херей, Сыбаны газар нутгаар явж шалгалт хийх нь чухал» гэж тогтов. Ийнхүү Салиха хүүхний хэрэг нэг долоон хоног, өдөр шөнөгүй үргэлжилж гурван газар шүүж байлаа.

	Жиренше нар олж мэдсэнээ хааяа нэг, тэгэхдээ гол төлөв шөнө, хүн амьтны санаанд оромгүй газар, хэдхэн минут Абайтай уулздаг байлаа. Абай өөрөө Салиха бүсгүйн төрхөм Калдыбай нарыг шүүж асуув. Тэдний хооронд тогтсон ургийн барилдлага, сүй бэлэг солио холиог Абай аажуу тайван асууж тодорхой мэджээ.

	Сүй бэлгийн оронд хариу өгөх эд агуурсыг Калдыбайгаар нэгд нэгэнгүй хэлүүлж, тэмдэглэж авав. Тэр нь Абайн бодсоноор энэ нутаг усанд хамгийн их сүй бэлэг бололтой.

	Хүүхэнд сүй тавьсан хүн нь Байгөбекийнхний доторх өвгөд дээдсийн том гэрийг эзэгнэсэн ганц хүү байжээ. Сүүлд тэр нас барж, сүйт хүүхэн хөгшин өвгөнтэй суух болоход Сыбатарын булай хүсэлд гутарсан Колдыбай «Охин минь үетэндээ очилгүй үеэ өнгөрөөсөн зөнөгт очих болов» гэжээ. Сыбатарынхаас бас хүүхний сүй бэлгийг нэмэн авсан байжээ. Абай үүнийг голдон анхаарч юу авсныг нь нэгд нэгэнгүй мэдэв. Авсан сүй бэлгийнхээ хариуд олон хөвгүүдийн доторх бас насанд хүрсэн эрх танхил ганц охиноо эцэг нь нижигнэсэн их найр наадам хийж мордуулна хэмээн найман ханатай гэрээс гадна асар үнэтэй эд хөрөнгө их бэлджээ.

	Хүүхний инж гэж хорин таван тэргүүн зэргийн эд агуурс бэлтгэсэн байв. Коканы наймаачнаас авсан 100 хонины үнэтэй мяндсан хивснээс эхлэн, хурган дээл хорин таван ширхэг, авдар сав тус бүр хорин тав. Хувцас хунар алчуур шаазан хүртэл мөн төдий чинээ гэнэ. Өндөр ясан орны, торгоор эмжсэн дэвсгэр хорин тавыг хийжээ. Тэр бүх хөрөнгө одоо Херейнхний гарт байгаа ажээ. Малыг нь хэдийнээ авчихсан. Хүүхэн бас эвдэрчээ. Хүүхний сүй бэлэгт асар их эд хөрөнгө өгсөндөө л Сыбан Найманы гол нь горойж байгаа аж. Хэргийн гол нь эд хөрөнгө болохоор түүнийгээ хий алдчих вий гэж сэрэмжлэн хонзогнож чийрэг залуу эрэлхэг сайн эрс нь «эр хүн, баатар» гэгдэн сэлэм жадаа гялалзуулсан, хулгайч, тонуулч нар нь зав чөлөөгүй харгалдаж байгаа гэнэ.

	Заргын өөр нэг хэсэг нь ургийн холбоос тул Абай анхныхаа шүүлтэд Херей, Сыбан нарыг ээлжлэн дууджээ. Бүх байр байдлыг тэгж ерөнхийд нь ажив. Заргын гол болж байгаа бүсгүйд ямар нэг учир шалтгаан байгаа эсэхийг дараа мэдэхээр шийдлээ.

	Салиха бүсгүй заргалдах бичгээ Хархарааши амбанд өөрийн гараар өгснөөсөө эхлээд Балкабект байгаа билээ. Абай Ербол Көктай хоёрыг мордуулж Оспаны гэрт Салиха хүүхнийг төрөл төрөгсөдтэй нь дуудуулав. Толгойдоо минжин тоорцог, чихэндээ мөнгөн ээмэгтэй хамба торгон дээл өмссөн уран гоолиг, бие цогцос, хүрэн бор царайтай тэр бүсгүй Абайн суугаа гэрт зоримог бөгөөд, төв байдлаар эцгээ дагуулан орлоо. Салиха хүүхнийг үзэхээр цугларсан олон хүн үг хэлэхийн завгүй гэр дүүрэв. Херейгээс хүүхнийг тойрон хүрээлж яваа хүмүүс ч цөөнгүй юм санжээ. Оспан ирэгсдэд айраг аягалж хүндэлсний дараа Абай хамгийн түрүүнд Тобыкт нарыг тараалаа. Тэндээс хэрэггүй шахам суугаа олон Херейнхнийг Салихагийн эцэг Калдыбай дагуулан одлоо. Гэрт Абай, Салиха хоёр л үлджээ. Абай Салиха хүүхний царайг сайтар харлаа. Тос тортог, мэнгэ ч үгүй торгон зөөлөн боровтор царайд нь том алаг нүд эргэлдэх нь өгүүлэхийн аргагүй уран гоо ажээ. Урт бөгөөд өтгөн сормуус нь давхраат нүдний нь хар цэцгийг хүрэвтэр өнгөөр сүүдэртүүлэн улам гүнзгий тунгалаг болгожээ. Өндөр хянга хамар нь ажиглагдамгүй овгортой нимгэн уруулын нь үзүүрт үл мэдэгхэн сүүдэр татаж, доош унжисхийсэн нь нэг л гуньхрал байгааг илтгэнэ. Энэ гомдонгуй царай нь сэтгэл зүрхний шаналгааг түмэнтээ амссан байдлыг илтгэнэ. Гэхдээ Салихагийн царай хэдий гунигтай харагдавч ярихад нь хаш цагаан шүд нь яралзан бүсгүйг улам жавхаатай болгох ажээ. Гэрэлтэм царайд нь инээд баясал ширгэшгүй их мэт бодогдоно. Ярих бүрийдээ инээмсэглэн, баяр хөөрөөр долгилсон сэтгэлийн давлагаа нь халгин цалгилж байгаа адил санагдана. 

	Энэ хэрэгт оролцож эхэлснээс хойш өөрөө бага, өрөөл бусдыг их яриулан, чагнах болсон Абай, тэр заншлаа огтхон ч мартсангүй. Тэгснээ Салиха бүсгүйг хэсэг ширтээд

	— Охин минь, нүүр царайгаа анх удаагаа үзэлцэж байгаа боловч би таныг хэдийнээ мэддэг ах дүү нар чинь шиг билээ. Учир байдлаа олонтоо сонсгосноос чинь тэр биз ээ! гэхэд Салихагийн царай гэрэлтэн улайж, ичингүйрэн инээмсэглэв.

	— Таны зарга бичгийг уншлаа, тэр бүхэн үнэн болох эсэхэд хариулна уу? гэлээ.

	Салиха энэ үгийг сонсоод үл мэдэг хөмсөг зангидаж

	— Эрхэм минь ... гэж том бөгөөд гүн тунгалаг нүднээсээ уур хилэнгийн оч бутарган өгүүлсэн нь, — Хэлсэн бүгд минь үнэн. Түүнээсээ буцаагүй гэлээ. Тэгснээ хаш цагаан шүд нь бүгд яралзан жирийн харагдаж, царай нь ахин барайж хүрэнтээд Абайг чимээгүй ширтэв.

	— Бас нэг асуух юм байна. «Очихгүй, суухгүй» гэж тоогоогүй хүн чинь ганц өвгөн Сыбатар уу? Аль эсхүл Сыбаныхныг ч бүгдийг нь тоогоогүй хэрэг үү? Сыбаны дотор чамд тохирох хүн байвал чи юу гэх сэн бол?

	— Зөнөгөө биш залуугаа үзүүлж нөхөр болох тэр хүнийг минь нэрлэж өгсөн бол нь би ийнхүү хэрэг төвөг яаж удах бил ээ? Миний төрөл садан ч намайг тэгж дураар минь тийчлүүлэхгүй байх сан биш үү?

	— Заяат хань нөхрийг минь дотроосоо олж өг! гэж хадмынхандаа хэлүүлсэн үү?

	— Хэлүүлсэн, гэвч сонсох чих олдсонгүй. «Бурхны заяасан хань чинь Сыбатар мөн, нутаг усанд сонсогдоогүй тэнэг юм бүү хэл» гэжээ.

	— Охин минь, бас нэг үгний учрыг хэлж өг. Чиний хадмынхан «Өөрөө бол тэгж эргэх ёсгүй, харин Шайкатайн нэг залуу толгойг нь эргүүлж, сэтгэлийг урвуулсан» гэдэг мэдүүлэг өгөв. Чи Шайкатайн залууг Сыбанаас горьдлого тасарсны дараа олсон уу? Эсхүл урьд сэтгэл нийлсэн байсан уу? 

	Охин асуултад тэвдэж сандарсангүй, харин ичсэндээ улайж, чихэндээ зүүсэн эрдэнийн чулуу шигтгэсэн том ээмэг нь чичрэн байлаа.

	— Эрхэм минь, бүх үнэнээ нэгд нэгэнгүй хэлье. «Зөнөсөн өвгөн чиний үүрдийн хань» гэхлээр нь Шайкатайн залуу байтугай, нохойн сүүлнээс чирэгдээд ч гэсэн эндээс зайлж, хар толгойгоо хамгаалан, оргох гэж санасан юм. Шайкатайн залуу тэрнээс хойш учирсан... Урьд нь хов жив ийшээ тийшээ гэж явсангүй. Херейн ямар ч эр хүнтэй ам нээж явсангүй гэснээ хатгамалтай алчуураар нүүрээ даран мэгшин уйллаа. Абайг бүсгүй тийш ширвэж харахад том алаг нүд нь энэ зовлон шаналгаанаас хэзээ нэг цагт салахыг мөрөөдөн байгаа адил гунигтайяа улайжээ.

	— Миний яриа дууслаа гээд Абай хүүхнийг ширтлээ. Салиха огт хөдөлсөнгүй. Саяны унагаасан нулимсны цаанаас уур хилэн хөөн ирж тулан зогсов. Үг яриа товч болж, урьдын элдэв дээдсийн асууж шалгаадгаас амархан дууссанд гайхан Салиха хүүхэн, Абайн өмнө байхад энэрэн, өрөвдөх их хүний өмнө байгаа юм шиг санагдав.

	Зангиран ирсэн хөмсгөө агшнаа төв болгон

	— Намайг, сэтгэлийг минь үймүүлсэн хүн байхгүй. Урьд нь өөр бодол надад ч бас байсангүй. Ганцхан бодол, гэхдээ зэвүүн бодол сүүлд бий болсон юм. «Ёзоор болж зөнөсөн Сыбатарын гурав дахь эхнэр болж би очихгүй» гэж бодов. Тэгж бодохоос зовох шаналах минь... Би өнөөдөр өөрийгөө амьд яваа гэж бодохгүй байна. Энэ хэдэн хоногт, амьдрал минь үхэл хутганы ирэнд байна. Хөгшин өвгөнд таалуулсан цогцсыг минь өт хорхой идээсэй гэж хүснэм. Та миний үнэн сэтгэлийг минь мэдэхийг хүссэн биш үү! Энэ Балакбек, Баханасын тунгалаг хар усыг өдөрт ширтэж, орон байр үүрт нойрсох газар минь чиний ёроолд бий гэж боддог юм. Сыбатартай сууснаас, энэ усны аль нэг тунгалаг гүн нь заяагдаг! Миний хэлэх үг энэ ээ!

	Абай толгойгоо өргөн ихэд сэтгэл өрөвдөн харлаа. Хүүхний босоод явахыг нь ажиглавал, зориг шулуудав, зорьсондоо бат зогссон эрэлхэг байдал эрхгүй тодорно. Тэгээд толгой дохин чимээгүй гарч одлоо. Хөдөлгөөнгүй үлдсэн Абайн нүдний өмнө түрүүний цогтой жавхлантай сайхан бүсгүй гүнзгий бөгөөд чимээгүй долгиолсон, ёроолгүй мэлтийн байгаа усны дээгүүр хээтэн бидэрлэсэн зурвас бий болгосоор палхийтэл живж байгаа нь харагдлаа. Тэр амандаа шударга биш мянга түмэн явдлыг хараан зүхэж, хөмсгөө тас зангидан, зөөлөн цагаан жижигхэн гартаа өөрийнхөө «үхэл» гэдгээ базлан атгаж цэвдэг хүйтэн, чимээгүй тэр орчинд алтан амиа өргөн байгаа мэт дүрслэгдэв. Абайн сэтгэл хязгааргүй уймж, ариухан бүсгүйн тухай түрүүхэн бодол халуун хайрыг нь оргилуулан оюунд нь уран үгсийн хэлхээ зурваслан бий болж бодоогүй атал урсан орж ирэх мэт болов.

	 

	Хөгшин нөхөрт үнсүүлж таалуулахын оронд 

	Хөөст долгионд нь тэврүүлсэн минь дээр гээд 

	Эргийн эгцээс үсэрсэн тэр бүсгүйг 

	Эргүүлэгт мөрөн угтан аваад урсав.

	 

	Салиха хүүхэн гэрээс түргэн гарсныг Ербол, Көкбай Шаке нар таалсангүй.

	— Амбаны өргөөнд ганц үгний хариу сонсгохоор оруулсан юм шиг энэ бүсгүйг ай гэхийн завгүй гаргах чинь... Абай чи яав? гэж Ерболыг асуухад Шаке

	— Абай ах минь, ядаж, үдийн зоог барьсан бол аштай юу гэлээ.

	— Үгүй яваг гээд Абай харандаа цаас гаргаж нэг юм бичиж байгаа харагдав. Тэр нөхөдтэйгөө ярихыг ч хүссэнгүй. «Хүүхэнтэй хамт, удаан сууж ихэд ярилцжээ» гэвэл юм бүхнээс нүх сүв эрж байгаа Сыбаныхан «Заалдах үгийг Абай нэгд нэгэнгүй зааж өгсөн» гэхээс буцахгүй байх гэж бодов. Гэхдээ энэ бодлоо бас дотроо л хадгалав. Үүнээс хойш бүтэн гурван өдөр Салиха хүүхний хэргээр Херей, Найманыхныг чөлөө завгүй байцааж хэдэн хоногийг өнгөрөөлөө. Жиренше Оразбай хоёр дэргэдээ тав таван хүн дагуулж Херей Сыбаны газар орноор явж олон гэрч баримт олж ирлээ. Хэрэг шийтгэх өдөр болжээ. Заалдсан хэрэг, эд хөрөнгөний сүйтгэл, хэрэг бүхний уг учир, эргэн тойрноос нь урсан ирж, нэгэнт Абайн гарт орсон байлаа. Абай амбаны өргөөний гадаа Херей Найманы хэрэгт холбогдсон бүх хүмүүсийг цуглуулав. «Салиха хүүхний зарга», «Херей, Найманы хэргийг өнөөдөр шийднэ» гэдгийг бүх Балкабекийн орчим хиа ахлагч нар зарлаж мэдэгдлээ. Хэргийг таслах газар амбан нар ирцгээлээ. Гялгар товчтой, цагаан китель өмсөж, алталсан сэлэм агссан бага дарга, хуяг нар хэлмэрчээ дагуулж, нэгэн хэсэг болон тэртээгээс ойртож яваа нь харагдана. Өнөөдрийн энэ байдал, аймшигтай сүрлэг, хүйтэн зэвүүн санагдана. Энэ үед Жиренше, Оразбай хоёр Абайг сэлүүхэнд дуудан гаргаад Жиренше хэлсэн нь:

	— Абай, хоёр жолоо нэг цулбуур чиний гарт байна. Энэ олон түмэнд бас чиний шалгуулах цаг ирлээ. Бурхан минь! Учраа хэл! Хэрхэн шийтгэхээ өдий хүртэл бид хоёрт ч мэдэгдэлгүй юунд дотроо нуунам! Энэ чинь юу гэсэн үг вэ? Хэнийг хэрэгтэн, хэнийг гэмгүй болгох нь вэ? гэлээ.

	Абай хоёр залууг ажиж, нүдээ мэдэгдэм аньсхийн инээгээд:

	— Харин ээ! Хэн рүү нь эргэмээр юм бэ дээ! Хоолойд чинь тулж ирээд, торж зогссон юм байх шиг байна, та нар, өөрсдөө хэл дээ, юу гэж шийдэцгээв? гэлээ. 

	Жиренше Абай хоёр нэг нэгээ нүд салгалгүй далдиртал ширтэлцсэнээ шийдсэн зоримог дуугаар одоогийн болох хэрэгт холбоотой нэгэн эл булай юмны сэжүүрийг Жиренше цухуйлган өгүүлсэн нь:

	— Абай минь «Алт үзвэл эрлэгийн элч ч замаасаа гарна» гэдэг биш үү, эцэг өвгөд, зон түмний сурсан ёс тэр. Удам судрыг таньж, алдар хүндийг ойлгодог нь энэ Сыбаныхан билээ. Тэднийг толгойлсон Баракаас аваад, Байгөбек, Солпы нар Оразбай бид хоёроор дамжуулан хэрэг шийтгэхийн өмнө танд мэнд хүргэж Херейн охиныг Сыбаныханд авч өг! Хүлэг морьдынхоо сайныг шилж, дөчийг барьж өгье гэж байна! Энэ дээ! гэлээ. 

	Абайд Жиреншегийн амнаас өмхий бөөлжис цутгаж байгаа юм шиг зэвүүн санагдлаа. Абай «Хүлээзнэ, дуугаа аяд» гэсэн мэт гараа огцом татав. Шүдээ зууж хөмсгөө зангидав. Тэгснээ сэтгэлээ барин хэдхэн хурмын дотор өөрчлөгдсөнийг нь гярхай нүдтэй Жиренше үл ажиглан өнгөрүүлж чадсангүй. Эхлээд сэхээ авч, дахин горьдсоор байлаа. 

	Абай хоёр нөхрөө харж тачигнатал хөхрөх зуур

	— Ээ! Оразбай! Чи мөнөө л тэгж бод оо юу? «Авах хэрэгтэй. Херейг хэрэгтэн болгох нь зөв» гэнэ биз дээ гэв.

	Санаснаараа зүтгэе гэж нэгэнт шийдсэн Жиренше Оразбай хоёр Абайг өөрсдөөс нь арга самбаатай, ултай, суурьтай хүн гэж мэдэх боловч хэлснээсээ буцсангүй.

	— Тийм ээ, тэгж бодож байна. Жиреншег би дэмжинэ. Мунгинахын хэрэггүй, авдаггүй захирагч, иддэггүй ноён гэж байна уу? Ямар чамаар эхэлж, чамаар дуусах биш дээ!? Мекед ирээд байгаа биш. Балкабекийн хуралд л ирсэн. Ингэхээс өөр замгүй гэж төлөв даруу үнэнч дүр гаргав. Тэд бодсондоо ихэд найдаж байлаа.

	— Тийм ээ, хэлэх үг, өгөх шийд маань тэр!

	— Сыбаны хий гэснийг нь хий гэлцэнэ.

	Абам уурлан бухимдаж

	— Хуцаж бай, хоёр нохой! гэж зандрав. Тэднээс Абай хэдэн насаар ах боловч тоглохдоо тоглож, уурлахдаа уурлаж элдэв үгийг нуулгүй хэлчихдэг байсан юм.

	— Өөртэйгөө адил санаж дэвэх далавч, итгэлт түшгээ болгож явсан хүн минь та нар биш үү? Явж явж бузар булай нүнжиггүй аргаар залгия гэх чинь юу вэ!? Би нүүр засаж, тал авдаг сан бол Такежаныг дагуулж болох байж дээ. Та нар, «Херей, Найман үнэн, мөнөө хэзээ ч олохгүй, идэж зусардахын аргыг бид олбол... тэд яавал яаг» гэж санаж байна уу? Би тэднийг ард олон минь, алдар суут ардууд минь гэж итгэдэг юм. Хэрж тэнэсэн олны өмнө, олз омгийн тулд гутамшигт хэрэг үйлдэн намайг залгих гэв үү? Аль хэдийнээ алаад авчирсан гэж хэлээч! Хийсэн ач, тус чинь хаана байна? Яв! Зайл цаашаа гэж хэлээд эргэтэл «Амбан морилон ирээд байна. Абай таныг хүлээж сууна» гэсээр Такежан Исхах хоёр гүйж ирцгээв. Абай яаралгүй алхалж цугларагсдын дунд ороод ногоовтор жижигхэн дов дээр гарч, хоёр амбан Херей, Найманы Барак, Тайсары зэрэг ахлагч нартай мэхийн мэндлэв. Жиреншегээр дамжуулж тал өгсөн Барак сэтгэл тайван ихэрхүү суух ажээ. Абай «Жиренше нарыг туслах ноёноор авна» гэсэн даруйд тэд энэхүү аргыг бодож олжээ. Тиймээс «Юу гэхийгээ өөрөө шийд» гэж зориуд хэлсэн байжээ. Иймд «Херей Абайд барьсан хахуулийн хүчээр Херейнхэн шоовдорлогдон ад үзэгддэг» гэж бодоцгоожээ. «Харин Жиреншед хахууль өгч талдаа амархан татна» гэж үл тоож үлдээжээ. Учир нь урьд өөр нэг хэрэгт Жиреншед хахууль өгч түншүүд болцгоосон нэг нууц учир бий ажээ. Абай энэ олны өмнө үг хэлэх эрхийг ноён Баракт өгөв. Эхэлж үг хэлсэн Барак, Тайсары хоёр энэ өдрүүд хүртэл үргэлжилсэн 2 талын ороо бусгаа зарга мэдүүлгийг тоочиж, эцэст нь «Бурхан багшдаа залбираад өөрт чинь даатгав, шударгаар хэл бид бүхнийг ахалсан таны үнэн үгийг яг таг хэлүүлэхийг эцэг өвгөдийн чинь сүнсэнд даатгав» гэлцжээ. Абай үг хэлэх болохдоо сэтгэл нь хөдлөн зовох шиг болж, царай нь улайн, завилан суусан хэвээрээ малгайгаа базлан барьж ташаагаа туллаа. Өргөн магнай хянгадуу урт хамрын нь үзүүрт хүйтэн хөлс бурзайжээ. Гэхдээ дуу нь өндөр зоримог шулуун үг бүрийг удаан хэлэвч хурц мэргэн тодорхой бөгөөд чөлөөтэй ярьж эхлэв.

	— Эргэн тойрон суусан ах дүү нар минь ээ! Дундаа намайг сонгож «Бурууг маань хэлж, биднийгээ амруул» гэлээ. «Олон түмэн чамайг шалгаж байна, цоорхойд нь нөхөөс, цуурсанд нь шаантаг бол» гэж хэлээд бас надад найджээ. Иймээс надад хэлэх нэг үг байна: Хэдий би Тобыктоос төрсөн боловч та нарын хэрэгт Тобыктийн нүд сэтгэл бодлоор хандана гэж бүү бодогтун. Үүнээс гадна: — Хасгийн дотор эмсийн тухай энэ мэт хэрэг элэнц хуланцаас нааш давтагдсаар иржээ. Хорвоогийн жам хувирч хууль хуучирдаг нь үнэн үү? Аль эсхүл тэрнээс болоод ч юм уу, үгүй гэхэд зарга нэг байхад заргалдагчид нь олон болоод ч юм уу юу ч болсон бидний үед олны дунд ийм хэрэг их л жигшил төрүүлдэг болжээ!! Ах дүү нар минь иймд хэлэх үгний минь учрыг ойлгосон биз ээ! Үүнээс өөр дарвиж, дагах өчүүхэн ч зүйл надад үгүй. Хэргийн зангилаас нь, энэ эрэлхэг бүсгүй Салиха мөн атал юунд ингэнэм. Сайн үйлс бол түмэндээ үлгэр болдог билээ. Бидний үр садан үргэлж шинэ хүслэнгээр жигүүрлэж, тохойн чинээ төрөөд, уулын чинээ мөрөөдөл бодолтойгоо золгож чадалгүй өнгөрөхийг үл хүсэхийн учир шинэ өглөөг, шинэ үлгэр, шинэ хүслээ балчирхан сэтгэлээрээ дуулж байна. Түүнийг хэн нэгэн үл ойшоодог хүн эмийг нь олохгүй хорыг нь олох биз ээ! Энэ охин хувь заяандаа шийтгэгдсэн бүсгүй билээ. Үеийн нөхрөөсөө хагацаж, үлэмжийн хүсэл мөрөөдлөөс хагацаж, гасалж гансарсан бүсгүй бил ээ! Эцэг эхийнхээ өгсөн газар шударга журам сахин суужээ. Гэвч ганцхан тохиолдох амьдралд нь хоёр үхэл заяасан бурхан тэнгэрийн өршөөл үгүйнх биз. Сыбатар өвгөний хүслэн, тэр охины толгойд хоёрдугаар үхлийг оногдуулж цуст ногтоор ногтлох гэж байна. Энэ цав цагаан ариун ногт биш ээ! Ахин дахин хэлэхэд цуст, цуст ногт мөн! Иймд охиныг хорвоогийн биш хойд насны амьдрал хүлээж байна. Цугларч суусан олон түмэн минь ээ! Та бүхэнд ээж, эгч, охин дүүс бий. Дуулж сонссон бүхэнд үлгэр болог гэж хүснэм. Хүн гэдэг ганцхан тохиолдсон амьдралдаа гал усанд хоёр дахин орох ёсгүй. Энэ шударга хэрэг биш! Нэг охин хоёр дахин худалдуулах нь зөв зам биш! Ард түмэн минь! Охины чөлөөт амьдралыг өөрт нь олго! Бүсгүйн ганц хар толгой л Сыбаны мутраас чөлөөтэй байх болно. Энэ бол миний нэгдүгээр шийдвэр гэж хэлээд Абай үгийнхээ эцэст дуугаа улам өндөр болгож, зоримгоор дараах үгэндээ оров.

	— Сыбан хэргийн эзэн биш ээ! Үхэл бол ард түмний нүгэл биш, амьтны жам гэдэгт хэн эргэлзэх билээ. Сүй бэлэг өгч, ариун хүслээр сайн сайхныг мөрөөдсөн нь үнэнтэй. Гэхдээ үхлийн орыг өөрөө хэрхэн нөхөх бил ээ! Салиха охины сүй бэлэгт өгсөн мал, арвин их хөрөнгө байсан Херей түүнийг авлаа. Авахдаа нэг биш хоёр удаа шүү! Эхлээд тавин тэмээний үнэ, сүүлд нь охины бодол санааг эс харгалзан «настай хүний олон авгайн нэг болж очно» гээд бас авлаа. Авахдаа хязгааргүй их авлаа. Сыбатар үүнд хэрэгтэн биш, шулсаар шулам болсон Херей буруутан мөн. Тэгвэл, хүүхний тал, Сыбатарт бүх авсан сүй бэлгийг эргүүлэн өгсүгэй. Анхны авсан тавин тэмээний үнэ дээр нэмж авсан хорин таван тэмээ бий. Би Сыбатарын өмнө, өөрийнхөө охиныг буруутан болгосон Херейг хорин таван тэмээ дахин нэмж өгөхөөр шийтгэн тогтоов. Ийнхүү Херей охины сүй бэлгийг торгуультайгаа нийлүүлээд бүгд зуун тэмээ буцааж өгөх болно. Ингэснээр хэрэг явдлын аваа өгөө тэнцэх болно. Энэ бол миний эцсийн шийд мөн. Би таван өдрийн турш, энэ охины хэргээс болж хоёр тал хямралдан тэмцэж бие биесийгээ, хэрхэн тонож дээрэмдэхийг мэдэж, атгадаа бөөгнөрүүлэн сайтар мэдэж авлаа. Баримт ёсоор Херейн хоёр зуун морь Сыбаны зуун далан морийг хөөсөн байна. Тэгэхээр одоо байгааг нь байгаа чигээр нь, байхгүйг нь нэг мориор бодож, бие биедээ өгч авалцвал зохино. Ах дүү нар минь ээ! Ард түмнийхээ эвтэй эетэй байхын тулд миний зорьж хийсэн зүйл энэ ээ! Би үгээ дуусгав гэлээ. 

	Цугларагсад үгийг нь чих тавин нам жим сонсов. Абай ийнхүү шийтгэл оногдуулж байгааг хэлмэрчээр дамжуулан ойлгосон хоёр амбан инээлдэж санал нийлсэн бололтой «Зөв, энэ чинь тун зөв» гэх шиг биестээ дохин ярилцах нь үзэгдэнэ. Херей Найманы хоёр хуваагдан суусан олон хүмүүст амбан нарын энэ байдал «Хэрэг явдал дууссаныг» магадлан өгчээ. Урьдын «Зөв», «Буруу» гэж шуугилддаг их чимээ ч энэ удаа гарсангүй. Цугларагсдын дунд «яах бол?» гэсэл мэт байдал ажиглан яриа шуугианд оролцоогүй Табыкт нар ер царай өгсөнгүй буруулан одоцгоов. Тэгтэл Абайн ийнхүү зөв шийтгэсэнд баярласан хүмүүс хэсэг хэсгээр тарцгааж эхэллээ. Жиренше Сыбаны өндөр биетэй цал буурал сахалтай нэгэн хүний дэргэд зогсож байв. Гэтэл Жиреншегийн шивэр авир гэсэн хэдэн үг түүнийг ташуураар гуядах адил боллоо. Абайг ширтэж байснаа чанга бөгөөд баргил дуугаар

	— Аяа, Кенгербай! Кенгербай чиний сүнс яав? Буруу замд булгиж орсон эмд заасан зам чинь энэ үү? Аяа Кенгербай, Кенгербай сүнсийг чинь дуудав, би!! гэж хашхиран огцом эргэж, цааш одов. 

	Гэхдээ энэ үед хүмүүс элдвийн юм ярилцаж, бужигналдан хэдийнээ тарцгаан оджээ. Абай өвгөний хэлсэн үгийг дотроо эргэцүүлэн гөлрөн зогсож байснаа тачигнатал хөхрөв.

	Тэр үед Оразбай Жиренше хоёр Абайд ойртон ирж

	— Абай бусдыг чинь зөв гэе. Яг чиний өмнө Сыбаны нэгэн өвгөн Кенгербайн сүнсийг дуудахад зүрх чинь цочиж зарсхийн, сэтгэл чинь шимширсэнгүй юу? Шударгаар үнэнээ хэл дээ, гэхэд

	— Кенгербайг хүн амьтан «Гахай» гэдэг байсан юм. Ийм маягаар өвөр, түрийгээр дүүрэх олзны төлөө охиныхоо цусыг сорсонд нь «Гахай» гэж нэрлэжээ. Би Кенгербайн хүү биш хамаг олон ардын хүү мэдэв үү? гэлээ. Энэ үгийг сонсонгуут таягаар толгой дундуураа татуулсан юм шиг Жиренше, Оразбай хоёр ухаанаа олохоо болиод мэл гайхан, цэл хөхрөн таг зогсчхов. 

	Абай цааш одлоо. Тусдаа үлдсэн хоёр, биесээ хяламхийн ширтэхэд оргилон байгаа уур хилэн нүүрэнд нь өрвөлзөж байлаа. Жиренше

	— Гайгүй дээ, үзнэ дээ, чамайг гэв.

	Оразбай мөн л тэгж бодсон ажээ.

	— Өчигдөр Хунаанбай халгин, цалгилсан юм. Энэ ч тэгэхийг хүсжээ! Яах вэ! Жиренше нааш ир гээд хоёулаа нөгөө тийш одов. Балкабекийн хурал тарсны дараа Абай хэсэг залуусын хамт Байкошкарыг чиглэлээ. Түрүүхэнд нь: мордсон Жиренше, Оразбай хоёр сум тусах газар тэднээс түрүүлж явна. Абай тэднийг таньж, дуудан зогсоох гэсэн боловч Жиренше нар зэрэг эргэж харснаа Абайг таниад хүлээлгүй цааш гэлдрэв! Сэтгэлд сэв оруулав уу даа гэж дотроо эмээсэн Абай уужуу, тайвуу энэ газар ярилцахыг хүссэн юм. Тэгж хар бодоогүйдээ морио гуядан тэднийг гүйцэж очив. Гэхдээ Абайг харсан Жиренше, Оразбай хоёр нүд ирмэлцэн «Ээ» гэсэн болоод морьдоо тасхийтэл гуядан уралдан одоцгооход нь үзүүлж байгаа байдал төрхийг нь ойлгосон Абай,

	— Аа тийм үү, мэдлээ! гэв. Тэд ч сонсжээ. Мориныхоо амыг татаж, зэрэг эргэн харснаа нэгэн дуугаар

	— Мэдвэл тэр! гэж ууртай хэлээд дахин уралдан давхицгаалаа.

	Ингэж давхиж явахдаа тэд, Абайн эсрэг өгүүлшгүй их уур хилэнг сэтгэлдээ хураажээ. Бас Балкабекийн хурлаас буцсан Такежан, Майбасар нар хоорондоо Абайг элдвээр муулцгаана. Жиреншегийн ачаар Баракийн барьсан дөчин толгой адууны тухай яриа тэдэнд бас дуулджээ.

	— Алдар нэр хүртэж, мал хөрөнгө авч, бусдын хийдгийг хийж буцахын оронд Абай юу ч үгүй гуяа ганзагалаад хоосон харилаа. Орос амбаны хэлдэг хууль дүрэм давтсаар олноо үймүүлэв. Эцэг өвгөдийн алдарт заяагдсан аз жаргалыг ингэж хэлээрээ түлхлээ гэж Такежан Майбасарт өгүүлэв. 

	Тобыктийн томчуул хэдий ингэж ярилцсан боловч Херей, Найман, Абайг огтхон ч тэгсэнгүй. Учраа олцгоож хоёр амбаныг явахын өмнө Найманы, Жумакан, Барак, Керейн Тайсары, Бегеш нар «дууслаа, эвлэрэв» гэлцэн хэлэлцэн бичгээ солилцоод мордоцгоожээ. Абайг тэд «Хасгийн урьдын бүдүүлэг харанхуй байдлаас өөр, үзэл бодол нь өөр, хамаг олондоо тус болох гэсэн чин сэтгэлийн үг нь оноштой олондоо нэртэй хүн» гэлцжээ.

	 

	 

	— 3 —

	Гуравласан морьтой сүйх тэрэг Ахшоки дахь өвөлжөөнөөс гарч, хотыг чиглэн довтлон явна. Өглөөний хонгор салхийг шуугьтал хатирч буй ижил зүсний морьдын жолоог барьсан эрэлхэг байрын эр бол Баймагамбет билээ. Улаан дотортой ар талыг нь задгайлсан эл сүйхэнд Абай, өөрийн хүүхдүүд Абиш, Магаш, Кулбадан нартай хамт суужээ. Өргөвтөр магнайтай, нарийхан хар хөмсөгтэй нимгэхэн улаан царайтай Абиш,

	— Аав аа, бид хотод хаана суух вэ? Гурвуулаа нэг гэрт үү? Хасаг гэрт үү? Эсхүл орос гэрт суувал сайн байх болов уу? Би эднээс тусдаа сууж ном үзэх үү? гэж ирэх өдрийн оньсого мэт аж байдлаа үргэлжид асууна.

	— Тийм ээ, би орос гэрт над шиг жижигхэн охинтой гэрт ганцаараа сууна. Та хоёртой хамт суухгүй гэж нөгөө хоёрыгоо бодвол чөлөөтэй эрхлэнгүй ярьдаг Кулбадан инээмсэглэнэ. Тэр Магашийг цааш болгож гулгуулаад эцгийнхээ өвөр дээр налан хэвтжээ. Кулбадан ээжийнхээ өвөр дээр налан хэвтжээ. Кулбадан ээжийнхээ дэргэдээс анх удаа холдож байвч үл уйтгарлан байгаа нь эцэгт нь төдий чинээ сайхан санагдаж өвдгийг нь түшсэн охиныхоо хоолойг гижигдэн инээмсэглэн сууснаа

	— Амарлингуй тайван, алт шиг шар охин минь! Чи ах нараасаа ч эрэлхэг шүү! Чамайг хэлснээр чинь тушаа суулгана. Ухаантай, эрдэмтэй орос эмэгтэйн гэрт захиж үлдээнэ. Ээжтэй чинь адил сайхан хүн. Бүгдийг чинь тохитой томоотой айлд суулгана. Надад та гурвыг эрдэмтэй хүмүүс болгож өгөхөөс өөр жаргал, өөр хүслэн ч алга гэлээ. Тэгээд өргөн цээжиндээ хүүхдүүдээ нэгэн зэрэг тэвэрч үнслээ. Абай нэг үе юу ч юм үргэлжид бодон суусан Магашийн зүг эргэж, баруун сугандаа татан наалдуулж, зузаан хөнжил, зөөлөн дэрээр суурийг нь өндөрлөөд «Дуул хүү минь, Магаш чи дуу эхэл дээ» гэж гэрээсээ гарсаар бусдаасаа уруу царайтай суусан Магашийн сэтгэлийг сэргээхийг оролдов. Кулбадан шиг биш эцгийнхээ байдлыг дорхноо анзаардаг Магашийн өхөөрдөм хөөрхөн ааш нь нүүрэндээ тодрон баясаж,

	— Аав аа, ямар дуу дуулах вэ? гэж хүзүүнээс нь тэврэн авлаа. Зангидсан хөмсөг нь тэнийн нимгэхэн уруулаа хөдөлгөн хүүхдийн гэнэхэн хонгор аашаар инээхэд нь хаш цагаан шүд нь яралзан харагдав.

	— Аав аа, би эхлэхгүй мартчих байх, сайн дастал минь та өөрөө эхэл гэв. Абай хүүгийнхээ хүслийг зөв гэж санан хоолойгоо застал Кулбадан дүүгээ шоолж,

	— Дуул гэхээр Магаш дандаа л «Өөрөө эхэл» гэж байх юм гээд ход ход инээснээ, — Хярдаг даага шиг гэрээс холдох дургүй байгааг нь! гэхэд Баймагамбетийн хамт бүгдээрээ инээлдэв. Магаш ичсэндээ дэр лүү нүүрээрээ шурган хамт хөхрөв. Абиш, жижигхэн дүүгээ Кулбадан хайрлахгүй шоолсныг буруушаан

	— Чи хярдаг даага муу байдаг гэж санадаг байх, өөрөө даага унадаггүй мөртөө яаж мэддэг юм гэж хариу хэллээ. 

	Магаш толгойгоо гэнэт өргөж

	— Даага унаж давхих нь байтугай, хонь ч унаж чадахгүй байж... харин миний унаж байсан шарга даага таван удаа түрүүлсэн шүү гэж баясан инээснээ, — За аав аа, дуугаа эхэл гэлээ. 

	Абай хүүхдүүдтэйгээ нийлэлдэн «Козы көш» гэдэг дууг цөмөөрөө дуулцгаалаа. Бүтэн хоёр өдөр замд явахдаа Абай заримдаа дуулж, заримдаа сонин зүйл ярьж явлаа. Бас Абиш, Күлбадан нарын мэддэг үлгэрийг яриулдаг байлаа. Нойр хүрч ядарвал Баймагамбетийг хүртэл дагуулж, бүгдээрээ дуу дуулна. Ингэсээр явж тэд хот хүрлээ. Михайловын зөвлөснөөр Күлбадан, Магаш хоёрыг «Уездийн сургууль» гэдэг охид, хөвүүдийн сургуульд тус тусад нь оруулсан боловч хоёулыг нь Андреевийн олж өгсөн орос айлд суулгав. Абишийг Михайловын зөвлөснөөр боловч Абиш мусульманаар сайн уншдаг, сэргэлэн хүсэл зорилгоо мэдсэн ирээдүйтэй хүүхэд юм. Бас хэлмэрчийг даган орос хэл дориун сурчээ. Нөгөө хоёроос түүнийг салган авч хэл сурах ба хэрэгтэй бүхнийгээ мэдэхэд тус дөхөм болохуйц эрдэмтэй хүмүүсийн гэрт суулгав. Мөн ганцаарт нь хичээнгүй туршлагатай гэрийн багш олж өгөв. Абишийг үзэнгээ зан төлөвийг нь ажигласан Михайлов, түүнд ихэд анхаарал тавьж тохинуулж дууссаны дараа

	— Ибрагим Хунаанбаевич, энэ хүү их юм сурах төлөвтэй юм. Нас нь арай том боловч өөр юм бүү бодогтун эх хэлээрээ ном сурч дадлагажаад ирсэн нь бүүр сайн ч болсон байж мэднэ. Гэхдээ энэ тухай миний хэлэх нэгэн зүйлийг анхааралдаа авна уу? Энэ өвөл Абиш дөт замаар, гэрийн багшаар заалгаж сайн бэлтгэгдэг. Ирэх жил сургуульд орохдоо Семейд биш Тюменьд очиж сурах нь эндээс арай илүү! Бас миний сайн танил нөхөд тэнд бий. Хүү чинь зуны амралтаар харьж байна биз. Гэхдээ өвөл нь оросуудын дунд суулгаж, оросын хотын хүмүүжил бүрэн олгох хэрэгтэй. Эрүүл энх байвал ирээдүйг нь Тюмениэс ч цааш Петербургээс горьдон хүсье гэлээ. Абай балчир бага хүүхдүүдэд нь хөдөөгийн төрөл төрөгсдөөс нь ч илүү анхаарал тавьсан сайн нөхөр Михайловт ихэд талархсанаа илэрхийлж түмэнтээ зөв гэнэ. Ийм яриа Михайловын ажлын өрөөнд болсон юм. Гэтэл тэр өрөөнд өөр нэг залуухан эмэгтэй орж ирэв. Михайловын гэрт Абай, тэр эмэгтэйг анх удаагаа үзэж байгаа нь энэ ээ.

	Урьд хоёр нөхрийг уулзах үед өөрийнхөө ажил төрлийг зав чөлөөгүй хөдөлгөж суудаг төлөв томоотой ганц эмгэн байдаг сан. Тэр бол хөгшин цагдаатай олонтоо тулсан Домнушка билээ. Өтгөн хүрэн үстэй, улбардуу өргөн нүүртэй, дүрлийсэн цэнхэр нүдтэй энэ эмэгтэй бүрэнхий болсон тасалгаанд асаагаастай дэнлүү барьсаар орж ирмэгц мэндлэв.

	Түүнийг орж ирэхэд Михайлов түргэн босож баярласнаа илэрхийлэн эмэгтэйн гараас дэнлүүг аваад нэг гараараа эмэгтэйг Абай тийш ойртуулан

	— Энэ хүн Ибрагим Хунаанбаевич гэдэг юм. Миний анд найз. Танилц Лизанька гэсэн боловч Абай эгц өмнөөс хараад зогсож буй тэр эмэгтэйн царайг хараад ичингүйрэн улайсхийв.

	— Ибрагим Хунаанбаевич, танилцаж аваарай Ельзавета Алексеевна, миний хань гэлээ. Абай ичсэндээ болоод ийм тохиолд, аз жаргалыг ерөөхдөө оросоор юу гэж хэлдэг нь огт санаанд орсонгүй.

	— Би мэдсэнгүй шүү! Евгений Петрович. Та юунд нуув. Сайн сайхныг ерөөе гэж сандран өгүүллээ.

	Тэр эмэгтэй ихэс дээдэс, баячуудын гэрт юм уу, Петербург, Москвад өссөн хүнтэй адилгүй Семей хотноо харсан газар бүхэнд дайралддаг энгийн, дөлгөөн эмэгтэйчүүдийн нэг ажээ. Царайнд нь, хань нөхөр, гэрийн зочныхоо өмнө хөдлөх бүрдээ зовох, эмээх тэмдэг тодорно. Елзавета Алексеевнаг удалгүй тов тов намуухан алхалсаар гарч одоход Михайлов

	— Би гэрлээд удаагүй. Урьдаас сэтгэлтэй явсан хүн ч биш. Бүр бодоогүй байтал гэнэт гэрлэсэн гэж хэлсэн ч болох юм. Эндэхийн нэг ноомой бүсгүй гэв. 

	Михайловыг салан задгай ганцаардмал амьдралд нь гарсан өөрчлөлтийг зовсхийн ярихад Абай түүнээс цаашхыг нь ухаж төнхсөнгүй. Харин Михайловыг мужийн захиргаанд дахин ажиллах болж байгааг нь сонсов. Абай тэр оройдоо гол гатлан Макишийнд хонохоор очиход тэр Абай орж гардаггүйд нь гомдож суудгаа, тэр нэгэн жил Салтанаттай хамт өнгөрүүлсэн жаргалтай үеийг нь егөөдөсхийн яриа хөөрөө үүсгэв. Абай Салтанатын нэрийг сонсонгуут хэчнээн хайрлан хүндэлдгээ чин сэтгэлээсээ дурсаж билээ.

	— Салтла-н-л-ат. Хайран Салтанат сайхан бүсгүй! Өөрийн минь үзсэн хасгийн идэр охидын доторх гэрэл гэгээ нь билээ. Макиш яриач дээ, Салтанат өнөөдөр ямар яваа бол? Амьдрал, аж байдлаас нь мэдсэн юм байна уу? гэлээ. 

	Макиш, Абайд Салтанатын тухай өөр нэгэн сонин зүйл сонсгов. Урьд сүй тавьсан хүнтэйгээ Салтанат гэрлэжээ. Одоо тэр амьдралын эзэн болжээ. Тээр нэг жилээс хойш өнгөрсөн зун л хотод орж иржээ. Охин, хүү хоёрыгоо дагуулжээ. Тэднийг Макиш, энэ хотын зугаалагчдын байдлаар завинд суулгаж, Ирчис мөрнийг гаталж Хурандаагийн аралд аваачсан гэнэ. Тэгэхдээ хөхүүрээр айраг авхуулж, хонь гаргуулан ой модтой аралд хоёр эмэгтэй, өдөржин зовлон жаргалаа ярилцжээ. Тэгэхдээ Макиш, Абайн бодож хүсээгүй зүйлийг ярив. Тэр сүүлийн жилүүдэд Абайн зохиосон дуу, шүлгүүдийн ихэнхийг цээжээр мэддэг болжээ. Аралд очихдоо Салтанатын хүссэнээр заримдаа дуулж, заримдаа цээжээр уншиж бүгдийг нь сонсгосон гэнэ. Салтанат чимээгүй тэвчин сонсож эцэст нь хүүгээ дуудаад

	— Миний амьдрал, өөрөө бодож байсан хүсэл мөрөөдлөөс минь ондоо тийш нь залж аваачсан юм. Биелэх тавилангүй ч хүслэнгийн дээжийг мөрөөддөг сөн. Идэр залуудаа Абайтай хамт өнгөрүүлсэн тэр өдрүүд энэ арал шиг санагдах болжээ. Сүүдэр татан, модод намуухан шуугьж ийм өнгийн цэцэг навч дэлгэрсэн үзэсгэлэн шиг хайран залуу нас минь!

	Макиш чамтай уулзсан минь, Абайн үгийг биеэр сонссон минь, урьдынхаа мөрөөдлийг биелүүлсэн мэт сайхан санагдлаа. Одоо цорын ганц хүслэн надад бий. Абайн энэрэн хайрладаг бүхнийг ганц өөрөө, өр зүрхэндээ хадгалах биш, энэ хүүхдүүддээ шингээж Абайн нөхөр болгон өсгөх нь эх болсон миний хүнлэг чанар, ариун үүрэг юм гэжээ. Абай Салтанатыг хүндэтгэсэн сэтгэлээр бас Макишт ч баярласнаа илэрхийлж, түүнд чин сэтгэлийнхээ үгийг дэлгэн

	— Тийм ээ! Салтанат тэгж хэлэх ёстой. Өөрийнхөө хүслийг биш, миний ч хүсэл, түмэндээ төлөх өрийг минь хамтатгажээ. Түүний хүүхэд шиг залуу үеийнхэнд тэжээл болж, эрхэмлэн хүндэтгэх эрдэнэс болох үгсээр дуу шүлэг зохиохыг надад даалгажээ. «Тэртээ хол суувч тэр чинь надад сонсогдож байг» гэж дээ! Хүслэнтэй анд найз минь, мэдэж ойлголоо! гэж бодож сэтгэснээ яриад сэтгэлийн дотор өрнөсөн их бодлын давалгаанд шумбан оров. Абай энэ удаа хотод их удлаа. Хүүхдүүдээ төвхнүүлсний дараа тэднээс холдож чадахгүй намаржин, өвлийн дунд сар хүртэл Гоголийн нэрэмжит номын санд сууж шинжлэн судалдаг эрдэмтэй хүн шиг өөрийн дадсан байдалдаа ихэд сэтгэл баян явдаг байлаа. Номоос салж чадахгүй бүх бие цогцсыг нь тэр ном түүний доторх үй түмэн үйлс эзэмдэнэ. Зарим орой уншсан номоосоо Баймагамбетэд ярьж өгөхөд сайх сэргэлэн залуу олон зүйл мэдэж дотроо хураадаг байв.

	Баймагамбет бямба гарагийн орой морин чаргаар ганцаараа одож, нэг газраас Абишийг, нөгөө газраас Магаш, Күлбадан нарыг авч ирнэ. Тэд эцгийнхээ дэргэд хоёр шөнө нэг өдөр элгээ дэвттэл тоглож шуугилдана. Эцэг нь хүүхдүүдийнхээ ирэх орой тэдний анхаарлыг өөр зүйлд хандуулахгүйг хичээн сонин зүйл ярьж, Баймагамбетээр үлгэр хэлүүлж, бас нэг үе бултаараа дуу аялж үдшийг хөгжөөнтэй сайхан өнгөрөөнө. Абай ажлаар эсхүл арван хоногт нэг удаа Абишийн суудаг айлд очин эрдэм номтой, буурал үстэй Анна Николаевна гэдэг Абишийн «эзэгтэйтэй» шөнө дүл болтол хүүрнэлдэн суугаад буцна. Бас нэг удаа Магаш, Күлбадан шиг хоёр хүү хоёр охинтой Екатерина Петровнагийнд очив. Нас барсан цэргийн даргын бэлэвсэн энэ авгай олон жил багшилж олон хүүхдийг хүмүүжүүлжээ.

	Абай эднийд үе үе хүүхдийнхээ сууцны хөлснөөс гадна бүтэн хонины мах, шуудай гурил, заримдаа түлээ зэргийг ойртуулдаг байлаа. Абай энэ удаа өөрийнхөө хүүхдүүдээс гадна хэд хэдэн ядуу айлын хүүхдийг сургуульд оруулав. Тэр хүүхдүүдийг зориуд хүн явуулж авчруулжээ. Тэдний нэг нь Ералы суурины Ахмет Молдабайн өнчин хүү Данияр билээ. Даниярын сургуульд орох болсон нь нэгэн сонин тохиолдлоос болсон түүхтэй. Сүүлийн хоёр жилийн дотор корпус, Семейн захиргаанаас гаргасан нэг тушаалд хасгийн хошуу бүрээс нэг хүүхэд орос сургуульд оруулсугай гэжээ. Тэр тушаал Тбыктийн ноёдод очиход эцэг эх нь хүүхдүүдээ өгсөнгүй, очвол өнчин өрөөсөн нь очиг гэжээ. Харин тэр өнчин хүүхдэд эзэн гарч хөлсийг нь төлөхгүй бол сургуульд оруулахгүй гэж шийджээ. Товчоор өгүүлэхэд бүдүүлэг харанхуйн мананд умбаж буйгаа харуулсан хэрэг болжээ. Энэ тухай Михайлов нэгэн өдөр яриа болгож Абайд хэлсэн нь «Бүх Семейн уезд нийлж байгаад ч гэсэн ганцхан хүүхэд сургуульд өгөхөөсөө татгалзах юм. Үүний учир юунд байна?» гэж асуужээ.

	Үүнийг сонссон Абай Тобыктийн доторх өөрийн мэддэг, хэлснийг нь хүндэлдэг хүмүүст захиа бичиж Чингисийн хошууны өмнөөс суурины ядуу хүү Даниярыг хотод ирүүлж дотуур байртай сургуульд оруулав. Шыганы дотроос хэдэн Киргиз айлын нэгний нь өнчин хүү Омарбекийг авчирч орос сургуульд оруулав. Такежанд захиа хүргүүлж Кызыл Адарын өөр нэг өнчин хүү Курманбайг авхуулав. Ералийн сууринаас өөр хоёр өнчин хүүг сургуульд оруулсан бөгөөд Абайтай ойр төрөл биш Мамайгаас гаралтай Саудакас, Касен гэдэг нэртэй хүүхдүүд бөгөөд тэднийг хасаг сургуульд өгөв.

	«Ядаж тэдний өсөх үеэс ганц, хоёр боловч эрдэм номтой хүмүүс гараг. Гачаал зовлонгоос ангижирч тэнийхэд нь олондоо тус хүргэх болов уу» гэж Абай энэ намар чухалчлан бодож, хотод байхдаа ядуу сууриныханд санаа тавьж байлаа.

	Тэр жил Балкабекийн хуралд Абайн авч өгсөн мал хурлын тэндээс Ералид эсэн мэнд хүрсэн боловч гучин бодын арвыг тэр намартаа хулгайч нар авсаар хороожээ. Хотод байхад түүнийг сонссон Абай «Алга болж хуучирдаггүй хөрөнгө бол эрдэм ном юм. Эдний дундаас зарим нь сурч, хөлөө дөрөөнд, гараа ганзаганд хүргэг» гэж түрүүчийн хүүхдүүдийг Тобыктийн дотроос зориуд ялган авхуулсан юм. Абай өвлийн дунд сар өнгөрч хотоос буцах болсон тул бямба гарагийн орой Баймагамбетийг хагас өдөржин хот дундуур ийш тийш нь давхиулан дээрх бүх хүүхдийг цуглуулав. Тэднээр дуу дуулуулан, шагай тоглуулж, оньсого таалгуулан ханатал нь тоглуулав. Тэгсээр оройн хоолны өмнөхөн «хүүхдүүд ээ!» гэж залуухан зочид «өөрийн хүүхдүүдийн анхаарлыг төв даруу дуугаар өөр лүүгээ хандуулав. Тэгээд өдөр нь бичсэн нэг нүүр цаасан дээрх шүлгээ анхааралтай чимээгүй суусан хүүхдүүдэд уншсан нь:

	 

	Гэгээн эрдэм бий гэж халгим идэртээ анзаарсангүй 

	Хэнд ч энгүй чухгийг нь харсаар агаад сурсангүй... 

	 

	Энэ шүлгийг урьд хэн ч сонсоогүй өнөөдөр л бичсэн юм. Анх удаа эд сонсож байна.

	 

	Хорвоод хүний жаргал бол төрүүлсэн алтан үр гэдэг 

	Ганцхан хүүхдээ сургахыг чин сэтгэлээсээ хүсэв, би. 

	Албаны ноёны алдар хэргэм олог гэж ер өгсөнгүй 

	Алив эрдмийг сураг гэж сургуульд та нараа өгөв, би

	 

	гэснээ хүүхдүүддээ давтан уншиж өгөөд

	— За хүүхдүүд минь, бидэн шиг эцэг эх нар чинь өсөж өндийж чадаагүйдээ харамсан, гандсан өвс шиг болжээ.

	«Эрдэм номоос юунд хоцров» гэж одоо амаа барьж сууна. Харин та нарын тухай хүслэн, хэлэх үг минь дээрх үг гэдгийг мэдэцгээ. Энэ ахын чинь гэрээс. Атаатныхаа хорслыг төрүүлж, ардынхаа төлөө эрдмийг эцэлгүй сурцгаа гэлээ. 

	Абай «Та нарын дундаас шинэ хүнийг өсгөвөл, шинэ залуу үеийнхнийг төрүүлбэл миний санасан хэрэг бүтэж туслах, ирээдүйн минь хүсэх далавч бус аа. Одоо хийх хөдөлмөр, харж хандах хүн, үлдээх гэрээс минь энэ болов. Тэр бүгд хасгийн гэрэл гэгээгүй харанхуй бүдүүлэг бууринаас шинэ гэгээн туяа цацруулах эрдэмтэй шинэ хүнийг өсгөхөд чиглэг» гэж бодов.

	Абай өвөлжингөө ном уншихын зэрэгцээ цаас харандаа барьж чихнээ чимэгтэй сэтгэлд буум шүлгээ бичсээр л байв. Түүний шүлэг бодол санаагаа зориулдаг юм нь саяны «Залуу үеийнхэн» болжээ. Гэхдээ ийнхүү ярьсан хүн одоо хүртэл шүлэгч гэх нэр олоогүй ажээ. Ул шагайгчдын дэгсдүүлэн хэлдэг муухан алдар нэр л бий.

	
ӨНДӨРТ

	— 1 — 
Татьянагийн тал нутаг дахь дуу

	Хэдэн жил өнгөрлөө. Абайн хувьд энэ нь их хөдөлмөр, эрдэм мэдлэгийн үе боллоо. Уншиж бичих нь түүнд агаар ус мэт санагдах болжээ. Абай энэ хооронд ард түмэндээ нэрээ цуурайтуулсан шүлэгч боллоо. Түмэн олондоо төлөх эр хүний өр хэмээн тэрийгээ санан санасаар бүтээсээр л байлаа. Амьдралаас, үй олон ном зохиолоос сурч мэдсэн, хар цагааныг харшуулсан үйл явдал, бодол санаа байр сууриа эзэгнэн шүлэгчийн дуу, шүлэгнээ шингэлээ. Өвөл зунгүй ном үзэж, эсхүл зохиол бүтээлээ бичиж суух үеийгээ ер бусын их аз жаргалтай үед тэр тооцно. Улиран урсаж байгаа эдгээр жилүүдэд нутаг усны ихэс, бүдүүлэг самуун дэгдээгчид, хувалз мэт сорогчдыг олон удаа үнэнээр нь, уур хилэнг нь бадруулан бичиж «ардуудын тухай» гэдэг шүлэгтээ тэднийг, хэрэгтэн гэж шууд илчилж өглөө. Яруу найрагч гаслан зовлонтой ард түмнийхээ хүлцэнгүй дорой амьдралыг сэтгэлээ шимшрүүлэн бичсээр л байлаа. Төдий чинээн гүн агуулга, уран санаатай, хэлж үл болом сайхан бодол төрүүлэх үнэнийг өндөрт өргөн мандуулсан уран үгсийн хэлхээ олон удаа энэ Ахшокид төрж, дуу дуугаа авалцан, газар орноор тархан цуурайтлаа. Хариуд нь авьяастан залуус Абайг тойрон хүрээлжээ. Абай олныхоо өмнө унших шүлгээ бичиж аваад уншина. Тэр бичсэнийг нь цээжилж, ая оруулан дуулж олны дунд тараадаг хүмүүс шүлэгчийг хүрээлсэн олон нөхдийн нь дундаас тодрон гарсаар л байлаа. Үүний зэрэгцээ Абай өөрөө эс хүсэвч, хүнд хүчир гэж зугтавч, дураар нь үл байлган, гараас нь зуурч хормойноос нь чирэгдэж явдаг өөр зүйл бас бий. 

	Тэр нь ардуудын доторх зарга маргаан, түүнийг шүүж таслах явдал билээ. Гэлээ ч Абай энэ хязгааргүй дурлаж бие сэтгэлээрээ шимтсэн ажлынхаа хойноос нойр хоолгүй зүтгэсээр байв. Хөх тэнгэр цэлмэсэн өвлийн сайхан өглөө зочид, гэрийн хүмүүс цай уугаад цөм гарч одоцгоолоо.

	Абай тасалгаандаа ганцаар үлдэж өмнөө тавиастай намхан ширээг нэг тохойлдон нэг ташаагаа тулж таг дуугүй сууна. Цээжний гүнд бодлын зул бадарч, цогтой хурц нүдээ хааяа хааяа чанх өмнөөс нь голлосон цонхонд тусгаж, наран ээсэн цаст цагаан уулсыг нүд салгалгүй ширтэнэ. Өөртөө лут хүч агуулж, тайлж боломгүй ээдрээт бодолд дарагдан дов толгодыг ажин харна. Энэ өвөл Абай элдэв яриа шуугиан явдал чирэгдэлд эс оролцон гэрээс гаралгүй нэлээд удаан суусан билээ. Тэгж ганцаархнаа сууж, сэтгэл хөдлөн элдвийг бодох үест, нүдний нь өмнө энэ уул нуруу довцог толгод ахин дахин тодрон харагдах шиг болдог байв. Тэдгээр нь нарны туяанд олон янзын дүр байдлыг үзүүлнэ. Дээр дээрээсээ урсан гарсан шүлгийн мөр энэ уул, даваануудтай учран бодол юугаан тэдэнтэй хуваалцаж байгаа адил санагдана. Үүлтэй бүрхэг өдөр тэр уул, довцгууд нарны туяаг санан мөрөөдөж зүүрмэглэнэ. Нартай өдөр, гэгээн гэрлээр мишээж байх зуныг бас мөрөөдөж, үл гүйцэгдэх хүслэнд автагдаж байх шиг санагдана. Хонин сүрэг дүнсийсэн тэр уул гүвээг чиглэн бэлчиж байгаа харагдлаа. Түүнийг хариулсан хоньчны цээл уяхан дуунд нөгөө уул шил сая л сэрж өндийх шиг болов. Абайн юун тухай бодолхийлэн дуу шуугүй суугааг, харцнаас нь анддаггүй Баймагамбет хүртэл дуу гарсан ч үгүй, хөдөлсөн ч үгүй Абайг тэр болгон ажихгүйг хичээн зандан ташуурт нь сагалдарга хийх гэж оролдон үе үе сэм хяламхийгээд ажлаа үргэлжлүүллээ. Хэсэг болсны дараа Баймагамбетийг харахад Абай уруулаа жуумалзуулан хэнтэй ч юм ярилцаж байгаа юм шиг дороо займчин хөдөлж байлаа. Урьд нь ингэдэггүй сэн! Энэ өвөл ганцаараа сууж байхдаа тэгдэг заншилтай болжээ. Тэгж хэсэг суусны эцэст заавал цаас харандаа авхуулна. Баймагамбет тэр болгоныг нь сайн мэднэ. Тийм л юм хэлэх болов уу? гэж бодон суутал Абай огцомхон эргэж хүйтнээр харснаа гэрийн зүүн тал руу занган, ямар нэгэн зүйл «авч ир» гэсэн мэт дохилоо. Баймагамбет бушуухан босож ширээн дээрх хоёр номыг авчирч өмнө нь тавилаа. Абай нэгний нь хуудсыг нээж, хэрэгтэй газраа олоод, гүйлгэн харж, хойшоогоо налан хэсэг суулаа. Дараа нь нөгөө номыг бас тэмтчив. Тэр хоёр ном бол энэ айлд энэ тал нутагт, Абайгаас өөр хэнтэй ч, үг хэлээрээ, үйл явдлаараа урьд ер золгоогүй, зөвхөн Абайн сэтгэлд үүрд хүндлүүлсэн агуу их хоёр хүн Пушкин, Лермонтовын номууд байжээ. Абай эдэнтэй дотно танилцаж, учрав. Абай дадаж заншсанаараа эдгээр номыг авч уншихад тэднийд өнжин хоносон зарим сүсэгтэн өвгөд хөгшид бас лам нар дотроо «Энэ хүн бурхны ном, сургаалыг уншиж суугаа даа» гэж бодно.

	Заримдаа нэг нь нөгөөдөө

	— Ерөөл уншиж суугаа байлгүй. Лам багшаар уншуулалгүй өөрөө уншиж байгаа нь буян болно гэдэг байлаа. Гэтэл номыг буруу талаас нь эргүүлж зурагтай хуудсыг нь гаргахад ойр ойр жирийн байдаг араб бичгээс ондоо, нэг ижил хэвтэй жирэлзэн урссан орос бичгийг үзэнгээ, тэдгээр хүмүүс залбиран эвгүйцдэг байлаа. Абайтай эвдрэлцсэн тэдний зарим нь олны дунд ярихдаа

	— Энэ хүн буруу номыг яагаад тэгж их уншдаг байна даа? гээд, — Тийм ээ! Энэ бол ихэрхэж байгаагийн шинж, хасгуудад үзүүлж байгаа дүр байхгүй юу? Би ноёдтой ойр дотно гэдгээ харуулах гэж ядсаных гэж хорон үгээр үймүүлнэ. 

	Үргэлж хэл амаа билүүдэж явдаг эдгээр хүмүүс өөрийг нь үл тайлах оньсого шиг хачин дүгнэдгийг Абай мэддэг юм. Гэхдээ тэднийг төдий л тоож, эргэцүүлэн бодож байсангүй.

	... Ийм үхэл, үхэл гэж үү? Тэд үүрд үхэшгүй. Хойчийн үед нэрээ цуурайтуулахыг даатган нөгчихөд мөн бусдаас нь газар дээр үлдэх тэмдэг нь овгор шороотой жижигхэн булш билээ. Тэр тэмдэг бол хөрсөн дээр овоорон харагдах зэвхий саарал шороо, цаг хугацаа өнгөрөх тутам шигдсээр эцэс сүүлд бүр газар болон дагшран мэдэгдэхээ байж орхино. Барагцаалбал тэр овгор булш газар болох үест, түүний доторх мөнхөд нойрсогч ор тас мартагдана. Харин тэд бол, газар дээр орших хөшөө дурсгал юугаан уул мэт сүндэрлүүлэн мөнхжүүлж чадсан улс мөн. Тэд тэртээ үзэгдэж байгаа Ахшокийн хоёр оргил мэт... гэж Абай бодонгуут санаа алдав.

	— Төрүүлж өсгөсөн ард түмэн минь эрдэм, мэдлэгтэй сэн бол хэчнээн сайхан бэ? Үлгэр дуурайл болсон өдий төдий их хүмүүсээс, үе улиран үлдсээр байгаа эрдмийн сан арвижин, түүнийг хадгалсан «Эрдэм соёл» нэртэй үнэт хайрцаг байвал өөр ямар хүслэн байх билээ гэжээ. Энэ хоёр шүлэгч Абайд хэдийнээс аваад өөрийн нь төрөл төрөгсөд тойрон хүрээлсэн ойр дотнын хүмүүс нь шиг санагдах болжээ.      .

	Абай бодолхийлэн сууснаа Татьянагийн захидлыг шуналтайгаар уншиж эхлэв.

	— Хэчнээн уран хэл вэ? Хэл биш зүрхний шивгэнээн, сэм сэм сэвэлзэн үлээсэн аяс, хэчнээн уян зөөлөн уран гүнзгий үгс вэ? гээд номын хуудаснаас нүдээ салгангаа

	 

	Хөмсөг хөдөлгөж харц сэргэх төдийгөөр

	Хамаг сэтгэл нь дорхноо илхэн болдог

	Хайртай хоёр хүүрнэх үг цөөхөн

	Ургах залуудаа би ч гэсэн

	Үг хэлэлгүй хоёр харцаа солбиулж

	Үнэн санаагаа хэнээс ч дутаалгүй ойлгодог сон

	Өтлөх насанд залуугийн илч буурч

	Өсөхийн явдал ухаанд орж яднам...

	 

	Татьянагийн захидлын аяс, уран зөөлөн чимээнд нь дуу авалцуулан өөрийн нэмсэн энэ хэдэн мөр шүлгээ санав. Тэр нь залуу хосод атаархсанаас гарсан эгэл үг билээ. Цаг үе Абайгаас түрүүлж довтлон өнгөрсөөр л байна. «Гэхдээ яг таг ингэж хэлсэн үг бий сэн бил үү?» гэж нэг хэсэг бодолхийлэв. Энэ үед нүдний нь өмнө гэрэлт хоёр царай үзэгдэнэ... Цааш нь бодов,.. өөрийн нь амьдралд харвасан од мэт үзэгдсэн Тогжан, хоёр дахь нь цог шиг халуун дурлалаа зовлон шимшрэлээр сольсон Салтанат бүсгүй билээ. Татьянагийн үгийг орчуулж суухад нь тэр хоёрын царай нүдэнд нь үргэлжид үзэгдсээр байв. Хэдий халуун сэтгэлээр тэврэн үнссэн боловч хэргийн эцсийг бодолцон, амьдралын эрхэнд арга буюу автагдсан хөөрхийлөлтэй дурлалаа бодон бодон суулаа.

	Энэ Татьяна бүсгүй шиг, ариун цогцсоо үнэнч сэтгэлээ, хувь заяаны хүлээсэнд оруулж өөрийн эрхгүй дасгасан охид түүнд үзэгдэв. Абайн бодсоноор тэд Татьянагийн захидлын мөр бүрд гиюүрэл, ганьхрал шаналгаанд нь үүрлэн багтаж, байр сууриа эзэлцгээжээ. Сонсууштай энэ дууллыг «Ойлгож чадах хурц ухаантай нэг нь танилцаг! Дуурайл болмоор зүйл шүү! Ойлгох залуус олдоно. Үлгэр жишээ болбол...» гэж бодлоо. Тиймээс шүлэгч Татьянаг үндэснийхээ хэлээр яриулж эхэллээ. Яриулах тусам нь Татьяна бүсгүй зөөлөн хонгор дуугаа олж, энэ хэлээр уран яруу аялгуу өргөн, сэтгэлийнхээ хамаг нууцыг тайлан тайлсаар байлаа. Одоо ичимтгий булбарай бүсгүйгээр их Пушкиний бичүүлсэн захидал, өөрийн бичсэн захидал хоёрыг зэрэгцүүлэн үзэв. Зарим газартаа Пушкин шиг биш гүдэсхэн болсон авч тэр нь уншигчийн чадал чинээнд арга буюу тохируулсных билээ.

	Абайн нүдэнд Көкбай, Муха нар үзэгдлээ. «Ийм нарийн гүн утгатай үгээр дуулж буй Татьянаг тэд ойлгохгүй болов уу?» гэж дотроо эмээв. «Евгений Онегины захидал» энэ хуудаснуудын дунд бас бий. Нэгэн зүйлд сэтгэл нь татагдсан мэт тамхиа сороод Абай тэр захидлыг авав. Семейн номын худалдаанд очиж арав гаруй ном олж ирсэн Баймагамбет тэр захидлыг олж иржээ.

	Эрдэмтэй сайн нөхөр Михайлов нь «Евгений Онегиныг» бишрэн бичсэн Абайн захидалд хариу болгож «Сүүлийн жилүүдэд Евгений Онегины» үгэнд ая оруулж гэнэ. Тэр нь Пушкин, Татьяна, Ленский нарт тохирох дуу бололтой! Петербург Москва дахь бидний нөхөд түүнийг сонсож баясан цэнгэлддэг гэнэ. Гэвч бидэнд түүнийг сонсох хувь олдохгүй нь» гэжээ. Абай захидлын энэхэн хэсгийг давтан уншаад Акылбай, Муха нарыг дахин бодов. «Сайхан хоолойгоор түмний дунд ая өргөж, алдаршин өссөн буурлууд минь» гэж инээмсэглэн домбороо авч

	«Тэр хөөрхий ядууст хуучин ам даавууны оронд шинэ торго өгье» гэж бодлоо. Сэтгэлийн гүнээс ундарсан үгс аман дээр тулж ирэхэд нүдэнд нь нулимс гүйлгэнэн, уруул нь өмөлзөн Ахшокийн хос өндөрлөгийг үе үе ширтэн бодолхийлэв. Гар нь домборын хос чавхдас дээгүүр шалмаг гүйж, хангинам сайхан ая дуурьсгав. Урьд орой нь унтахдаа энэ нэгэн бүдэг аясыг холдон холдсоор мартагдан, унтрахаас нь өмнө тогтоон авах гэж хэчнээн бодож байсан бил ээ! Одоо тэр ая домборт нь ч сэтгэлд нь ч амархан орлоо. Өөрөө домбортойгоо хоршин

	 

	Бурхан тэнгэрээс заяатай

	Буянт хонгор үр минь

	 

	гэсэн хоёр мөрийг өгүүлэхийн цагт Татьянагийн сэтгэл зүрхний үнэний эх нь, хүлэгдэн зогссоноо одоо л суллагдах шиг боллоо. Дахиад... дахиад... заримдаа тохойлдон заримдаа түргэн хөдөлж, бас завилан сууж, нааш цааш болон сэтгэл нь догдолно. Домборын хос утас нэг намуухан, нэг чангарна. Сүүлчийн хоёр мөр их л хэцүү. Гэвч бүтлээ. Татьянагийн захидлын гурван бадгийг торолгүй цээжээр уншив. Одоо нэг намуухан, нэг чанга аялж үзэв. Огт мартмааргүй болгон хоногшууллаа. Тэгсээр хэсэг болсны дараа баясгалантай зөөлөн инээмсэглэн,

	— Ээ, чи юу хийж суугаа юм бэ, юу мэдэв? гэж Баймагамбетээс  асуулаа.

	Баймагамбет Абайн ийнхүү хурдан өөрчлөгдсөнийг нэг хэсэг гайхан, сагалдарга хийсэн зандан ташуураа алга дээрээ хөндлөн барьж

	— Энэ дээ Абай ах гэлээ.

	— Миний юу хийж суугааг таамаглав уу?

	— Таны сэтгэлд нэг орос ая оров уу? гэж саналаа.

	— Аа тийм бол мэдсэн юм байна. Тэгвэл яв. Кишкене Молдаг дуудаад ир гээд бас л нөгөө аяа хөгжимдөж эхэллээ. 

	Баймагамбет гарч хаалга онгойход цаанаас нь ирж яваа Айгерим үзэгдлээ. Түүний араас хэдэн хүний толгой шоволзож харагдав! Тэд нэхий дээл өмсөцгөөж ташуураа барьсан байх бөгөөд нүүр ам нь цантсан харагдана. Эхний хоёр хүн Тобыктийнхоос ондоо гозгор оройтой зургаан талтай Уак малгайтай байв. Абай тэднийг халти харах тэрхэн хооронд Айгерим ч тэдгээр хүмүүс ч ороод ирлээ. Гэвч Абай домборынхоо аялгуунаас анхаарлаа хөндийрүүлсэнгүй.

	— Фуу жавар орчихлоо гэлээ.

	Айгерим хирдхийн цочиж

	— Абай минь, дулаахан байна шүү дээ. Өнөөдөр тос ч царцмааргүй байна гэж гайхав. 

	Абай

	— Аа үнэн, үнэн жавар гэсэн минь та нар байсан юм уу?! гээд хүмүүстэй мэндэллээ. 

	Айгерим, Абайн оньсого мэт олон үгний нэг гэдгийг мэдэнгүүт инээмсэглэн цаад өрөөнд оров. Урд гэрт ном зааж байсан Кишкене Молда гаднаас орж ирлээ. 

	Абай түүнд

	— Татьянагийн захидлыг хуулсан уу? Одоо түүнд ая оруулж дуулдаг болсныг мэдсэн үү? гэлээ.

	— Сайн болж дээ, хуулсан юм сан.

	— Тэгвэл Муха, Магаш хоёрт захидал явуулчих. Хоёуланд нь «Татьяна мэнд хүргэсэн, бидэнтэй танилцана уу» гэсэн гээ! Энэ Мухаметжан хот орж яваа биз, тэр захиаг аваад яваг гэв. 

	Гэр дотор малгай, хувцсаа тайлалгүй суугаа үл таних зочид хэний тухай ярилцаад байгааг ойлгосонгүй, ойлгохыг хүсэж анхааран чих тавьсан ч үгүй. Ганцхан тэдэнтэй хамт орж Абайн хажууд суусан Мухаметжан л анхааралтай сонсов. Мухаметжан үнэндээ хот орж явсан юм санжээ. Тэр өөрийг нь асуулгүй мэдсэн Абайг нэг хэсэг гайхахын зэрэгцээ тэр захидал, нөгөө дуу юуны тухай болохыг мэдэх гэж тэсэж ядан суулаа. Мухаметжан Муха шиг сайн дуучдын нэг ээ. Бас үе үе шүлэг ч зохиочихно. Сүүлийн жилүүдэд Абайн олонд тархсан дуу шүлгийг хуулан, цээжилж энд тэндгүй уншиж дуулдаг болжээ. Абайг тойрон хүрээлсэн олон залуусын нэг нь энэ Мухаметжан юм аа. Тэр гадуур хувцсаа тайлангаа

	— Абай ах аа, энэ ая зохиож байгаа маань хэн сэн бил ээ? гэлээ. 

	Абай домбороо ахин авч «Татьянагийн захидлын» гурван бадгийг дуулж, доомбордож өгөөд, ахин тэр тухай яриа хөөрөө ер дэлгэсэнгүй. Одоо хүртэл дуу шуугүй суусан зочдын хэрэг зоригийг асуулаа.

	Сая ганц удаа дуулахад нь тэр дууг сурч амжаагүй Мухаметжан, ая хийсэн үгний гарлыг сайн мэджээ. Эдүгээ хүртэл Абайн зохиосон дуу, ая бүгдийг мэднэ гэж явсан Мухаметжан энэ дууг урьд огт сонсоогүйдээ гайхав.

	«Намайг цээжилж аваад, тэдэнд хэлж өгөөрэй гэж байгаа юм байна шүү дээ» гэж Мухаметжан бодоод үг, аяыг нь сайн суръя гэж бодов. Мухаметжан бол Абайн садан бөгөөд насаар бага болохоор өөрөө зааж өгөхөөс нааш «дахин дуулж өгөөч» гэж гуйхаас эмээнэ. Юмыг шалгааж, шалахад Абайн үнэнээсээ дургүйг бас мэднэ. Тиймээс «Абай ахынд өдрийн хоол идээд сураад явъя» гэж бодоод урьд тэр лүү явсан Кишкене Молдагийн хойноос очихоор гарав. 

	Абай гийчидтэй яриа хөөрөө дэлгэж эхлэв. Тэднээс «Ямар ажил хэргээр явж байна?» гэж асуунгаа нэгэн зүйлийг маш их гайхлаа. Энэ өвөл өмнө нь суугаа хоёр Уак, нэг Көкше ийм гурван хүн энэ л хувцастайгаа, энэ л дүр байдлаараа Абайнд нэг удаа ирсэн нь санагдав. Тэгэхдээ малын хэргээр заргалдаж ирсэн. Көкшегийн хулгайч Турсын мөн л ингэж гөлийгөөд сууж байсан юм. Үүргэлэх адил толгойгоо гудайлган үг яриа ч үгүй хэл нь татчихсан юм шиг байсан. Бүдүүн биетэй Уакийн Сарсеке мөн л одоогийнх шигээ навсайсан сууж байсан билээ... Сарсеке Турсынаас мал нэхэн заргалдсан юм.

	«Тэгэхдээ тэр удаа малаа авч хэрэг төвөггүй буцсан шүү дээ!» гэж бодов. Үргэлж хувирах амьдралын зураг дүрийн дотор нэг л хэвээрээ барьцалдан хаана боловч нэг хэвдээ явдаг нь эднүүс гэж үү? Эсхүл хоёр газар үзсэн нэг хэргийн нэг нь үнэн нөгөөдөх нь худлаа гэж үү? Яасан ч хувирч өөрчлөгддөггүй зүйл вэ? Эдний урьдын тэр явдлыг одоогийнхтой нь жишиж үзвэл ямар ч цаг хугацаа өнгөрөөгүй, үргэлж хөлдүүгээрээ, хөдөлгөөнгүй байгаатай мөн ч адилхан... Абай Сарсекегийн хэлснийг сонсож суухдаа ийнхүү бодож байлаа. Гэхдээ энэ бодол Сарсеке амсхийх хооронд тайлагдах дөхсөнөө гэнэт тасалдав. Модон уур, нүдүүр шиг тог тогхийсэн дуутай Сарсеке

	— Урьд заргалдаж авсан малыг минь шингээлгэсэнгүй. Абай чиний өмнө дахин бөөлжүүлэв. «Тэгвэл чамайг үзье. Үхээрийн муу Уак чи хэчнээн явдаг юм. Хүчийг чинь үзье» гэж зориуд өшөөрхөж хийсэн хэрэг. Урьд гурван морь одоо нэг хивс, дээлээ гөжирдөн нэмж таван морь болгон авлаа. Хонзон санаж авснаас өөр юу юм Абайжан гэлээ. Абай бүхнийг нь ойлгож царайнаас нь үнэнийг мэдье гэж хулгайчийг харвал тэр улаан сэгсүүргэн малгайныхаа бүчийг хэд ороон зангидсан хэвээрээ газар ширтэж хөдөлгөөнгүй суужээ. Мончгор том хамар армаг тармаг сахлын нь үзүүрээс ондоо зүйл олж харсангүй. Тэр Абайн хөдлөхийг нүднийхээ булангаар сэм ширтэж чулуу шиг хөшилдөн Сарсекегийн үгийг өөрт нь ер падгүй мэт чагнан мэгдэж сандарсан шинжгүй суух ажээ. Абай том ноён гэж ёс горим сахисан болов уу? Нүүрээ өгөхгүй гэж шүд зуун суугаа болов уу? Мэдэхийн аргагүй. Абай түүний царайг үзэхээр ширүүн дуугаар зандарч өөр лүүгээ харуулахыг хичээв.

	— Аа, чи юу гэж бодож байна? гэхэд хулгайчийн улаан сэгсүүргэн малгай аажим хөдөлж баргар царай гарган Абай өөд харав. Пидийсэн лагс биетэй, шар царайтай хулгайчийн жижигхэн нүд Абай тийш харан нэг хоёр гялсхийснээ дахин унтарч газар ширтэн гөлрөв. Зузаан махтай хөмсгөө тас зангидаж, хоёр завж нь унжисхийжээ. Царай гадаад байдал нь огтолсон мод шиг лагс, бөөр шиг бөөрөнхий ажээ. 

	Тэр хэсэг дуугүй сууснаа

	— Аб-бай ах аа, үүнээс урьд... гэж үг бүрээ дэнслэн хэлээ зажилснаа, — Бас энэ Сарсеке өөрийн чинь өмнө барьж авчраад хамаг юмыг чинь авсан шүү дээ. Тэр удаа та төл гэлээ. Би төлөв. Харин одоо. Уакийн мал хулгайд алдагдвал гэрч баримт ч үгүй бүгдийг нь би төлөөд суух уу? гэлээ. 

	Бас л сунжирсан зарга маргаан гарах нь, чухам үнэн нь аль вэ? Худал нь аль вэ? Эдний үнэн мөнийг олох гэсээр байгаад... Саяхан бодож байсан Пушкин аль зүг рүү алга болов? Бас л мартагдлаа. Өмнө минь торгон утас шиг налархай, үе мөчгүй мэт сайхан бүжиглэж байсан Татьянагийн тухай бодол санаа альхан зүг рүү алга болов? Хязгааргүй үнэнч сэтгэл, ариун цус хурсан зүрх гэрэлтэм царайгаараа мишээж байсан Татьяна шүү дээ... Мал, хөрөнгийн заргач, хүний малыг мэдсэн хүйтэн харцтай хулгайч нар дээр доороо орон хутгалдан, ялзарсан амьдралын булай бүхэн намайг зовоож шаналгах нь ээ? гэж Абай сэтгэл тавгүйтэхийн зэрэгцээ домбороо авч түрүүнийхээ аяыг дахин хайж эхэллээ. Хос утастай домбор нь уран хөгтэй, цэцэн мэргэн билээ. Гэтэл одоо тушаатай морь шиг дороо эргэлдэнэ. Сарсекагийн элдвийн юм ярихыг сонсох зуур, эрж хайвч цэцэн цэлмэг санаа орж ирсэнгүй. Сэтгэлд орж ирж байсан юм нь сарнин баригдашгүй болжээ. Тиймд домбороо урамгүйхэн хойш нь тавив. Сарсеке улам давран

	— Малыг минь дахин авлаа. Чамаас гарцаагүй. «Заргалдаж байгаад л авчихдаг хүн шүү дээ» гэж Турсын зориуд хулгайлсан гэлээ.

	— Сохор хүн л нэг тэмтэрснийгээ дахин дахин тэмтрээд байдаг юм. Мал чинь алга болох өдөр байтугай бүтэн сар моринд дөрөөлөөгүй шүү, би! гэлээ. 

	Тэд хэл амаа уралцах шахан улам оволзов. 

	Абай:

	— Сарсеке чамд «Үзсэн хүн үлдээсэн мөр гэх баримт бий юү?» гэж асуусан боловч тийм зүйл Сарсекед байсангүй. Үнэнийг олох нь үнэхээр төвөгтэй. 

	Абай уртаар санаа алдан хөмсөг зангидлаа.

	— Ах дүү нар минь, өөр хүний өмнө очиж шүүлгэвэл яана. Заргад баримт алга, нэг чинь авлаа гэвэл нөгөөдөх чинь үгүй гэнэ. Шалгах, байцаах хэрэгтэй надад тэгж суух зав алга. Акылбайд очиж заалдвал яана. Та нарын хөрш шүү дээ гэсэнд Сарсеке, Турсын хоёр үл зөвшөөрөн «Үнэн ч худлаа ч, хар ч цагаан ч танаар шүүлгэж, таны шийтгэлийг дагая» гэлцэв. 

	Абай хулгайч тийш уурсан ширтэж,

	— Тэгвэл үнэнээ хэл. Газар дор орсон ч хэлүүлнэ. Малыг нь авсан уу? гэж Абай асуув.

	Турсан өчүүхэн ч сандралгүй:

	— Абай ах аа, та үнэмшвэл... би үхвэл үнэнчээр үхнэ гэсэн тангараг минь бий. Бурхны өмнө би үнэнч

	— Ахиад хэл дээ! гэж Абай хэлээд хулгайчийг нүд салгалгүй ширтэн хөдөлгөөн бүрийг нь хянамгай ажиглаж эхлэв.

	— Абай ах аа! Дахиад хулгай хийвэл үхнэ гэж би тангарагласан шүү дээ. Байгаа үнэн минь энэ. Энэ удаа миний үйлс сүү шиг цагаан. Гэм буруугүй гэлээ. 

	Сэгсүүргэн малгайгаа түргэн хөдөлгөж гэдрэг нь болгоод нүүрээ ил гарган Абайг эгцлэн ширтэв. Абай хулгайчийн энэ царайг бас л хөдөлгөөнгүй хэсэг ширтэв. Хулгайч нүд буруулах нь битгий хэл анивчсан ч үгүй.

	«Хэдийгээр хүн маань хулгайч боловч энэ удаад ямар ч гэмгүй юм байна. Энэ бол үнэний царай шүү» гэж бодсон Абай зөөлөрч эхэллээ.

	Турсын хулгаж булталгүй эрс шийдмэг байв. Энэ нь Абайн зөөлрөхөд улам тус дөхөм боллоо.

	— Тийм байх ёстой. Чи хэдий хулгайч боловч хүний нүнжиггүй амьтан биш. Намайг мэхэлбэл мэхэл, Турсын минь гэхдээ уулзах өдөр мундахгүй шүү... Худлаа хэлсэн бол хар толгойдоо... хэлэх минь ч яалаа гэж гомдов оо, мэдэв үү?! Энэ удаа чамайг үнэн хэллээ гэж үзье гээд Сарсекегийн зүг эргэж,

	— Үүнд чиний мал байхгүй, өөр газраас эр гэлээ. 

	Турсын малгайгаа засаж өмсөв. Сарсеке хариугүй улам доошоо шигдэж царайгаа барайлган сууна.

	Абай домбороо авангаа

	— Та нарын хэрэг дууслаа. Одоо цай унд нөгөө гэрт очиж ууцгаа гээд домбороо барьсан хэвээрээ Татьянагийн захиаг үзэж эхлэв. 

	Турсын түрүүн гэрт орохдоо Сарсекег дээд талдаа гаргаж өөрөө хаяанд суусан юм. Гарахдаа мөн л өөр газрын хүн гэж Сарсекег хүндлэн урьдаар гаргаад өөрөө хойноос нь дагав. Хоёр гэрийн хоорондох урт харанхуй хонгилд Турсын дуу гаргалгүй амаа том ангайлган маг маг гэж хуучин дадсанаараа инээд алдлаа.

	Би ч бас яггүй хүн юм аа гэж өөрийгөө дөвийлгөхдөө тэр ингэж инээдэг байжээ. Үнэндээ энэ удаа, алдарт жүжигчний дүр үзүүлж амжив. Намрын жихүүн цаст алс газар тэнүүчлэн хулгай хийхээс хойргошоон хөрш суугаа Хунаанбайнхаас гурван морь хулгайлан алаад байхад нь Сарсеке нар хөөж мөшгөсөөр байгаад барьж Абайн өмнө авчирсан удаатай. Тэгэхэд Абай «Авсан уу? Үнэнээ хэл» гэхэд шуудхан «Авсан, шийтгэлээ хэл, миний буруу» гэсэн байжээ. 

	Тэгэхэд Абай

	— Намайг хулгайчаас нэлээд сайн хахууль авлаа гэж үзэж болно. Энэ бол түүний шударгаар хэргээ хүлээсэн явдал болно гэжээ.

	Турсын энэ удаа, нэгэн зүйлийг бодож ирсэн нь мэдээж. Тэр хэргээс хойш сарын дараа Сарсекегийн таван адууг ганцхан өдөр хөөж аваачаад янзалж орхижээ. Ойр орчимд энэ тухай хэн ч сэжиг мэдсэнгүй. Бас цасан шамаргатай шөнө уул хэргийг үйлдсэн учраас мөр тэмдэг үлдээсэнгүй. Ийнхүү Сарсекегийн зарга мөр ч үгүй, гэрч ч үгүй хоосон үг болон хувирчээ. Үүнийг ухаарсан Турсын Абайн өмнө дахин ирэхдээ «Одоо үхэвч улайхгүй» гэж бэлдэн хатуу шийдсэн байжээ. Турсын тэгж санасандаа хүрсэндээ элгээ хөштөл инээж байгаа нь тэр ээ. 

	Абай ганцаараа үлдээд Татьянагийн дууны аяыг дахин сэргээх гэж оролдов. Дуугаа аялж доомбордож үзвэл бүгд мартагджээ. Тэгтэл урд гэрээс хэсэг хүмүүс орж ирсэн нь Кишкене Молда Мухаметжан нар байлаа. Эдний хамт есөн хорголын7 модыг нэг гартаа, чулуугаа хийсэн арьсан хүүдийг нөгөө гартаа барьсаар Көрпебай орж ирэв. Көрпебай ирсээр гурав дөрөв хоносон боловч Абайд ганц ч удаа хожигдсонгүй. Хэдэн өдөр мөрийцөн заримдаа өглөөнөөс өдрийн цай хүртэл тоглосоор нэг ч хожилцож чадалгүй салцгаадаг байлаа. Өчигдөр өдөржингөө Абай ном уншиж юм бичсэн учир тоглоом нь тасалджээ. Одоо Көрпебай «Есөн хоргол» барьсаар орж ирэхэд нь Абай «Бас л ороод ирлээ, жаахан азная» гэж бодоод Пушкиний ботийг хаан

	— Ай хө, өчигдрийн хариуг өнөөдөр авахгүй бол чи хожилтой яваа бил үү? гэж Көрпебайд хэлэв.

	Ясаар хийсэн гөлгөр бөөрөнхий «хорголууд» үүрнээс үүрэнд, ес есөөрөө яв тав орсоор байна. Абайн үүрнүүдийг Көрпебай дүүргэсээр л... Түүний гар моднуудын дээгүүр хурдан хурдан гялсхийн сурмаг шаламгайгаар хөвж байх шиг харагдана. Үүрнүүдэд тоолж яг онон хийж байгаа гарыг нь тогтоон ажиглах хэцүү. Абай зарим өвөл гэртээ байхдаа зориуд дуудуулан бүтэн сар тоглодог хүмүүсийн нэг нь Макашийн Смагул, эсхүл Маркабай бол нөгөө нэг нь Көрпебай юм. Эд нар бол нутаг усандаа тэргүүн зэрэгт ордог их гарын тоглоомчид билээ. Өөр хоорондоо ач тач үзэлцэвч бусдад ер дийлддэггүй улс байв.

	Абай Көрпебай хоёрын тоглоом шургуу эхлэв. Эхний гурав дөрвөн нүүдлийг дадсанаараа түргэн хийж хүүгээ идэлцсэний дараа одоо үүр булаацалдах үедээ хүрэв. Гэвч хэн нэгэндээ үүр өгсөнгүй. Тоглоомын байдлыг Мухаметжан, Кишкене Молда, Баймагамбет гурав харж суулаа.

	Мухаметжан нөгөө гэрт очмогц Абайн гар бичмэлээс нь Татьянагийн захидлыг хуулж аваад Кишкене молдатай хамтран нийлжээ. Кишкене молда өөрөө мөн хуулж цээжилсэн аж. Татьянагийн үгэнд хамаг санаагаа бэлчээсэн Мухаметжан аяыг нь сонсох сон гэж хүсэж байлаа. Гэвч Абай шуналтай эхэлсэн тоглоомдоо улайран түүнийгээ бодохоос өөр, өөр зүйл бодох сэхээгүй болжээ. Тиймээс Мухаметжан халааснаасаа хуулж авсан цаасаа гаргаж аман дотроо бувтнан дахин дахин уншиж үлдсэн мөрүүдийг нь цээжиллээ. Зовлонгоо тоочин буй Татьяна бүсгүйн үг дуучныг гайхуулав. Урьд Абайн шүлгээс ч ийм зүйлийг олж уншаагүй байлаа. Мухаметжан гар нооргоо амтархан унших зуур

	— Шинэ юм гэдэг энэ аргагүй мөн дөө хэмээн бахархав. 

	Абай ажигласангүй. Татьянаг мартаж Көрпебайг анаж сууна. Мухаметжан эхний хоёр бадгийг цээжлэн авлаа. Одоо тоглоомыг харангаа домборыг авч «Бурхан тэнгэрээс заяатайг» өөрийн мэддэг дуу бүхний аянд оруулах гэж оролдов. «Цагаан хус», «Топай көкийн» аянд оруулах гэж оролдсон боловч ер болсонгүй. Мухаметжан аргаа барахдаа Баймагамбет тийш харав. Түүний юу хүсэж суугааг ойлгосон Баймагамбет Абайн анхаарлыг ягуухан татаж тоглоомоос хөндийрүүлэхийг хичээн,

	— Татьяна «Цагаан хустай» танилцах дургүй байх вэ дээ? гэв.

	— «Цагаан хус ч» биш бүр бидний мэддэг бүх ая хөгтэй танилцах дургүй л байна.

	— Холбоо тамалга мэт богино ая данд таарч магадгүй гээд Баймагамбетийг Абай тийш харахад сая л сэхээ авсан Абай

	— Тануус тэгж бодоцгоов уу? Татьяна бол Татьяна чигээрээ л байна гэж мэдээрэй. Тэр чинь «Акбала»8 биш Цаадах чинь ая дан орж Багдад, Мисир орохгүй ч байх шүү гээд эргэж нэг удаа нүүж эцсийн чулуугаа Көрпебайн дунд үүрэнд тасхийтэл буулгалаа. Тэгснээ махлаг том бие нь чичгэнэн чанга инээлээ. Көрпебай сандран хөмсөг зангидан гөлөлзөж эхлэв.

	Нүүдэл бүрийг харж суусан Кишкене Молда өндөлзөж

	— Ээ харла аа! Үүрийг нь сайхан хашлаа шүү! гэж инээв 

	Олонтоо бодсоны дараа Абай голыг нь олж «Нурууг нь хотолзтол» нүүжээ. 

	Дэргэд нь суугаа залуус юу хүсэж суугааг гэнэт ойлгосон Абай

	— Баймагамбет ээ, Татьяна дуугаа дуулах дургүй байна уу? гэж Мухаметжаны домбор луу сарвайв. Мухаметжан домбороо өгөнгөө өвдөг дээрх цаасаа шагайв. Абайг энэ удаа доомбордоход өглөөний ая тэр хэвээрээ гарын аясаар сааталгүй түргэн орж ирэв.

	— Ер нь дуулах дур хүсэл нь одоо л оволзож эхлэх нь шиг байна гээд баярлан инээж, — Ингэж хэлж шүү дээ гэж домбороо даган өөрийн орчуулсан хоёр бадгийг дуулж эхэллээ. 

	Абайг дуугаа төгсгөх үед мухрын өрөөнөөс Айгерим гарч ирээд Абайн дуулж байгаад гайхасхийн дэргэд нь суулаа. Мухаметжан Абайг даган дуулна. Тэр үед захалж нүүж байсан Көрпебай Абайн хойд талын үүрийг тойрон ирж, моднуудаа хаялсаар яг «боолчлох хүзүүнээ» үүр авч буусныг нь яана... 

	Абай,

	— Юу л болоод байна даа? гэж домбороо Мухаметжанд өгөн дахин тоглоом руугаа харав.

	Мухаметжан Айгерим тийш ойртон шивгэнэсхийж:

	— Энэ муу золигийн ганц хэрчим мод хамаг юм үймүүлчихлээ.

	Айгерим:

	— Юу болов хонгор минь, цаадах чинь юу хийсэн байна вэ? гэсээр тоглоом руу харав.

	Мухаметжан:

	— Абай ахынхаа энэ шинэ дууг сураад явах гэж би зориуд хүлээсэн юм сан! «Боолчлох хүзүүнээс» үүрээ алдсан хүн одоо хэрхэн сэхээ авах юм гэж хэлээд уурсангуй урвайн сууна. Баймагамбет мөн адил Айгерим, Мухаметжан тийш дахин эргэж

	— Тэр ямар дуу юм, дууг чинь сонсоогүй уджээ. Өдрийн цай уугаад мордоно биз! Өөрийнхөө сурсныг дуулж өгөөч гэлээ.

	— Юу? Ганцхан сонсоод тогтоож чадалгүй амаа барьж сууна. Эгч минь гэж домбортоо дууны эхний бадгийг оруулах гэж оролдов. Тэр нь орж өгсөнгүй. Энэ үед өөрийнхөө ээлжит нүүдлээ хийж түр амсхийсэн Абай 

	— Үгүй буруу байна гэж домборыг аваад дуугаа гурав дөрөв дахин доомбордож өгөв. Мухаметжан домборыг нь авангуут торж тогтолгүй, бас алдалгүй дарж эхлэв. Чихнээ чимэгтэй тэрхүү аялгуунд догдлон байгаа сэтгэлээ эс нуун, цээжлэн авсан эхний хоёр бадгийг аяндаа тохируулж аваад Абай цээл сайхан хоолойгоор дагаж дуулав.

	— Цааш нь дуул гэлээ.

	Урам орсон Мухаметжаны нарийнхан цээл хоолой хангинан цуурайтна. Өвдгөндөө тавьсан хуулбар бичгээ нүднийхээ булангаар харсхийн Татьянагийн захидлыг зогсолтгүй дуулсаар л байна. Тоглоом хэдийнээ зогссон бөгөөд Абай нүд цавчилгүй, чагнасаар л байв. Тэр одоо Ахшокийн өндөрлөгүүдийг харж, Татьяна бүсгүйн сэтгэлийн дуулалд уяран царай нь хувирчээ. Өөрийн нь хэл оруулж өгсөн найраг шүлэг нь нутаг усандаа дууч алдартай идэр залуу эрийн уянгат хоолойгоор хамгийн түрүүнд зүг бүр тийш цацран цуурайтахад Абайн сэтгэл хязгааргүй доргин догдолсныг өгүүлэх юун. Бас Татьянагийн гунигт дууллыг орчуулсан сүүлийн хэдэн өдөр сэтгэлийн нь гүнд шингэсэн Тогжан, Салтанатын гунигт хувь заяа дахин амилав. Айгерим мөн л сэтгэлийн гүнээ тодрох ажээ. Тэр нэгэн үеийн их шүлэгчийн дуулал дотор, хорвоо дахь хамгийн дотно хүмүүс хэл яриагаа олцгоожээ. Абай, орчуулсан уран яруу шүлгийнхээ бодит үнэнийг, одоо сонсож суухдаа, гайхан бишрэв. «Оросын гунигт бүсгүй Татьяна хасаг бүсгүйчүүдтэй ижил хувь тавилантай ажээ. Хэл нь, хүмүүжил нь, түүх нь ондоо боловч, бодол санаа хувь тавилан, ахуй амьдрал сэтгэлээрээ ижил байх юм. Энэ дууч, шүлэгч хасаг эр өдий залуугаасаа чин үнэнийг ухааран түүнийгээ насан турш дагуулан явах нь ээ!» гэдэг бодол Абайг баярлуулан сэтгэлийн гүнд горьдлого төрүүлэв. Тэр яруу дууг сонсож, эргэн тойрон суугаа хүмүүсийг ч мартаж, бодол санаандаа тэр чигээрээ эзэмдүүлсэн байлаа. Гэр доторх хүмүүс Абайг харж нам жим болцгоолоо. Хасаг дуу биш, гэхдээ төдий чинээ гуниг илтгэснээрээ ойлгомжтой, зүрх сэтгэлийг хөндсөн намуун дөлгөөн ая долгилно. Мухаметжан «Мартчихгүй сайн тогтоож авъя» гэсэн шиг дуулсаар л... Түүний зүс царай, сэтгэл нь тэр дуунаа хайлан уярч дурлан байгаагаа илтгэх ажээ. Татьяна шиг идэрхэн бүсгүйг нүдээр үзэх мэт болж дууныхаа учир утгыг гүн ойлгож, мэдсэн бололтой.

	Тэр дуулж дуусангуут:

	— Уран цогцсыг чинь уяраан хайлуулам гунигтай амьтан юм даа. Хэний хэн гэгч үр түүнд ийм үг хэл заяасан юм бол доо, Абай ах аа? гэв. 

	Бусад сонсогчид түүний энэ асуултыг ихэд таалсан бололтой. Бүгд хариу сонсох гэж дотроо тэсэж ядацгаана. 

	Юм болгонд түрүүлж хошуу цорвойж байдаг Кишкене молда

	— Энэ охинд өнөө Фошкин гэдэг хүн бичсэн биз гэлээ.

	Мухаметжан хөндлөнгөөс оролцсонд нь дургүйцэж

	— Үгүй байх. Абай ах Пушкин гэдэг байсан юм гэхэд Абай Пушкиний амьдрал ба гунигт үхлийг нь товч ярьж өглөө. Дараа нь Мухаметжаны хуулсан «Татьянагийн захидлыг» хянаж, хэдэнтээ бодолхийлэн сууж зарим газарт нь засвар хийлээ.

	— Ёстой зүрх сэтгэлийн үг ээ дээ! Үнэнийг хэлэхэд Пушкин шиг их яруу найрагчийг хасгийн хүү чи ч, бүр хасгийн эрдэм номтой хэн маань ч одоо хэр нь үзээгүй л байна... Юу гэж санана, дураараа бол гэж бодон бодон ярина.

	— Тийм ээ, юу ч гэсэн хөөрхий охины гаслан зовлонг үнэнээр нь хэлж. Өрөвдмөөр хэлж чадсан юм даг! гэж Баймагамбет дэмжив. Көрпебайг энэ үед тоглоомынхоо мод тийш хялалзахад нь Мухаметжан анзаараагүй дүр үзүүлж өвдгөөрөө хажуу тийш нь хаман нийлүүлээд,

	— Абай ах аа! Татьянагийн ийм үг хариугүй хоцрох нь шударга хэрэг мөн гэж үү? Залуу нь хариу хэлбэл зөв өө дөө! Амь голтой юм бол сэтгэл шимшрэх байх аргагүй сэн гэлээ.

	— Мухаметжан зөв хэлэв, аргагүй үнэн үг шар тос гэж Кишкене молда хүртэл Абайгаас хариу горилох адил өгүүлэв.

	Абай бодолхийлэн

	— Тэр ч зөв, Онегиныг яриулах хэрэгтэй болох нь ээ! гэснээ, — Ай тэр гутамшигтай ёс төргүй амьтан даа гэж дуугүй боллоо.

	Абай Пушкинийг дахин уншиж эхэллээ. 

	Тэр өдөртөө үдийн алдад Мухаметжан Семей хотыг зорин морджээ.

	Энэ өдөр Абай ном уншиж суухдаа Пушкинд, энгийн уншигч биш, шүлэгч шиг ойртов. Садан төрлөө олсон лугаа адил дуугаа нийлүүлэн, сэтгэлийн их давалгаанд шумбажээ. Оройн хоолны өмнө Абай Пушкиний ботийг хаагаад,

	— Михайлов! Миний хорвоог таних нүдийг минь нээлээ. Та намайг хөтлөн хэчнээн их эрдэнэст аваачив аа! Одоо би хуучин байрнаасаа нүүж дорнод маань өрнөд болж, өрнөд маань дорнод болж байх шиг байна!! Болбол ч болог гэлээ.

	Оройн хоолны дараа дадаж сурснаараа «Абай яриа эхлэх болов уу» гэж хүмүүс удаан хүлээв. Гэрэл асааснаас хоол болох хүртэл ном уншсан Абай, гэрт цугларагсдын сэтгэлийг бодож, түүний дотроос нүд цавчилгүй хүлээж суудаг Баймагамбетийг бодолцон бас Айгеримийн үргэлж хүндлэн, сэтгэлээрээ дэмжин тэтгэж байдгийг нь санаад, нэгэн шинэ ном ярьж өгөхөөр шийдэв. Тэгж шөнө дүл болтол, сонсож суугаа олон хүнд, францын зохиолч Александр Дюмагийн нэрт романы нэг «Шадар гурван цэрэг»-ийг ярьсаар л байлаа.

	 

	 

	— 2 —

	Семей хотын урд талын дүүрэг дэх Танжарык гэдэг жижиг худалдаачны гэрт нэлээд хэдэн залуус цугларчээ. Тэднийд Абайн садан болох Кыстай нэг өрөө хөлслөн суужээ. Кыстай хотод ирсэн хойноо хөдөө байхдаа дадсанаараа, үдэш оройг наргиантай өнгөрүүлдэг байлаа. Өөрөө үг дуу цөөнтэй ичимтгий хүн боловч дэргэдээ олон хүн цуглуулж баяр баясгалантай байх их дуртай. Түүний өнөөдрийн зочид нь Абайн төрөл саднаас гадна шүлэгч, дууч залуучууд байлаа. Тэдний нэг нь өтгөн хар сахалтай Шубар билээ. Хасаг бичигт сайн боловч орос хэл сурахаар оролдож энд суугаа Көкбай, Абай шиг орос ном мэрийн уншдаг байлаа. Көкбай, Шубар хоёрын аль аль нь Абайгаас нас бага учир ёсыг бодон дэргэд нь хамаа бус ярьдаггүй байв. Гэхдээ байхгүй үед нь өөр хоорондоо «Бид эрдэм номтой хэлтэй амтай бусад хасгаас ер дутахгүй» гэж ярьцгаадаг ажээ. Шубар хувцсаа нямбай өмсөхийн дээр гоёж гоодон ихэд хээнцэрлэх бөгөөд худалдан авсан алтан цагны, алт шиг шар оосрыг хантаазныхаа энгэрээс гялалзуулан цухуйлган унжуулжээ. Тэр үргэлж даруу ярих боловч нэг ярьж эхэлбэл болихоо мэддэггүй хүн билээ. Өөр нэг зочид нь Абайн хамгийн хайртай хүү Магаш юм. Тэр туранхай, цав цагаан царайтай, эелдэг ааштай залуу болой. Өндөр уужим магнай, хянгадуу хамартай тэр хүү бол олноос онцгой эрдэм номд сэнхэрч гүйцсэн хүнтэй адил харагдана. Магаш ингэж олноороо цугларсан үед ямар ч ярианд, зоригтой оролцож тэгш эрхтэй суудаг юм. Эднээс ондоо зургаа долоон хүн байгаа бөгөөд түүний дотор нэрт дууч Муха бий. Тэрээр цээл хоолойтой, өндөр нуруутай, цайвардуу царайтай гоолиг эр билээ. Дууч, доомборчин, хийлч түүнийг хоёр жилийн өмнө Уакийн дотроос Абай нүүлгэн авч Магаштай анд нөхөр болгосон билээ. Түүнтэй зэрэгцээ суугаа хүн Ирсайн Исхах юм. Тэр хүртэл өөрийн гэх авьяастай ажээ. Көкбай, Муха нар хасгийн үлгэр туульсыг гаргуун мэддэг бол Исхах нэгэнтээгүүр Абайн ачаар нөгөөтээгүүр өөрөө оролдсоны ачаар Араб, Персийн «Жамший», «Баатар Хатран», «Рустам», «Бахтажар», «Мянга нэгэн шөнийн үлгэр» мэт үлгэр туульсыг «биедээ хураасан» түүнийгээ гайхам сайхан ярьдаг хүн билээ. Залуус дэлбэгч нарыгаа гэр гэрт нь буцаагаад дөнгөж уран хошин ярианд ортол үүдний өрөөний хаалга нээгдэн Танжарыкийн гэргий том халуун тогооноос уур савсуулсаар, хоймрын өрөөнд орж яваа нь харагдав. Гонзгойвтор уужим тасалгаанд үүднээс хоймор хүртэл дэвссэн зөөлөн хөнжил, олон дэр үзэгдэнэ. Тэднийг тохойлдон суусан хүмүүс сая л өндийцгөөж, завилан, дугуй ширээ, халуун тогоо тавих зай гаргалаа. Кыстай шүүгээгээ онгойлгож коньяк, зубровка* хэмээх архи нэжгээд шилийг авчирч тавилаа. Хөдөөгөөс өвлийн идэш оруулж ирээд хоёр сар орчим хотод байгаад буцдаг эдгээр залуус зарим үдшийг дуу дуулж, архи ууж, наргиж цэнгэж өнгөрүүлдэг байлаа. Тансаг амттанаас гадна хавиргатай хятай, адууны хэрчим мах ширээн дээр өрөөстэй харагдана. 

	Исхах сэтгэл сэргэн

	— Аа тийм байх Кыстай, энэ чинь зөв дөө гэвэл бусад нь хөхин инээлдэв. 

	Шубар

	— Энэ ер нь «Жамиш» шиг амттай болоод байна уу даа, Исхах аа? гэлээ. 

	Исхахийн ярьдаг туульсын дотор энд суугаа бүхний чихнээ хоногшсон нэрийг Шубар хэлсэн юм! Том ширээг тойрон суусан зочид ууж идэх завсар сэтгэлд таатай яриа үүсгэж нэг нэгээ шоглон үг бүрд өлгөн явуулж нир нирхийтэл хөгжилдөн инээлдэнэ. Исхах, Абайн ийм орой үдшийн наргианд дуртай байдгийг нь өгүүлж,

	— Абай ах хот орж ирэхгүй яагаа бол доо гэхэд Кыстай:

	— Үгүй гэртээ сууж л байг. Энэ жил ном уншиж, шүлэг бичихэд нь тун ч өлзийтэй жил болжээ гэв.

	Шубар Магаш тийш эргэж

	— Аа мэдэхгүй, тэр ноёнтон даамжраад байвал бид нөмөрт нь хоргодоод шүлэг бичиж зүрхлэхгүй болох юм биш биз! гэсэн билээ. Тэр нь нэлээд залуус, бичсэн шүлгээ Абайд үзүүлэхээс зовж эмээж явдгийг илчилнэ. Түүний цаана, Шубарын сэтгэлд бугшсан атаархал нуугдан байлаа. Шубар сүүлийн сонгуулиар хошуу захирагчаас буужээ. Дотроо эрх тушаал эрхэмлэн хүсдэг хувиа бодож, довоо шарлуулсан энэ залуу Абайн өдөр ирэх тутам нэр хүнд олж байгаа шүлэгч нэрд нь атаархдаг байв.

	Энэ үед Шубар үеийн нөхдийнхөө дунд орж шүлэгч, дууч нэр олох гэж байдгаараа улайрч яваа аж. Магаш түүний хэлсэн үгийг сонсоод инээснээ,

	— Тэгвэл сайн шүлэг бичтэлээ хүлээзнэнэ биз дээ гэлээ. 

	Шубар зовсон тоочсон царайгаар:

	— Муу сайныг нь хэн мэдэх вэ дээ, юу ч болсон энэ жил шинэ хэмжээ, шинэ хэлбэр эрж нэг шүлэг бичиж үзүүлсэн чинь «Ингэж бичихгүй! Энэ хэлбэрээр би бичье» гэж тэр шинэчлэлийг өөрөө авчихсан гээд худал инээв.

	Хэсэг болсны дараа үүдний өрөөний хаалга нээгдэж нүүр аманд нь цан хяруу тогтож хөлд нь цас наалдаж шахир, чихэр гэсэн нэгэн гийчин ташуураа барьсаар орж ирэнгүүт

	— Амар сайн байцгаана уу? гэж бүгдтэй нь мэндлэв. 

	Хүмүүс түүний мэндийг дурамжхан хүлээн авч «Хэн бэ?» гэлцэн өлийн ширтэхэд Исхах түрүүлж таниад инээд алдан «Ээ Мухаметжан уу?» гэхэд нь хүмүүсийн царай агшнаа хувиран баясав.

	Абайнхаас гарснаас хойш мориныхоо амыг сая л эдний гадна ирээд татжээ. Тэр нутаг усныхан мэнд амрыг дамжуулан ташуураа хаяа руу шидээд хувцсаа тайлан, армаг тармаг сахлынхаа мөсийг арилгаж хэсэг зогслоо. Хоймор суугчид түүнийг «дээшээ дээшээ» хэмээн урив. 

	Мухаметжан нүүр амаа аажуу тайван арчиж тохитой болж аваад орчныг ажиглан хэсэг зогссоноо

	— Олон түмэн минь, яг Муха, Көкбай хоёрын хооронд суухыг зөвшөөрнө үү? гэлээ.

	Мугаеш доош болон найр тавилаа. Мухаметжан тэдний хоорондуур суухад Көкбайд нэгэн бодол харван оров. Энэ нь: Дуу дуулдгаараа ч, шүлэглэдгээрээ ч энд суугаа залуучуудыг дагуулахгүй гэдэг бодол Мухаметжанд байгаа нь огт худал биш, өнөөдөр, үнэндээ гэхэд нэг юмтай иржээ гэж санав. Иймд Мухаметжаныг төвхнөж дуусаагүй байтал үг өдөж

	— Сахал аманд нь мөс хөлдөж, шир шир гишгэсэн хэн бэ? гэсэн чинь айл буух шив дээ! гэлээ.

	— Айл муу бол сургуулиа орхиж, бурхны номоос зугтан юунд айл гэртээ очсон юм гэж урьд Көкбай лам болох гэж сургуульд сууж байсныг нь дурсаж хүмүүсийг инээлгэснээ, — Бүү дуугар сайн сайхан бүхэн тэр хөдөөгийн айлуудад байна гэв.

	— Ямар сайн сайхан байна? гэж асуусан Көкбайд

	— Юу байгааг үзүүлж болно. Урьдаар аяга цайг минь уулгаач гээд ихэмсэг ширтэв. 

	Тэгээд Мухаметжан ер дуугаралгүй цай оочиж эхэллээ. Бусад нь хойшоогоо болж далан хэлээ дэлгэцгээв. Шубарын хүссэнээр хүмүүс ая өргөж дуулав. Энэ үед Мухаметжан өлсөж даарч ирсэн учир мах идэж, ханатлаа цайлсаар байлаа. Олон хүний дуулсан дууг нь сонсож хайхарсан шинж алга. «Хоолойгоо халааж авъя» гэж Кыстайн өгсөн коньякаас нэг хоёр хундага хүртэж орхилоо.

	Байж, байж Исхахийг «Абайнхнаар дайрав уу, амар сайн уу?» гэж асуухад

	— Дайрсан, та бүхэнд мэнд хүргэсэн гэв. 

	Тэгээд цай хоолондоо цадаж хойшоогоо болов. Энэ үед дууч Муха «Топай көк»-ийг цангинасан цээл хоолойгоор аялан дууллаа. Хүмүүсийн хүссэнээр өөр хоёр гурван дуу дуулсны нэг нь ардын гайхамшигт сайхан дуу «Көк кауланыг чиглэн айлууд нүүлээ» гэдэг үгтэй дуу билээ. Дуулж дуусангуут нь Мухаметжан хүмүүсийн хүсэхийг хүлээлгүй хоолойгоо засаж Мухагийн домбор луу сарвайв. Мухаметжан домборын чихийг мушгиж хөглөн суухдаа

	— Өдий төдий шүлэгчид цугларчхаад олон саая гэх нь ээ нь «даага тарган унага туранхай» гэсээр л байцгаана уу? Сонсвол ийм дуу сонсоцгоо. Үг гэдэг чинь тийм биш, ийм байх ёстой! гээд шууд залгуулан Татьянагийн шүлгийг Абай зохиосон аяар дуулав.

	Хүмүүс амьсгал даран чагнана. Мухаметжаны дууны нэг онцлог нь түүний ганц ч үг бүрхэг бус, тодын тод сонсогдсон нь билээ. Тэд анхны бадгийг сонсохдоо «Холбоо юм уу, орос дуу юм уу?» гэж бодовч ялгаж чадсангүй. Удалгүй тэр дуу онцгой нэгэн хүнгэнэм гунигтай, цөхөрсөн зовлонтой, гүн утгатай дуу болох нь мэдэгдэж ирлээ. Ингэхийн хамт түүний үг аяны сайхан нь хүмүүсийн сэтгэлийг уяруулсан билээ.

	Бүх залуу шүлэгчид, гунигт дурлалын шимийг амсах шиг боллоо. Гэхдээ «Ийм байх ёстой» гэхийн хамт өөрсдөө сонсож үзээгүй явдал үйлс тул анхааралтай сонсов. Бүх хүмүүс Мухаметжаны амыг ширтэнэ. Ер бишийн сонирхол төрүүлсэн гайхамшигт дуулал юм. Бас төдий чинээ уяхан, сүү шиг цагаан сэтгэлээр бүр үнэн зүрхнээсээ дуулах дуулал ажээ. Нулимс унагаан байж хэлсэн, харсаар байтал чичрэн, амьсгаа авсан үнэнч сэтгэл... 

	Мухаметжаны урамшин мишээсэн царайг үзэж уяхан дунд нь сэтгэл хөөрсөн Исхах тэвчилгүйгээр

	— Ээш хүнгэнэн гарсан хоолойг чинь! гэлээ. Энгийн цагт инээмээр үг. Гэвч хэн ч инээсэнгүй.

	Дуу ч «Татьянагийн захидлыг» дуустал дуулаад санаа алдан хөлсөө арчив. Көкбай Шубар ч дуугарсангүй. Тэд царайгаа барайлган Мухаметжаныг ширтэхээс зовжээ. Көкбай, Мухаметжан анх түрүүнээ ирэхэд ийм нэгэн зүйл гаргахыг нь таамаглаж «хөгжүүн ирлээ, лав хоосон биш» гэж бодсон юм. Тэгээд дууны учир утгыг асуух гэвч зүрхэлсэнгүй. Бусад нь түүнийг дагаж аялдана. Энэ чимээгүй орчныг Магаш эвдэн

	— За Мухаметжан минь энэ дууны учир байдлыг ярихгүй юу гэлээ.

	— Шубар Көкбай хоёр Мухаметжаныг ихэд сэжиглэн суугаа мэт холоос хяламхийн ширтэв. Тэр хүлээсэнгүй Кишкене молдагийн захидлыг Көкбайд өгч

	— Залуус аа, энэ Пушкиний үг байхгүй юу? Түүнийг хасгаар орчуулж, ая зохиосон нь Абай ах, та бүхэнд хүргэсэн мэнд энэ гэлээ. 

	Шубар сая сэхээ авч ихэд баярлав.

	— Пөөх! Амьсгал хураачих дөхлөө. Сая л ухаан орж байна. Мухаметжан «Өөрөө зохиолоо» гэж хэлэх болов уу гэж үхтлээ айлаа гэв.

	Көкбай бас инээн,

	— Тийм байх аа! Мухаметжан ийм дуу зохиосон байвал дахин түүнтэй юун үг сольж зүрхлэх бил ээ! Бид больё, чи ганцаараа дуул гэж зам тавьж өгөхөөс өөр яах бил ээ! Аз жаргалыг маань аваачих гэж байгаа мэт ихэмсэг загнасныг яана! Баярлалаа чамд Мухаметжан! Чамд үнэнээсээ баярлалаа гэв. Энэ үед Мухаметжан морио гэнэт санан гадагшаа гарлаа. Өдөржин хөлс асгаж ирсэн морь нь хүйтэн жаварт бөмбөлзтөл чичирч байгааг харангуут дулаан хашаанд оруулж, өвс тавьж өгөөд эргэж ороход нь гэр доторх байдал гэнэт инээдтэй өөрчлөгдсөн байлаа. Том ширээний тэг дунд зуухан дээр байсан дэнг авчирч тавиад Исхах түрүүтэй тав зургаан хүн цаас харандаа барьж ширээ түшин сууцгаажээ. Энэ нь Кишкене молдагийн явуулсан «Татьянагийн захидлыг» хуулж байгаа нь тэр ажээ. Мухаметжан чимээгүй ороод хаалган дээр хэсэг зогссоноо тэсэлгүй инээд алдав.

	— Ээ та нар ч миний зарлигийг хуулж байгаа бичээч болж хувирав шив дээ! Пушкин минь, сүнс чинь жаргалтай байх болтугай гэлээ. Нөгөө шүлэгчид маань зүгээр л инээхээс өөр хариу хэлэх завгүй байв.

	Дууг хуулж авсны дараа тэр оройжингоо «Татьянагийн захиаг» зарим нь доомбордож, зарим нь дуулав. Сураагүй үлдсэн нь Мухаметжанаар эхлүүлж, хоёр гурваараа нийлэн дагалдав. Тэгж шөнө дунд хүртэл Мухаметжан авчирсан бэлгээ эздэд нь биечлэн хүргэв. Үүнээс хойш хоёр хоноод Семей хот дахь Уакийн хадамд гарах охины найрт Мухам уригджээ. Тэгэхдээ дуучин Муха, цугларсан залуу охид хүүхнүүд, хүргэн хүү, түүнтэй хамт ирсэн худ, хадмынхан, залуу, хөгшингүй цөмд нь Пушкиний их суу билиг «Татьянагийн захиаг» анх удаа сонсгон цуурайтуулав. Энэ нь ард олны дунд анх удаа дэлгэрсэн нь бил ээ! Оросын их шүлэгчийн дуу хоолойг хасгийн нэрт дуучин түрж энд цугларсан хүмүүсийг үнэнийг өгүүлсэн жинхэнэ уянгаараа хайлуулан уяруулав. Муха эцсийн бадгийг дуулаад дуустал эхнээс нь анхааралтай сонсож суусан нэгэн настай өвгөн

	— Хүү минь урт наслаарай. Сэтгэл уяраах авьяас үзүүлэв. За! ингэхэд энийг зохиосон хүн хэн гэгч вэ дээ? гэхэд дуучин залуу,

	— Пушкин гэдэг юм. Дээр үед байсан, Оросын нэгэн их шүлэгч хүн. Түүний бичсэн үг дэг. Хасгаар орчуулсан нь Абай гэлээ. 

	Хотод явсан газар болгоноороо Исхах, Мухаметжан нар «Татьянагийн дууг» дуулдаг байв.

	Хотоос буцахын өмнөхөн Магаш Михайловынд орж Абайд бичсэн захиаг нь аваад эндэхийн залуусын сонирхлыг ихэд татаж буй шинэ дууны тухай ярьж өглөө. Абай төрөлх хэлээрээ Пушкин, ялангуяа Татьянагийн үгийг буулгасныг Михайлов сонсоод Магашийн бүр дэргэд нь ойртон ихэд сонирхон чагналаа.

	— Ибрагим Хунаанбаевич «Татьянаг» хасгаар яриулсан хэрэг үү? Надад хасгаар боловч хэлж өгөөд яваач, бүү яар! Ямар болж вэ, тэгээд? гэлээ. 

	Явахаар завдан барьж суусан малгай ташуурыг нь Михайлов аваад ширээн дээр тавилаа.

	— Алив Магаш, надад хэлээд аль! Би Абайн хэрхэн орчуулсныг сонирхож байна гэлээ. 

	Магаш бас нэг сонин болгож

	— Ганц үг нь биш, ая нь бас бий. Бид «Татьянагийн дуу» гэж Семей хот даяар өдөр бүр дуулж, дэлгэрүүлж явна.

	— Ая гэж хөгжим нь үү? Түүнийг хэн зохиосон бэ?

	— Бас аав зохиосон

	— Тэгвэл аятай нь дуул

	Магаш хэсэг суусны эцэст «Татьянагийн захиаг» Михайловт эхнээс нь дуулж өгөв. Михайлов хасаг хэлийг яггүй сурсан байлаа. Өөрөө дуу хөгжимд хэмжээлшгүй дуртай, хүүхэд ахуй үедээ хөгжмийн онол нэг хоёр жил заалгаж байсан ч удаа бий. Тэр Магаштай хамт даган дуулж Абайн зохиосон аяыг тогтоож авлаа. Дуулахын зэрэгцээ аяын цохилт мөрний хэмжээг тоолж дуусангуут түргэн босож Магашийн мөрөн дээр хоёр гараа тавиад «Баярлалаа, их баярлалаа» гэснээ, — Ибрагим Хунаанбаевд мэнд хүргээрэй, би түүнд баяр хүргэж байна. Пушкинийг ард түмэн нь мэдэх хэрэгтэй. Мэдэхээр зогсохгүй дурлах хэрэгтэй гэж түргэн түргэн ярив.

	— Гэхдээ миний бодсоноор Пушкиний зарим газрыг онож орчуулаагүй бололтой. Бүх мөрүүдийн хэмжээ Пушкиний адил болж чадаагүй байна. Таны дуулж байгаагаар би тэгж ажиглав. Гэхдээ дутагдал гэхгүй. Би хасгаар нь дуу дулимаг ойлголоо. Тиймээс дууны сор шимийг нь амтлаагүй байгааг хэлж шүүмжлэх минь шударга ёс байж таарахгүй биз дээ. Өөрийн чинь бодсоноор ямар байна. Пушкиний «Татьянагийн захиаг» үзэхэд тэр авьяаслаг шүлэгч гэж санагдав уу? гэж асуув. 

	«Татьянагийн захидлыг» хасгаараа уншсанаас хойш Пушкиний тухай Магашийн бодол бүр өөр асар их хүндэтгэсэн бодлоор солигдож билээ.

	— Евгений Петрович, Пушкиний шүлэг бүр нь «Татьянагийн захидал» шиг бол хасгийн үрс тийм агуу гайхамшгийг үзээгүй гэж болно. «Татьянагийн захидал»-ыг бидэнд аав орчуулж өгснөөрөө Пушкинийг төдий чинээ хүндлэх халуун хайрыг бидэнд төрүүлэв гэлээ.

	Михайлов энэ үгнээс орчуулга нь ёстой зохиолчийн орчуулга болохыг нь ажиж, Абайд талархан баярласнаа дахин дахин дэвшүүлсээр байлаа.

	 

	 

	— 3 —

	Ахшоки дахь өвөлжөөнд олон хүмүүс цугларав. Оройн хоолны дараа Абайн сууж байсан том тасалгаанд зочдоос гадна айл саахалтын хүмүүс уван цуван орж ирсээр пиг дүүрэв. Абайн ач Какитай, Айгерим, Ербол, Баймагамбет нар зочдыг найрсгаар хүлээн авч өрөө өрөөнд хуваарилан суулгалаа. Үүдний өрөөнд төлөв залуучууд суужээ. Абайн найртай сайн хөршүүд болох Байторы, Бүркитбай, Байкадам нар авгай хүүхдээ дагуулан ирж, Абайн хажууд суув. Нарийхан жингэнэсэн чанга дуутай Какитай Айгеримд тусалж 3 тасалгаанд багтааж ядсан хүмүүст цай цуу өгч явлаа. Тэр аль тасалгаанд оровч эелдэг хичээнгүйгээр томчуулын өмнө төлөв даруу ёс сахина. Харин эгч үеийнхэндээ цагаан сэтгэл, шогч төрхөөр үг хаялан Абай ахынхаа бүх зочдод улам хичээнгүй үйлчлэх гэж зүтгэнэ. Какитай Абайн Исхах гэдэг дүүгийн хүүхэд билээ. Насаар Магаштай чацуу. Тэр хоёр тоолбоос нас чацуу, төөлбөл нуруу ижил тул төрөлсөхийн зэрэгцээ анд найзууд болжээ. Какитай, Магашаас хэдийд ч үл салах бөгөөд сүүлийн хоёр жилийн турш Абайн гэрт хүмүүжиж байгаа аж. Гонзгойвтор нүүртэй, гялалзсан хурц нүдтэй шантгар хамартай боловч нүүрэнд нь зөөлөн булбарай хүүхдийн төрх байдал илэрнэ.

	Нимгэхэн ув улаан уруул нь төрөхөөсөө ариун сайхан сэтгэлтэйг нь илчилнэ. Ямар ч гоо бүсгүй атаархмаар сайхан хүү ажээ. Ямар ч нуух хаах юмгүй, алив зүйлийг чин үнэнээр нь гэнэхэн цайлган сэтгэлээр ярьдагт нь Абай үнэхээр өхөөрдөн энхрийлдэг юм. Өөрийн хүүхдүүдээс зөвхөн Абиш, Магаш гэхийн дээр Какитайг илүү хайрладаг билээ. Тиймээс эцэг эхэд нь ч явуулдаггүй байв.

	— Исхах, Такежан, Манике гурваас ямар хүмүүжил олно гэж бодох вэ?! Би эцгийн чинь оронд эцэг болно, миний дэргэд бай гэдэг юм. 

	Какитайг ингэж үлэмжийн энхрийллээр өөртөө татаж баясуулан байв. Хот орж суралцаж чадаагүй боловч сүүлийн хоёр жилийн дотор Абайн дэргэд сууж, орос хэл сурч, хөнгөн хялбар ном уншихын тулд хичээнгүй оролддог болжээ.

	Зун эргэж ирсэн Абишаа ном заалгаж бас хотын дунд сургуульд байсан Магаш нар түүнд их нөлөөлжээ. Өөрөө Абайн дэргэдээс төө хэртэй ч холдохгүй. Гэрээс мордоход нь ч, энгийн яриа хөөрөөнд ч, хооллох үед ч, өчүүхэн зав гарвал Абайгаас орос хэлний номын нь тухай үргэлж асуун юм сурах гэж хичээн эрэлхийлнэ.

	Тэр Какитай өнөөдөр Абайн энэ их зочдод хөл хөгжөөн, баясал авчирсан мэт ажээ. Цугларсан залуучууд Абайгаас дүү болох учир түүний дэргэд Какитайн дураараа эрх, эзэн шинжтэй байгааг мэдрэн суухдаа өөрсдөө ч Абайтай нэг гэрийн улс мэт сэтгэнэ. Эдгээр хүмүүс нь үл таних хүмүүс биш, Абайн дүү, үел нөхөд нь, шүлэгч, дууч, акын, залуус залгамжлагчид нь билээ. Тэд бөөнөөрөө Семей хотноо явж хэдэн сар болоод эргэж ирсээр удаагүй байгаа аж. Өнөөдөр нар жаргахын түрүүхэнд чаргатай, морьтой яаран тэмүүлж ирсэн Магаш, Муха, Ирсай, Кыстай, Мухаметжан нар байлаа.

	Залуус ирмэгц цай уухаасаа ч өмнө Абай, Айгерим, Ербол нараас энэ оройг тоглоом наргиантай найрлаж цэнгэж өнгөрүүлэхийг гуйсан юм. 

	Исхах

	— Абай ах аа, бидний энэ хэсэг Семей хотод өвөлжингөө захаасаа аваад шүлэгч, дууч, акын гэдэг алдар хүртэж буцацгаав биш үү! Нэрт дуучин Мухаг нэрлэхээ байя. Тэгтэл хотын дотор бэр буулгаж баяр найр болбол бидний аль нэгийг атгадаа оруулж найр цэнгэлээ эхлүүлэх гэж урьдаг болов. Хотынхны алган дээр бөмбөрч байлаа гэсэн ч болох байна.

	Тэгэхэд маань тусын тус болсон нь таны дуунууд юм. Мухаметжаны аваачсан «Татьянагийн дуу»-д уярч шимшрээгүй хүмүүс байхгүй. Тэгж таныд ирсэн дүү нар чинь, авьяас билигтэй цуутан болж, сайхан эрдэм сурч буцав. Өнөөдөр бид цөмөөрөө таны өмнө шалгуулъя. Бидний цэнгэлийн манлайг та үзэгтүн гэсэн юм. 

	Абай Исхахийн яриаг сонсоод дуртайяа зөвшөөрөн:

	— Нэг чинь нэг найрыг хөгжөөдөг бол нийлээд бүгдээрээ ирэхдээ найр наадмын их нүргээн чимээг Ахшокид нүүлгэж авчирлаа гэсэн үг шиг вэ дээ? Дуулцгаа, хөгжимдөцгөө, дүү нар минь! гэснээ, — Айгерим, Какита, Ербол, Баймагамбет та нар хөрш малчдаараа явж өвгөд, эмгэд, хүүхэд шуухдыг хүртэл цуглуул, эдний дуу шуугианыг хамт сонсож сэтгэлээ сэргээе. Энэ зочид маань Семей хотоор хөл ихтэй газар цойлон түрүүлж, дадаж дассан, нүүр хагарсан улс. Дөрөв тавуулхнаа сонсохыг маань чамлаж магад, сурсан дадсан хүмүүсийг нь цуглуулж өгцгөө. Хүмүүсийг зохион байгуулж бас зочлон хүндлэгтүн гэжээ. 

	Үдшийн бүрэнхийгээс Какитай, Баймагамбет хоёр зав чөлөөгүй явж хүмүүсийг цуглуулав. Тэгээд бодсон бүхэн нь ёсчлон эхэлсэн нь тэр ээ. Энэ наргиан цэнгэл эхлэх хүртэл Магаш, Абайд хотын сониныг ярьж, эцгийнхээ асуусан ёсоор Михайловын тухай яриа үүсгэлээ. Өөрөө Михайловын гэрт хэд очсоноо, ном өгч тус болсныг нь, эцсийн удаа уулзсанаа нэгд нэггүй ярив. «Татьянагийн дуунд» холбогдолтой Михайловын ярьсан зүйлийг мэндийн хамт хүргэв. Бас «Пушкиний хэмжээ Абайн орчуулга төдийлөн яв цав тохирч чадаагүй юм уу даа» гэснийг нь дамжууллаа. 

	Абай, Михайловын ажигламтгай хурц оюунд нь биширч

	— Залуучууд аа! Михайловын хэлсэн нь үнэнтэй. Миний буулгасан зүйл, Пушкиний санаатай тэр болгон тохирно гэвэл худлаа болно. Тэр онож хэлсэн байна. Татьянагийн зүрхний үгийг хасаг хэлээр яриулахдаа, өөрийн бодсоноор, бас бус учир шалтгаанаас тэр хэвээр нь буулгаагүй газар бий! гэлээ. «Бас бус учир шалтгаанаас» гэдэгтээ өөрийн амьдралд тохиолдсон үнэн учруудыг хамтатган дүрсэлжээ. 

	Гэхдээ энэ тухай дэлгэрэнгүй ярихыг хүссэнгүй, харин:

	— Ээ дээ, Михайлов гайхам бахадмаар тун ч сэргэг ухаантай хүн шүү дээ. Хасаг хэлийг сайн мэдэхгүй. Гэхдээ миний сэтгэл түгшиж байсан газрыг хэчнээн мэргэн онож хэлсэн гээ! Энэ эрдэм гэгч хүний бие цогцост шингэвэл бүх юмыг сүү шиг ариун болгоход, хэчнээн гайхамшгийг бүтээх бол оо. Дэргэд минь байгаа хасгаас алсад суугаа Михайлов миний бүх юмыг мэдэж, ажиглаж байх юм гэлээ. 

	Энэ орой дүл болтол, үргэлжилсэн дуу хөгжөөн, тоглоом баясал оволзон бялхав. Айл хөршийн хүмүүс унтахыг бодон тарах үед Абайтай хамгийн ойр дотно хүмүүс үлдээд тухлан тойрч суулаа. Эдүгээг хүртэл, зочид, айл саахалтынхнаас дуулж наргиагүй хүн цөөн. Зөвхөн Абай, Айгерим хоёр л бий. Тэр хоёроос бусад Мухаметжан, Муха нар ганц ганцаараа дуулсан бол, Магаштай Какитай нар хоршин, Исхах, Ербол, Баймагамбет нар бөөнөөрөө дуулцгаажээ. Дараа нь Абай, Айгерим хоёрын хүссэн ёсоор нэрт дуучид ганц ганцаараа шинэ дуучин олон дуу дуулсны эцэст Исхах, Муха хоёр Айгеримд хандаж

	— Хэдийнээс эгчийнхээ дууг сонсолгүй удлаа

	— Яагаад дуулалгүй өнгөрөв? Абай ах аа, нэг сонсох цаг болсон биш үү? гэлцэв.

	Абай Айгеримийн үзэсгэлэн төгөлдөрт умбаж туяа татан мишээсэн царайг, асар дур хүслэнгээр ширтэж суугаагаа мэдсэнгүй

	— Айгерим дуулалгүй өнгөрлөө шүү дээ! Дуулна гэж үү гэхэд нь түүний дууны өнгөнд ямар нэг зовсхийсэн гомдсон хүйтэвтэр байдал тодорлоо.

	Үнэндээ сүүлийн хэдэн жилийн турш Абай, Айгерим нар зөвхөн хоёр биесээ хүндэтгэхийг л эрхэмлэсэн юм. Царцанги сэтгэл нь гэссэнгүй. Хайр нь өнгөц хайр болон хувирч хэдэн жилийн дотор тогтсон зааг хэмжээнээсээ хальж гарсангүй. Урьдын жаргалтай сайхан үеийнх шигээ удаан сууж, зүрхнийхээ үгийг дэлгэлцэж зовлон жаргалаа хуваалцдаг цаг нь хэдийнээ өнгөрчээ. Айгерим Абайн тэрхүү царайг ажиж урьдын өдрүүдийг тэрхүү уян янаг сэтгэлээрээ гэнэт дурсан, сэрхийн сэргэх шиг боллоо. Гэнэт эргэж Абайг ширтсэн усгал хар нүдэнд нь гүн гүнзгий уран гоо үзэсгэлэнгээс гадна, ямар нэгэн асуулт тодрох мэт ажээ. 

	Тэр намуухан бөгөөд уяхан аясаар

	— Хамаг юм надаас боллоо гэж үү, Абай минь! Та л өөрөө миний дуулахыг сонсохоо больсон биш бил үү? гэж талбиун инээмсэглэв.

	— Тэгвэл дуулаач, Айгерим! Юм бүхний тухай дуул! Мэдэж сурсан шинэ дуу чинь бий юү? гэж асуухдаа Абай бусдын биш зөвхөн Айгеримийн дуулахыг хүлээлээ.

	Энэ үед Айгерим, Ербол тийш нүд ирмэн дохив. Ербол Муханы гараас домборыг авангаа үеийн найз Айгеримийн дэргэд сууж Татьянагийн дууг домборын яруухан эгшгээр аялуулах тэрхэн хоромд Абай өөрөө ч хэзээнээс нааш сонсоогүйдээ амаа барин гаслан, нарийхан мөнгөн чавхдасны аялгуу мэт уяхан дуу цуурайтлаа.

	Абай ихэд гайхав. Айгерим Абайн дэргэд Татьянагийн дууг аялж байсан удаагүй билээ. Абай ч «дуул» гэж гуйдаггүй байжээ. Гэвч Айгерим Татъянагийн дууг хэдийнээс сайн мэддэг болжээ. Сүүлийн хэдэн жилийн дотор Айгеримийн сэтгэл санааг сайн мэдэх болсон Ерболд тийнхүү дохисон юм байж. Түүгээр доомбордуулж, түүний намуухан аясыг даган дуулахыг үзвэл Татьянагийн дууг Айгерим өөрөө цээжлэн үнэнхүү сайн тогтоосон нь илэрхий. Татьянагийн дууг өдий хүртэл дуулж ирсэн дуучид түүний дуулахыг сонсоод бүгдээрээ «Энэ чинь өөрөө жинхэнэ Татьяна мөн байна. Цэцгийн дэлбээ адил цэвэрхэн төрсөн Айгерим бол нэг ёсны Татьяна мөн» хэмээн сэтгэж суулаа.

	Анх аяыг нь зохиосон тэр өдөр Мухаметжаны дуулахад Абай ихэд сонирхон чагнасан бол одоо чин сэтгэлээсээ уяран хайлан сонслоо. Өвөл нь дуучин залуус цөм Ахшокиос яваад өгсөн тэр үед Абай хэн нэгний доомбордохыг хааяа сонсохоос биш ингэж аялан дуулахыг нь үзээгүй байв. Одоо Айгерим Татъянын дуунд шинэ амьдралын амьсгал оруулж зохиогчийн нь өмнө яруухан эгшиг дууг нь дахин амилуулав. Эр нөхөр нь Айгеримээс нүд салгалгүй, амьсгал даран уяран сонсдог байсан өнгөрсөн үедээ эргэн орлоо. Айгерим дууны ая эгшиг айзам түрлэгээр өөрийн хамаг сэтгэлээ илэрхийлж байх шиг Абайд санагдана. Салхинд намирах утас лугаа адил зарим үгийг нь огцомхон өргөнө. Амь нас, анхны дурлалаа ганц хайрладаг хүндээ, Абайдаа зориулан дууллаа.

	 

	Бурхан тэнгэрээс заяатай 

	Буянт хонгор амраг минь, чи! 

	Заяа тавилан хоёроороо 

	Золгож учрахын ерөөл байж 

	Зүглэх ирээдүйд далдуур хөтлөн 

	Зүүдэнд минь чи олонтоо орж 

	Сайхан харц чинь намайг зовоон 

	Саруул дуу чинь цээжинд цуурайлж 

	Эртнээс сонсогдсон юм... Үгүй энэ бол зүүд биш 

	Эхлээд чамайг ирэхтэй зэрэг 

	Цогцос бие минь барсхийж 

	Цочиж би зогтусаад 

	Ерөөлтэй төрсөн хань минь 

	Энэ чухам мөн гэж 

	Эрхгүй би бодсон сон

	 

	Тэгснээ дахиад л давлагаалан долгилсон гунигт сэтгэлийн үгс хөврөв. Айгеримийн царай хувиран цонхийж цайжээ. Түүний сэвгүй ариун үнэнч сэтгэл, зовлон зүдүүрээ үг нэг бүрд шингээжээ. Дуулах тутам амьтныг уяруулж, сэтгэл зүрхээ нээн байв. Цугларагсдыг мартаж ганц Абайтай гомдол юугаан хуваалцаж байх мэт. «Надад хийсэн нүгэл бий бил үү? Байвал уучлах чинь зөв үү! Урьдын адил наддаа ирэхгүй байх чинь зөв үү! Гэрэлт сайхан үеэ дурсан дуудаач, намайг хамт бас дуудаач» гэж байх шиг санагдана.

	 

	...Үгүй тэр үед сүүдрийн дунд 

	Үзэгдэж чи минь харагдаад 

	Дэргэд минь чимээгүй ирж 

	Дэрийг минь налаагүй гэж үү? 

	Тэгэхэд чи анх 

	Тэнхрэх итгэлийн үгийг 

	Ганцхан надад чихэнд минь

	Гарцаагүй шивгэнэсэн биш үү?..

	Энэ бүхэн магадгүй

	Эхнээсээ аваад дуустал

	Хоосон дэмийрэл ч байж...

	Хуудамхан сэтгэлийн минь дундах 

	Хуурамч үзэгдэл ч байж...

	 

	Энэ эцсийн мөрийн торгон утас шиг уян зөөлөн ая нь Айгеримийн бүх тэвчээрийг алдуулан хүслийг нь үл хайхран эгнэгт салан одож байх шиг санагдав.

	 

	... Заяагаа чиний гарт

	Залж би шилжүүлээд 

	Өмнө чинь нулимсаа асгаж 

	Өмгөөлж түшихийг гуйя даа...

	 

	гээд цааш дуу нь гарахаа больж уйлав. 

	Хүмүүс амьсгал даран эргэн тойронд таг чиг болов. Абайн царай зэвхий даан, хоёр нүд нь гялалзан томорч, бүх бие нь жихүүцэн чичрэх адил балмагдаад, хөмсөг зангидан таг дуугүй сууснаа Айгеримийг чанга тэврэн, нулимс бөмбөрүүлэн буй нүдийг нь удаан үнсэв.

	— Айгерим, хонгор минь! Дуулсан дуугаараа, унагаасан нулимсаараа залуу үеэ дурсаж тэр үедээ дахин эргэж оров уу? Татьянагийн дуу, гуниг зовлон нь чиний сэтгэлийн оргилыг эзэмдэн гарав уу? Хонгор минь! гэлээ. 

	Эргэн тойрон суусан залуус тэдний байдлыг төдий чинээ сайтар ойлгожээ.

	— Хөөрхий Татьяна, хасгийн охидоос ч зовлон жаргалаа хуваалцах хүнийг олсоор л байна. Хэчнээн шударга бөгөөд үнэнч дуурайлал үзүүлнэ вэ гэж Исхахийн өгүүлэх нь сонсогдоно. Бусад нь дугараагүй боловч царайд нь «Үнэн, тийм байх ёстой» гэсэн шинж илхэн харагдана. Залуучууд Абай, Айгерим хоёрыг дахин яриулж чадсангүй. Одоо тэр хоёрын зүрх ямар ч үг яриа үүсгэх дур хүсэлгүй болжээ. Дуугүй байтлаа үнэнч сэтгэлээ ойлгоцгоож байлаа. Дахин эргэж, дүрэлзэн бадарсан дурлал ямар ч юмыг, эс анзааран хөндлөнгийн үгийг сонсох ч үгүй бололтой. Түүнийг мэдсэн Муха, Исхах хоёр эхлэн босож, нэг нэгээр тарцгааж эхлэв. Удалгүй Абай, Айгерим хоёулхнаа үлдэж нэг нэгээ үлэмжийн халуун хайраар тэврэн үнсэлцжээ.

	Хэдэн жилийн турш ойлголцож чадаагүй сэтгэлдээ багтарсан шаналгааг ийнхүү гаргаж амьдралын турш дахин сэв суулгүй, ариун дурлал нь дахин дүрэлзэн асжээ. Ингэж 1887 оны өвөл оросын их шүлэгч Пушкин, өөрийн энхрий бүсгүй Татьянагийнхаа гараас хөтөлж, хасгийн уудам тал нутаг руу анх удаа алхлан орлоо. Сонсогчийгоо уяруулсан хүндтэй зохиолч боллоо. Татьяна нь хасгийн залуусын зүрх сэтгэл урьд хасаг хэлээр хэлэгдэж байгаагүй уран нарийн, утга учиртай хэл бий болгож ихрийн өрөөсөн мэт төрөл нь болж ирсэн болой.

	
ТАЙЛАЛ

	Ахшокид төрсөн шүлэг, дууг улс амьтан дам дам хуулан авч цээжлэх зэргээр дөрвөн зүг, найман зовхист тарааж байлаа. Буман янзын шинэ үг, уул давааны хонгор салхи адил намуун хүнгэнэж, газар авсаар л... Энэ уудам тал, энэ атираат уулс урьд сонсоогүй дууллыг сонслоо. Үеийн үед оньсого адил хариугүй асуулт тавин хариу авалгүй дүнсийн зүүрмэглэж байсан газарт, шинэ дуу шүлэг салхин далавчаараа зөөлөн хур буулган шаагилаа. Ивээлт салхи мэт... Он жил учран ирэхийг зөгнөсөн хаврын салхи шиг сэвэлзлээ. Тэр бол шинэ үеийнхний дуу хуур билээ. Энэ дуу хуурыг цалин цагаан өвөл намуун зуны шинэ цэцэг ногоо дэлгэрэн дэвших амьдралын төлөө төрүүлэв. Цэцэн цэлмэг оюун, уян налархай зүрх сэтгэл тэмцэлд шуудран орох хүч чадал, зориг золбоотой хүмүүст энэ дуу зориулагджээ.

	Ахшокид төрсөн дуу шүлгийг амьтан дам дам хуулан цээжилсээр Ералыд хүргэлээ. Абайн ачаар хотод сууж ном үзсэн суурины өнчин хөвүүд Касен, Саудакас хоёр орой болгон өөрсдийн хуулж авсан шүлгийг уншина. Худгийн дэргэд, орой хот айлын захад, галын дэргэд, ер нь хэдийд ч Абайн шүлгийг уншуулан сонсдог Даркембай тэргүүтэй хөгшин залуу олон хүн бий. Абайн ахмад нөхөр Даркембай хамрынхаа тамхийг үнэрлэн шүлэг уншдаг хүүхдүүд рүү улам ойртон дахин дахин уншуулж, сонсоно.

	 

	Хусаж чадаагүй сахал нь, хошуу амыг нь бүрхсэн 

	Хайран ч хасаг түмэн минь, хайрлан чамайг энэрнэм

	 

	гэж дарлал мөлжлөгийг эсэргүүцэн дуулагч Абайг сэтгэлдээ дүрслэн удаан сууна. Түүний хэлсэн үг бүрийг нь Даркембай үнэмшинэ. Акыны бодолтой, өвгөний бодол санаа яв цав нийлж толгой дохин сууна. Дандибай Еремай нар «Намар» шүлгийг нь уншуулна.

	 

	Хагас шуудай аргалыг, зандрахгүй олговол 

	Харин тэр нь ядуу хүнд, зөндөө их шагнал юм...

	 

	гэсэнд бүх хүмүүс хөөрөлдөн инээнэ. Үүнийг ор худлаа гэж Такежан, Майбасар, Оразбай нар ч хэлж чадахгүй байх... 

	Энэ бол эдгээр буурлууд насан туршдаа баячуудын хотны захаас амссаар ирсэн зүйл шүү дээ! Өөрсдийн нь амьдралд ойр ийм дуу, шүлгийг энэ хүмүүс бүр ч их амтархан уншуулна. Уншуулахыг юманд бодохгүй заримдаа «аялгуулан унш» гэж шахаж шаардана. Заримдаа залуучууд толгой холбож хангинатал дуулна. Намуухан орой олон залуусын дуу хоолойгоор түрлэг өргүүлсэн үнэн үйлсийн тухай дуу сонсож суугаа буурлуудын гайхлыг төрүүлнэ. Ивээлт үгс сонсогдож

	— Үг нь ямар гэж санана!

	— Жаран хоёр судсаар түйрсэн үг

	— Тэгнэ ээ тэгнэ... ингэж л хэлэх ёстой байсан юм. Хасгийн хүү чи ингэж хэлэх ёстой. Абай... Эрдэнэ минь... Цөлд ургасан ганцхан алтан хайлаас минь, тал газар цуурайтан төрсөн хань минь гэж Даркембай сонсогчдын баярласныг, дүрэлзэн байгаа сэтгэлийг илэрхийлнэ.

	Ахшокид төрсөн дуу шүлэг Мухаметжанаар дамжин Улжаны хот айлд хүрлээ. Үдшийн турш Оспаны гэрт Мухаметжан Абайн шүлгийг уншиж, бас дуулж өглөө. Айлуудаас хөгшин залуугүй уван цувсан хөрш нар нь Еркежан ба Оспаны гэрийг дүүргэн бас гадаа нь шахалцан зогсоод сонслоо. Улжан, Абай хүүгээ удтал, өвлөөс хойш үзээгүй. Үзэхийн хүслэн хязгааргүй билээ. Өглөө Мухаметжаныг дуудан ирүүлж Абайн шүлгүүдийг уншуулжээ. Тэр орж гарагсдыг айлчин гийчнийг анхаарч, сэтгэлээ хандуулсангүй.

	 

	Уншигч минь анхаар даа, үг минь төлөвжих нь байна

	Угаас хүссэн та нартаа, аажуухан шиг ойртъё, би

	 

	гэж хүүхэд нь хэлжээ. Эхдээ ч сануулсан юм болов уу даа! Урьдын зарим бүдүүлэг акыны, долигонуур үгийг, ихэмсэг занг хүү нь шогложээ.

	 

	Балагийн төв Тобыкт

	«Баахан сайчуудаар» дүүрсэн байна

	 

	гэж бас нэг газар өгүүлжээ. Абайн үгэнд Улжаны сэтгэл уяран, гайхаж гүн утгыг нь бодон бодон суусныг Оспаны чанга инээд гэнэт сарниулав. Эхийнхээ хажууд суусан Оспан ч, өчигдрөөс аваад өнөө болтол ярьж, хөдлөлгүй тэвчин сонссон билээ. Одоо хүртэл «Сайн, муу» гэж ганц ч үг ам нээж дуугарсангүй. Оспан гэнэт хувирч судас шөрмөсөө гүрийлгэн тачигнатал инээнэ. Тэртээ хажууд хөндөлсөн сууж айраг залгилсан Такежан нар тийш харж нүдээ ирмэн, тэднийг шоолон шоглон инээнэ.

	— Тэр... Тэр сууна! Хэлсэн нь яг эд шив дээ, бурхан минь!

	 

	Балагийн төв Тобыкт

	«Баахан сайчуудаар» дүүрсэн байна

	 

	гэж хэлээд дахин инээнэ. 

	Такежаны дэргэд Оразбай, Жиренше хоёр байсан юм. Оспаныг эс таалсан тэдний царайг үзэнгүүт сэтгэлээ улам хөхиүн баясгалантай болгож шоолно. Жиреншед урьдын дүрсгүй Оспаны хүүхэд ахуй тэр хэвээрээ үзэгдэж инээн суугаа мэт санагдлаа.

	— Оспан чи юу болов, хүүхэд шиг хөөрөөд!? гэлээ. 

	Оспан түүний үгийг хайхарсангүй. Улам давран чанга дуугаар

	— Хүн гэгч... Та гурваас ондоо будилаан таригчдыг Тобыктийн дотроос эрэвч олох болов уу? Абай яг онож хэлэв биш үү, Жирөнше? Өөрөө хэл дээ гэж хошигноно.

	Оспан Абайн шүлгийн амт шимтийг сая л мэдэрчээ. Улжан Оспаныг дэмжиж тасхийтэл хөхөрснөө дахин бодолд автав. Олон шүлэг, дуу уншиж өгсөн Мухаметжаныг түр амсхийлгэн гэрт суусан бүх хүмүүст сонсогдохоор

	— Төрсөн цагаасаа хойш... бүр тохойн чинээн байхаасаа эхлэн Абай минь наддаа нарт хорвоо шиг санагддаг болсон юм сан. Бусад хүү, ач үр минь түүнээс өөр л дөө. Эх миний өврийг бүлээцүүлсэн алтан үр минь. Өөртэй минь хамт төрсөн хүсэл минь мөрөөдөл минь... Өнөөдөр тэр хүсэл, мөрөөдөл минь хөдөлшгүй бат үндэстэй мод болон ургажээ. Одоо үхэвч би гомдолгүй. Эх хүн биш үү! Ээ бурхан минь, авралт тэнгэр минь! гэлээ. Гэр дэх хүмүүс нам жим болжээ. Гэхдээ Такежан удсангүй Оспанд уурласнаа, ээждээ дургүйцсэнээ мэдэгдэх гэж 

	— Ай ээж минь... гэж Улжан тийш эргэж, — Юу ч гэсэн урам зориг, хайр халамжаа зориулдаг тул та тэгж хэлдэг биз дээ! Таны хүүгээс ч өөр өчнөөн цуутай, хасгууд байсан шүү дээ. Тэд «Бурхны ачаар бидний төрөл төрөгсдөөс бөө, акын гараагүй» гэж бахархдаг байсан биш үү. Та, хүү минь бөө удган боллоо гэж юундаа баярлав?! гэлээ. 

	Жиренше дадсанаараа дотроо ихэд инээн, Оразбайн гуяыг чимхэн Улжаныг нүд салгалгүй ширтэнэ. 

	Улжан Такежаны үгэнд зэвүүцэж

	— Эцэг чинь чамайг нэг үүрэнд өссөн ангаахай гэж суугаа биз ээ. Хэдий тийм ч нэг нь хүн шиг, нөгөө нь чоно шиг бас байдаг юм. Гэвч чамайг би Абайнхаа хумсны хэлтэрхийн чинээ ч бодохгүй гэлээ. 

	Ууртаа магнай нь үрчийн зангирчээ. Талбиун сайхан царай нь цав цагаан болж хоёр нүд нь нулимсаа багтааж ядан, үл мэдэг улайн Такежан тийш ууртай хүйтэн харцаар ширтэнэ.

	Такежан малгай, ташуур хоёроо нэг гартаа хамж аваад

	— Явъя! Явцгаая бүгдээрээ гэж Жиренше, Оразбай хоёрыг босголоо.

	— Зөнөсөн эмгэний үгийг сонсож ханалаа! Явъя гээд гарч одлоо. 

	Ахшокид төрсөн дууг амьтан хүн цээжлэн дамжуулсаар нэгэн орой унтан ядан хэвтсэн Хунаанбайн чихэнд хүрлээ. 

	Нэгэн зэвүүн дуу, шөнийн нам гүм дундаас тасралтгүй сонсогдоно. Орон дээрээ эргэн хөрвөж, нойроо хулжаасан өвгөн, тэр нэг зэвүүн чимээнээс огтхон ч салж чадахгүй зовно. Дахин дахин нэг үг сонсогдоно. Тэр нь манаач залуу Карипжаны дуулсан дуу билээ. Үг нь хүртэл Хунаанбайн чихнээ эрхгүй өртөн тод сонсогдоно. Карпижан саяхан хагас дутуу сурсан «Бурхан тэнгэрээс заяатай» гэдэг дуугаа дуулж байлаа. Манаач залуу дууны эхний ганц бадгийг л дуулна. Хунаанбайн чихэнд урьд өмнө сонсоогүй үг, алсаас бүдгэрэн өөр болж сонсогдоно. «Бурхан тэнгэрээс хараалтай» гэж эхлэх шиг болно. Дууны уяхан ая ба дутуу хагас үгнээс хагацаж ядсан Хунаанбай:

	— Калмак О, Калмак гэж хашхирсаар Нурганымыг сэрээжээ. 

	Тэр бага хатнаа ийнхүү нэрлэдэг байсан юм.

	— Энэ муу манаач «Бурхан тэнгэрээс хараалтай», «Бурхан тэнгэрээс хараалтай» гэнэ үү? Юу гэнэ бэ? Эрүүгээ хөштөл хэнийг харааж, зүхэж явна мэдээч гэлээ. 

	Нурганым манаачийн дуулдаг дууг мэддэг байлаа.

	— «Бурхан тэнгэрээс заяатай» гэнэ шүү дээ тэр. Абайн зохиосон дуу гэж айл хунарынхан цөм дуулж байгаа гэлээ. Хунаанбай уртаар салаа алдаад эргэн хөрвөөн,

	— Болиул! Битгий дуул гээ. Тарчилчихлаа! гээд чимээгүй болов.

	 

	Бурхан тэнгэрээс заяатай 

	Буянт хонгор амраг минь чи

	 

	Нурганым Татьянагийн шаналгаат дууг бүгдийг нь сонсон, ойлгоод гуниг гутралд орсон билээ. Энэ үгэнд өөрийн нь бодол санаа, сэтгэл зүрхний хүслэн бүгд шингэжээ. Базаралы түүнд санагдлаа. Дууг сонсонгуут л санаж мөрөөддөг хайртай хүн нь харагдах шиг болж гүн бодолд дарагдан гиюүрдэг байлаа.

	Нурганым манаачийг дуудан «Боль, битгий дуул» гэсэнгүй.

	— Дуугаа тэр захад очиж дуулаарай, хол дуул! Энд ойртсон хойноо аяархан дуулахгүй бол өвгөний уурыг шатаана шүү. Дуу гэдэг чинь галаас ч илчтэй байх боллоо. Өвгөнд таалагдахгүй шүү! гэж аяархан санаа алдаад гэр лүүгээ эргэлээ. Тэр үг нь манаачид биш, харин өөртөө өөрөө хэлсэн золгүй амьтны үг билээ. Ахшокид төрсөн яруу дууг амьтан хүн хуулан авч цээжлэн дамжуулсаар байв. Тэр дуу тал нутгийн дээгүүр намуухан сэвэлзтэл үлээх Сари-Аркийн дөлгөөн салхи адил уудам талаар дураар сэлгүүцэн Тобыктийн зуслан, голын эхээр нутагтай Херей, адгаар нутагтай Уак, Хар хэсэг, Куандакийн отог, Аягузын хөндий, Алтай, Тарвагатайгаар нутагтай Найманыханд ч хүрчээ. Нэг орой холын хот айлын хамгийн ядуу гэрт хүргэн хүү нь нөхөдтэйгөө иржээ. Чадлаараа гоёсон сайх залуу өөртэйгөө адил ядуу айлд сүй тавьжээ. Эл хүргэн болох хүн нь дууч Молдабек байлаа. Хөрш суудаг захын гэр Тогжаныг хязгааргүй хүндэлдэг билээ. Одоо хүргэн хүүгийнхээ хоёр дахь найрыг хийхдээ хөрш нь Тогжаныг урьсан учир аргагүй очжээ. Тэнд санаандгүй «Татьянагийн захидал», «Онегины хариу», «Татьянагийн хоёр дахь хариу» цуурайтаж хангинав. Намуун үдэш урьд сонсогдоогүй уяхан үгс хангинан цуурайтна. Дууг сонсонгуутаа Тогжаны зүрх сэтгэл «Абай», «Энэ лав Абайн шүлэг мөн» гэж зөн билгээрээ танив. Дууны гарал утга учрыг ч асуусангүй. Татьянагийн Онегинд хэлсэн хоёр дахь хариуг сонсоход Тогжан тэсэж суух аргагүй болжээ. Хэдийн намжсан сэтгэлийн зовлон дахин амилж улаа бутарсан нүүрийг нь, булгилах зүрхийг нь гал дөлөөр бүрхэх шиг болж бүх бие сэтгэл нь шатан туйлдах мэт боллоо. «Энэ өөрийн минь үг биш гэж үү?», «Өөр амьдралд дургүй боловч түүний аясыг дагав» гэж байна. «Дурлал, мөрөөдөл, андуураагүй бол, бид хоёрт дахин эргэх жаргал огт үгүй» гэнэ! «Энэ шүү дээ» Өвчтэй мөрөөдөлт нөхөртөө нулимсаа урсган байж хэлсэн Тогжаны үг шүү дээ! Сэтгэлийн тэр зул ер мартагдаагүй унтраагүй ажээ. Одоо дуу болон хувилж сэтгэлийн их давлагааг хөдөлгөн уудам нутгаар таржээ. Санамсаргүй атал өөрт нь хүрсэн тэрхүү бэлгийг алсаас илгээсэн хүнлэг чанарыг нь хүлээн авахгүй хэрхэн тэвчих аж. Тогжан идэр залуугийн үеийг дурсан гиюүрнэ.

	 

	 

	Оройжингоо бүх бие нь нэг халж, нэг хөрж дуу чимээгүй, нулимсаа асган асган суулаа. Сэтгэл дотроо Татьянагийн дууг хэдэнтээ бодон, хэдэнтээ нууцхан аялна... Зуны налгар сайхан нэг өдөр Абай Каскабулакт, үхэр чулуу сэхүйсэн толгод дээр гаран хот айлын оройн амьдрал ахуйг ажиглан суулаа. Түүний хот айл өөр тийш нүүлгүй, Өйкудак, Ералийн сууринтай хаяа хатган зусжээ. Ийнхүү олон айл амьтны чимээ шуугианаас холдон, алс хоцорсон билээ.

	Өнөөдөр өглөө алсын зусланд буусан айлуудаас олон залуу, акын, дууч нөхөд нь ирсэн юм. Баярт сайхан мэдээг тэд Абайд сонсгожээ. Абайн дуу шүлэг ард түмэндээ таалагдан далавчаа дэвэн уудам талыг дүүргэн тархжээ. Хархараалы, Кояндид цугларсан дөрвөн отгийн бүх хүмүүс Абайн нэрийг сайн мэдэх болжээ. «Абай гэдэг залуу гарчээ», «Үг сургаал нь ондоо, эрдэм номтой хүн гарчээ», «Түмэндээ түшиг, зовсон зүдэрсэнд хань болж самуун явдалтай ихэс дээдсийн эсрэг тэмцдэг гэнэ». «Тобыктад төрөвч ганц Тобыктийн төлөө биш, ард олны сор нь, түүний хүү нь болон төржээ», «Үгийг нь сонсож сургаалыг нь хүртэх хэрэгтэй» гэлцдэг юм хэмээн залуус ярьжээ.

	Муха, Мухаметжан, Магаш, Көкитай нар энэ мэдээг Абайд баяртайгаар хүргэж акын ах, анд нөхөр, багшийнхаа дэргэд хөхиүн сэтгэлээр орчныгоо бахархан баясна. Абай Айгерим хоёр тэдний хэлснийг удаан сууж залхуугүй сонслоо. Одоо Абай энэ залуусаас зайдуухан гараад хорвоогийн өгүүлж баршгүй оройн үзэсгэлэнтэй сэтгэл санаагаа хуваалцана. Ералы, Ойкудик, Корикийн хязгааргүй их тал нэлийнэ. Уудам хорвоогийн тортоггүй тунгалаг царай мишээж, уужим амьсгалж байх шиг санагдана. Жаргах нарны ташуу туяа газрыг гал улаан өнгөөр хучжээ. Тэр хязгааргүй жаргалын туяа мэт харагдана. Шүлэгчийн оргилсон сэтгэлд уудам тал нутаг далай, тэгэхдээ тайван мяралзаж буй их далай болон дүрслэгдлээ. Тэр далайд амьдралын түүхээр баялаг нэгэн онгоц дарвуул юугаа хийсгэн айсуй. Урагшаа, мэдэгдэхгүй боловч гайхамшигт гэрэлтэй нэгэн ертөнцөд хүрэх урт удаан аяллаа тэр онгоц эхэлжээ. Хийсгэсэн дарцагт нь «тэмцэл», «мөрөөдөл» гэсэн уриа бий. Ард түмний мөрөөдлийг үүрсэн тэр онгоц «Ирээдүй» гэсэн тэнгисийг зорьжээ. Абайн «Энэ онгоц» уудам цэлгэр орчлонд, баттай, зөв замаар урагшаагаа тэмүүлэн холдсоор л байна. Өндрөөс халил руу, алс тэнгэрийн хаяа руу нүд салгалгүй ширтсэн Абайн нүд, тэр онгоцыг өлзийтэй замд нь үдэн ширтсээр байна. Өндөр толгод дээр сэтгэлээрээ жигүүрлэн удаан суусан Абай, баясгалантай нэгэн бодолд автлаа. Тэрхүү бодолд нэгэн учир бий. Энүүхэн мөчид түүний сэтгэл хязгааргүй баясгалантай болжээ! Түүнийг дагаж бас нэгэн бодол жирэлзэж сэтгэлийн эргийг зад мөргөн бутарч байлаа. Нүүж байгаа үүл шиг, харанхуйлсан нүсэр бодол үнэн байдлыг таниулна. Саяхан гэрэлтсэн баяр баясгалангийн туяаг, одоо түгшүүр үүл мэт бүрхэж эхлэв.

	Өмнө нь амьдрал, тэмцэл байна. Тэр тэмцэлд ганцаараа, үнэндээ гав ганцаараа орох болжээ. Гэхдээ түүнд итгэх итгэл, түших хүч бий. Хүч нь яруу найраг, итгэл нь ард түмэн ажээ. Гэвч тэр итгэл нь одоохондоо дуг нойрондоо дугжирсаар байгаа билээ. Бас тэвчээр зориг нь хүрнэ гэж үү? Одоо Абай амьдралын замын тэг дунд орших оргил дээр гарлаа. Туулсан замд нь алдсан зүйл их үү, оносон зүйл их үү? Үнэн шүү! Алдсан их гэхэд гомдох зүйлгүй. Төрлөөс нь эцэг Хунаанбай нь танигдахгүй өөр боллоо. Ах дүүгээс нь Такежан нар бас салж одлоо. Оразбай, Жиренше нар цувран холдсоор л байна. Нэгмөсөн тасраг. Явах нь яваг. Ирээдүйд ч явах улс гарах л бий! «Гэхдээ ард түмэн үлдэж, түүнтэй замаа, амьдралаа холбох, гэрэл гэгээ минь үлдвэл боллоо» гэж өөрөө өөртөө өгүүлэн сэтгэлдээ тангараглан суулаа. 

	Тэгснээ

	— Түрүүчийн их тэнгис далай яав?! гэж гэнэт сэрсэн юм шиг дуугаран өргөн талыг ширтэв. Абайг уудам тал руу харахад тэнгис далай биш өнөөх л ядуу зарцын зүс муутай Ералийн тал ханхайн харагдлаа. Тэртээд тоос манаран үзэгдэнэ. 

	Энэ юу бил ээ? Абайн дэргэд морин төвөргөөнөөр орчноо цочоон нэгэн хүн давхин ирлээ. Морь нь усан хулгана болжээ. Ералийн сууринаас Даркембай нарын элч болж яаралтай ирсэн энэ хүн бол Абайн сургуульд оруулж өгсөн Саудакас хүү байв.

	— Абай ах аа! Тэр тоосыг хараач тэр бол дайсан! Суурины хэдэн адууг хөөсөн дайсан! Хөөсөөр явна. Дээрэмчин бас л довтоллоо гэж нулимс бүрхсэн нүдээ анин өгүүлэв. 

	Далай тэнгис ч, мөрөөдөлт бодол ч хоромхон зуур замхрав. Хэдхэн мөчийн баяр баясгалан унтран алга боллоо. Бас л гашуун бэрх хатуу ширүүн зөрчил тэмцэл бүхий амьдрал Абайн өмнө дахин хувь юугаан өргөн барилаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

